
སྔོན་བརྗོད།

འབྲུག་རྒྱལ་ཁབ་འདི་ནང་ ངག་ཐོག་རྩོམ་རིག་མང་རབས་ཅིག་ཡོད། དེ་ཚུ་ལུ་གཏམ་ 

གཏམ་རྒྱུད་ སྲུང་ སྒྲུང་ཟེར་སླབ་སྲོལ་ཚུ་ཡོདཔ་ཨིན། འབྲུག་གི་ལུང་ཕྱོགས་ག་རའི་ནང་ 

ཕམ་རྒན་ཤོས་ཚུ་གིས་ ཕྱི་རུ་ལྟོ་ཟ་ཚར་ཞིན་ན་ ཉལ་བར་མ་འགྱོ་བའི་བར་ན་ ཁག་ཆེ་བའི་

ལཱ་གཞན་འབད་དགོཔ་མེདཔ་ད་ལུ་ དུས་ཚོད་མང་ཤོས་ར་ ཨ་ལུ་ཚུ་ལུ་ སྲུང་བཏང་སྟེ་ 

དུས་ཚོད་རྫོགས་བཅུགཔ་ཨིན། སྲུང་འདི་ ལུང་ཕྱོགས་སོ་སོའི་ཁ་སྐད་ནང་གཏང་དོ་ཡོདཔ་

ལས་ ཨ་ལུ་ཚུ་ལུ་ཡང་ སྤྲོ་བ་སྦོམ་སྦེ་ར་འབྱུངམ་ཨིན། དེ་འབདཝ་ད་ འཕྲལ་འཕྲལ་ འདྲེ་

དང་ སྲིནམོ་ བདུད་དང་ རོ་ལང་གི་སྲུང་ཚུ་གིས་ ཨ་ལུ་ཚུ་ འདྲོག་བཅུག་སྟེ་ སྤང་མ་

ཆོད་ནི་དང་ གཉིད་ལོག་མ་ཚུགསཔ་ཡང་འགྱོ་ནི་ཡོད།

འབྲུག་གི་ཁ་རྒྱུན་གྱི་སྲུང་ཚུ་ ཡིག་ཐོག་ལུ་གངམ་བཀོད་མ་ཚུགས་པར་ཡོད་ནི་འདི་གིས་ 

སྲུང་དེ་ཚུ་ མགྱོགས་པ་ར་ཡལ་ནིའི་ཉེན་ཁ་ཡོདཔ་ལས་ ད་རེས་རྫོང་ཁའི་ནང་སླབ་སྲོལ་

ཡོད་མི་དང་ ལུང་ཕྱོགས་སོ་སོའི་ཁ་ནང་སླབ་སྲོལ་ཡོད་མི་ཁ་རྒྱུན་གྱི་སྲུང་སྣ་ཚུ་ལས་ བསྡུ་

ལེན་འབད་མི་དག་པ་ཅིག་ རྫོང་ཁ་གོང་འཕེལ་ལྷན་ཚོགས་ཀྱི་ཁ་ཐུག་ལས་ རྫོང་ཁའི་ཡིག་

ཐོག་ལུ་བཀོད་དེ་ པར་སྐྲུན་འབདཝ་ཨིན།

ཁ་རྒྱུན་གྱི་སྲུང་ཚུ་ རྫོང་ཁའི་ཡིག་ཐོག་ལུ་བཀོདཔ་ད་ མིང་ཚིག་ག་དེ་འཇམ་འཇམ་ 

ལག་ལེན་འཐབ་སྟེ་ཡོད། སྲུང་དེབ་འདི་ ཨ་ལུ་ཆུང་ཀུ་ཚུ་གིས་ཡང་ལྷག་ཚུགསཔ་མ་ཚད་ 

གོ་བ་ཡང་ འཇམ་ཏོག་ཏོ་ལེན་ཚུགསཔ་ལས་ ཨ་ལུ་ཚུ་གིས་ སྤྲོ་བ་ལེན་ཏེ་ ལྷག་འོང་མནོ་

བའི་རེ་བ་ཡོད།

སྲུང་དེབ་འདི་ནང་གི་སྲུང་སྣ་ཚུ་ མང་ཤོས་ར་ འགོ་བཙུགསཔ་ད་ གཡུས་ཁ་ལུ་སླབ་

སྲོལ་ཡོད་དོ་བཟུམ་ ཧེ་མ་ ཧེ་མ་ ཡང་ན་ དང་ཕུ་དིང་ཕུའི་དུས་ཅིག་ནང་ ཟེར་ གཡུས་



སྐད་སོ་སོའི་ནང་ ངོ་མ་སྦེ་ སླབ་སྲོལ་ཡོད་དོ་བཟུམ་སྦེ་ར་ འགོ་བཙུགས་ཏེ་ཡོད། དེ་མ་

ཚད་ སྲུང་ཚུ་ཡང་ མང་ཤོས་ར་ རྒྱལ་པོའི་བུ་དང་ཕྱུག་པོའི་བུ་ རྩ་རྒས་དང་སྤྱང་ཀ་ཚུ་

དང་ སེམས་ཅན་ཚུ་གི་སྐོར་ལས་ཡོདཔ་མ་ཚད་ སྲིནམོ་དང་འདྲེ་གི་སྐོར་ལས་ཡང་ དུམ་

གྲ་རེ་ཡོད། ཁ་རྒྱུན་སྲུང་སྣ་ལ་ལུ་ཅིག་ འགོ་བཙུགསཔ་ད་ མ་འདྲ་རུང་ མཇུག་བསྡུཝ་ད་ 

ཅོག་འཐད་མི་དང་ ལ་ལུ་ཅིག་འགོ་བཙུགས་ཐངས་ཅོག་འཐད་རུང་ མཇུག་བསྡུཝ་ད་ དུམ་

གྲ་རེ་ མ་འདྲ་བའི་ཁྱད་པར་ཡོད་མི་ཡང་འདུག།

དེ་ཚུ་ སྲུང་གཅིག་ར་འབད་རུང་ ཁ་མ་འདྲཝ་ཚུ་གི་ཐོག་ལས་ བརྡ་དོན་སྤྲོདཔ་ད་གི་

ཁྱད་པར་དང་ ཁ་མ་འདྲཝ་ཚུ་གི་ཐོག་ལས་ ཁ་རྒྱུན་རྐྱབ་སྟེ་འགྱོཝ་ད་ བློ་རིག་ཅནམ་ཚུ་

གིས་ སྤྲོས་བཏགས་བཏགསཔ་བཟུམ་ཡང་ཚོརཝ་ཨིན་མས།

ད་རེས་ སྲུང་སྣ་དག་པ་ཅིག་གི་དེབ་ཆུང་ ༣ ཡིག་ཐོག་ལུ་བཀོད་དེ་ པར་སྐྲུན་འབད་

ཚུགས་ནི་འདི་གིས་ འབྲུག་པའི་ངག་རྒྱུན་སྲུང་སྣ་ཚུ་ མ་ཡལ་བར་བཞག་ནི་ལུ་ ཕན་

ཐོགསཔ་མ་ཚད་ ཨ་ལུ་ཚུ་གིས་ སྲུང་ལུ་སྤྲོ་བའི་ཐོག་ལས་ རྫོང་ཁའི་མིང་ཚིག་དང་ ཡིག་

སྡེབ་ཚུ་ ཞོར་ཁར་ ཤེས་ཚུགས་པའི་ཕན་ཐོགས་ཡོད། འབྲུག་པའི་ཁ་རྒྱུན་ལུ་ཡོད་པའི་སྲུང་

སྣ་ཚུ་ ད་ལས་ཕར་ཡང་འཕྲོ་མཐུད་དེ་ར་ གང་མང་ཡིག་ཐོག་བཀོད་དེ་བཀྲམ་སྤེལ་འབད་

ནིའི་རེ་བ་ཡོད། དཔེ་དེབ་འདི་གིས་ འབྲུག་གི་སྲོལ་རྒྱུན་དང་རྫོང་ཁའི་སྐད་ཡིག་གོང་འཕེལ་

དང་གཅིག་ཁར་ ཨ་ལུ་ཚུ་གི་རྫོང་ཁ་འབྲི་ལྷག་ཤེས་ཡོན་ལུ་ཕན་ཐོགས་ཚུགས་པའི་རེ་སྨོན་

དང་བཅས་ ཆུ་འབྲུག་ཟླ་ ༣ ཚེས་ ༢༨ འམ་སྤྱི་ལོ་ ༢༠༡༢ ཟླ་ ༥ ཚེས་ ༡༨ ལུ།

རྫོང་ཁ་གོང་འཕེལ་ལྷན་ཚོགས།

རྒྱལ་པོ་ཆོས་སྒྲ་དབང་པོ།

ཧེ་མ་ རྒྱལཔོ་ཆོས་སྒྲ་དབང་པོ་ ཟེར་མི་ཅིག་བཞུགས་ཡོདཔ་མས། 
རྒྱལཔོ་ཆོས་སྒྲ་དབང་པོ་གིས་ ནམ་ཅིག་འབདཝ་ད་ མི་རིག་པ་
ཅན་ཅིག་ འཚོལ་དགོ་པའི་ཐུགས་བཞེད་གནང་ནུག དེ་གི་དོན་ལུ་ 
གཡུས་དེ་ནང་ཡོད་མིའི་ཨ་ལུ་ཚུ་ ག་ར་རྒྱལ་པོའི་ཕོ་བྲང་ནང་ འབོ་
ཞིནམ་ལས་ བཞེས་སྒོ་ཞིམ་ཏོང་ཏོ་ ལྷམ་པ་མ་འདྲཝ་ལེ་ཤ་ཅིག་ 
ཟ་བཅུག་བཅུགཔ་མས། དེ་ལས་ ཨ་ལུ་རེ་རེ་སྦེ་ སྐུ་མདུན་ལུ་
བཙུགས་ཏེ་ བཞེས་སྒོ་ཚུ་ལས་ ག་ཅི་ར་ཞིམ་མས་གོ་ཟེར་འདྲིཝ་
ད་ ཨ་ལུ་ཚུ་གིས་ རང་རང་སོ་སོའི་ཁ་ལུ་ཞིམ་མི་གི་ཟས་ལས་ ལ་



ལུ་གིས་ལྟོ་དང་སྤགས། ལ་ལུ་གིས་ ཇ་དང་འཛརཝ། ལ་ལུ་གིས་
མར་དང་དར་ཚི་ཚུ་ ཞིམ་པས་ཟེར་ཞུ་ནུག མཇུག་ལུ་ར་ སྤྱང་
ཀའི་ཨ་ལུ་ཅིག་གིས་ ངེའི་ཁ་ལུ་ཞིམ་མིའི་ཟས་འདི་ རྒྱལ་པོའི་ཕོ་
བྲང་ནང་ མིན་འདུག་ཟེར་ཞུཝ་ད་ རྒྱལཔོ་གིས་ ཁྱོད་ལུ་ཞིམ་མིའི་
ཟས་འདི་ ག་ཅི་སྨོ་ཟེར་གསུངས་ནུག ཁོ་གིས་ལྟོཝ་བཀྱེས་པའི་ཁ་
ལུ་ ཐུགཔ་འབད་རུང་ཞིམ་ དེ་མིན་འདུག་ ཟེར་ཞུཝ་ད་ རྒྱལཔོ་
གིས་ ག་ནི་ཡང་མ་གསུངས་པས།

དེ་གི་ནངས་པ་ དོ་རུང་ རྒྱལཔོ་ཆོས་སྒྲ་དབང་པོ་གིས་ ཨ་ལུ་
ག་ར་འབོ་སྟེ་ ཨ་ལུ་རེ་རེའི་ལག་པ་ལུ་ རྡོ་ལེབ་སྲབ་ཁེག་ཁེ་རེ་
སྤྲོད་ཞིནམ་ལས་ ནངས་པ་དྲོ་པ་དངུལ་ཁུག་བཙེམས་ཏེ་ འབག་
ཤོག་ཟེར་གསུངས་བཏང་ནུག ཨ་ལུ་ཚུ་ རང་རང་སོ་སོའི་ཁྱིམ་
ནང་སོང་སྦེ་ ག་ལུ་དྲིས་རུང་ རྡོ་ལེབ་འདི་ དངུལ་ཁུག་བཙེམ་ནིའི་
གནས་སྐབས་མ་ཐོབ་པས། ནངས་པ་དྲོ་པ་ ཨ་ལུ་ཚུ་ལུ་ རྒྱལཔོ་
གིས་ ངེའི་རྡོ་ལེབ་འདི་ དངུལ་ཁུག་བཙེམས་འབག་འོང་ཡི་ག་
ཟེར་གསུངམ་ད་ ཨ་ལུ་གཞན་ག་ར་ གནམ་མེད་ས་མེད་འདྲོགས་
ཏེ་ ག་ནི་ཡང་ཞུ་མ་ཚུགས་པས། 

མཇུག་ར་སྤྱང་ཀའི་བུཚ་འདི་སྡོད་སྦེ་ གཞན་ང་གིས་ རྡོ་ལེབ་
འདི་ དངུལ་ཁུག་བཙེམ་ནི་ཟེརཝ་ད་ སྐུདཔ་མ་ཐོབ་པར་ལུས་
སོ་ཡི། རྒྱལཔོ་ཁྱོད་ར་གིས་ སྐུདཔ་ཅིག་འཁལ་གནང་དགོ་པས་
ཟེར་ བྱེམ་ལྟོ་རས་གང་ རྒྱལཔོ་ལུ་ཕུལ་ནུག རྒྱལཔོ་གིས་ བྱེམ་
གིས་སྐུདཔ་འཁལ་ཡི་ཟེར་ ག་ཏེ་ཡོདཔ་སྨོ་ཟེར་གསུངམ་ད་ ཨ་
ལུ་འདི་གིས་ཡང་ རྡོ་ལེབ་དངུལ་ཁུག་བཙེམ་མི་ཟེརཝ་ཡང་ མ་
གོ་ལགས་ཟེར་ཞུ་ནུག དེ་ལུ་ རྒྱལཔོ་ག་ནི་ཡང་གསུང་མ་ཚུགས་
པས། 

རྒྱལཔོ་གི་ཐུགས་བཞེད་ལུ་ བུཚ་འདི་ རིག་པ་ཚ་དྲགས་ཅིག་
ཨིན་མས་ཟེར་མནོ་སྟེ་ སྤྱང་ཀའི་བུ་དེ་ལུ་ བོང་ཀུ་ཅིག་སྤྲོད་
སྦེ་ ཁྱོད་ཀྱི་ཨ་པ་ལུ་ ཨ་ནཱི་བོང་ཀུ་གིས་ཕྱུ་གུ་ཅིག་ འཚར་བཅུག་
ཞིནམ་ལས་ ཕུལ་བར་ཤོག་ཟེར་ སླབ་སྨ་རེ་ཟེར་གསུངས་ཏེ་ 
དུས་སྟབས་བཟོ་ཏེ་བཏང་ད་ནུག བུཚ་དེ་གིས་ཡང་ ལགས་སོ་ཟེར་
ཞུ་སྟེ་ བོང་ཀུ་དེ་ བདའ་སྦེ་ལོག་སོ་ནུག ཁྱིམ་ནང་ལྷོདཔ་ད་ ཨ་
པ་གི་མནོ་བསམ་ལུ་ ངེའི་བུ་གིས་ ད་རིས་འབདན་ རྒྱལཔོ་ལས་ 

གསོལ་ར་བོང་ཀུ་ཅིག་ཡང་ ཐོབ་ཆི་ནུག་ཟེར་མནོ་སྡོདཔ་ད་ བུཚ་
དེ་གིས་ ཨ་པ་ལུ་ བོང་ཀུ་ཕྱུ་གུ་འཚར་སྦེ་ ལོག་ཕུལ་བར་གཏང་
ཟེར་ བཀའ་གནང་ཡི་ཟེར་སླབ་སླབཔ་མས། 

ཨ་པ་འདི་ གནམ་མེད་ས་མེད་ནང་དོག་སྟེ་ ག་དེ་སྦེ་ འབདཝ་
དྲག་ག་ཟེར་སླབ་ད་ བུཚ་དེ་གིས་ ཨ་པ་ནང་དོག་མི་དགོ། ག་དེ་སྦེ་
འབད་རུང་ ང་ར་འབད་གེ་ཟེར་སླབ་ནུག།

དེ་ལས་ དུས་སྟབས་རནམ་ད་ བུཚ་དེ་གིས་ བོང་ཀུ་ལས་ 
ཕྱུ་གུ་འཚར་ནི་ཕར་བཞག་ ཁོ་རའི་ཨཔ་ཡང་མ་ཁྱིད་པར་ ཁོ་
ར་རྐྱངམ་གཅིག་ རྒྱལཔོ་བཞུགས་སར་འགྱོ་ནུག རྒྱལཔོ་གིས་ 
བོང་ཀུ་གིས་ཕྱུ་གུ་འཚར་ཡི་ག་ ཁྱོད་ཀྱི་ཨ་པ་ཀྭ་ལས་ ཟེར་
གསུངམ་ད་ ཨ་ལུ་འདི་གིས་ ཨ་པ་ཨ་ལུ་སྐྱེ་ནི་སྦེ་ གཟུགས་མ་
བདེ་བར་ འོང་མ་ཚུགས་ལགས་ཟེར་ཞུ་ནུག རྒྱལཔོ་གིས་ ཕོ་རྒྱ་
གིས་ཡང་ ཨ་ལུ་སྐྱེ་ནི་ཡོད་ག་ཟེར་འདྲིཝ་ད་ ཨ་ལུ་གིས་ ཕོ་རྒྱ་
གིས་ཨ་ལུ་མ་སྐྱེ་བ་ཅིན་ བོང་ཀུ་གིས་ཡང་ ཕྱུ་གུ་ག་དེ་སྦེ་འཚར་
ནི་སྨོ་ཟེར་ཞུཝ་ད་ རྒྱལཔོ་གནམ་མེད་ས་མེད་ ཐུགས་མཉེས་ཏེ་ 

བུཚ་དེ་ རྒྱལཔོ་ཁོ་ར་གི་ བློན་པོ་སྦེ་བཀལ་དཔ་ལས་ སྤྱང་ཀའི་
བུ་དེ་ཡང་ དེ་ལས་ ཟ་མ་ཚར་ འཐུང་མ་ཚརཝ་སྦེ་ དགའ་ཏོག་
ཏོ་སྦེ་ སྡོད་ནི་ཐོབ་ནུག་གོ།  །།

དྭཝ་བུཚ།

ཧེ་མ་ གཡུས་ཅིག་ནང་ ཨའི་ཅིག་དང་ བུ་ཅིག་སྡོད་ཡོདཔ་མས། 
ཁོང་གཉིས་ཨ་རྟག་ར་ ཨའི་གིས་སླབ་མི་འདི་ བུ་གིས་ཉན། བུ་
གིས་སླབ་མི་འདི་ ཨའི་གིས་ཉན་སྦེ་སྡོད་དོ་ཡོདཔ་མས། དྲོཔ་ཅིག་
འབདཝ་ད་ ཨའི་གིས་ བུ་དེ་ལུ་ ལོང་ལོང་ཟེར་ ག་དེམ་ཅིག་ལྷོང་
རུང་ ལོང་མ་བཏུབ་པར་ཉལ་སྡོད་ནུག དེ་ལས་ ཨའི་ཙིགཔ་ཟ་
སྟེ་ བུ་འདི་གུ་ འཁརཝ་གིས་དྲངས་བྱིནམ་ད་ བུ་འདི་ཡང་ ཡར་
ལོངས་སྦེ་ གཡུས་གཞན་ཅིག་ཁར་བྱོག་ཡར་སོ་ནུག།

བུ་འདི་ བྱོག་འགྱོ་བའི་ལམ་ཁར་ ལུངམ་ཅིག་ནང་ལྷོདཔ་
ད་ རྟ་ཤི་ཤིཝ་གི་ རོ་ཅིག་མཐོང་ནུག བུ་འདི་གིས་ རྟ་རོ་འདི་
གི་མགུ་ཏོ་ བཏོགས་སྦེ་འབག་ཡར་སོ་ནུག ཡུདཔ་ཅིག་ཁ་ལས་ 
གནམ་བསྲོ་སྟེ་ ཉལ་ས་ག་ཏེ་ཡང་མ་ཐོབ་པར་ ཤིང་གུ་འཛེགས་
སྦེ་སྡོད་སྡོདཔ་མས། ཨ་ཙི་ཅིག་ཁ་ལས་ ཁོ་ཉལ་སའི་ཤིང་གི་འོག་
ལུ་ འདྲེ་ལེ་ཤ་ཅིག་འཛོམས་ཏེ་ ལྟོ་ཟ་སར་མཐོང་སྟེ་ ཁོ་གནམ་
མེད་ས་མེད་འདྲོགས་ཆི་ནུག ཁོ་འདྲོགས་པའི་ཤུགས་ཀྱིས་ རྟའི་
མགུ་ཏོ་འདི་ ལག་པ་ལས་ཤོར་སོ་ནུག རྟའི་མགུ་ཏོ་འདི་ འདྲེ་ཚུ་ 
ལྟོ་ཟ་སའི་སྦུག་ལུ་ར་བོག་བཏང་སྟེ་ བུད་སོངམ་ད་ འདྲེ་ཚུ་ ག་
ར་འདྲོགས་ཏེ་བྱོག་ཡར་སོ་ནུག ནངས་པ་དྲོ་པ་ གནམ་སྐྱ་སེང་
བཏངམ་ཅིག་ ཁོ་ཤིང་མགུ་ལས་མར་བབས་བལྟཝ་ད་ མདངམ་
ཕྱི་རུ་ འདྲེ་ཚུ་ ལྟོ་ཟ་ས་དེ་ནང་ར་ གསེར་གྱི་ཕོརཔ་ཅིག་མཐོང་ནུག 
གསེར་གྱི་ཕོརཔ་འདི་ནང་ལས་ བཞེས་སྒོ་ལྟོ་དང་སྤགས་ཚུ་ ག་ཅི་
ར་དགོ་རུང་སླབཔ་ཅིག་ འཐོན་དོ་ཡོདཔ་ཨིན་མས། 



དེ་ལས་ དྭཝ་བུཚ་ དེ་ནང་ལས་ ཕར་འགྱོཝ་ད་ ཕོ་རྒྱ་ ལག་
པར་རྟས་ཐག་འབག་མི་ཅིག་དང་ཕྱད་ནུག དྭཝ་བུཚ་དེ་གིས་ མི་དེ་
ལུ་ ཁྱོད་ཀྱི་རྟས་ཐག་འདི་ ག་ཅི་འབད་ནི་སྨོ་ཟེར་འདྲིཝ་ད་ མི་དེ་
གིས་ ངེའི་རྟས་ཐག་དེ་གིས་ དབའི་ ཨ་ཕི་མི་དེ་གསད་ཤོག་ཟེར་
ཚར་རེ་སླབ་ད་ མི་རེ་རེ་བསདཔ་ཨིན་ཟེར་སླབ་ནུག དེ་ལས་ ཁོ་
གིས་ གསེར་གྱི་ཕོརཔ་འདི་སྟོན་སྦེ་ ངེའི་གསེར་གྱི་ཕོརཔ་འདི་ནང་
ལས་ བཞེས་སྒོ་ག་ཅི་དགོཔ་ཅིག་ འཐོནམ་ཨིན་ཟེར་སླབ་ད་ མི་དེ་ 
གསེར་གྱི་ཕོརཔ་ལུ་སེམས་ཤོར་ནུག དྭཝ་བུཚ་གིས་ ཁྱོད་ཀྱི་རྟས་
ཐག་དང་ སོར་ན་ཟེར་སླབ་ད་ མི་དེ་དགའ་དྲགས་ཏེ་ ཁོའི་རྟས་
ཐག་དང་ དྭཝ་བུཚ་གི་ གསེར་གྱི་ཕོརཔ་གཉིས་སོར་ད་ནུག མི་དེ་ 
ཕར་དེ་ཅིག་ཁར་ལྷོདཔ་ད་ དྭཝ་བུཚ་གིས་ རྟས་ཐག་དེ་ལུ་ ཨ་ཕི་
མི་དེ་ གསད་ཤོག་ཟེར་སླབ་ད་ རྟས་ཐག་གིས་ ཕར་སོང་སྟེ་མི་དེ་
བསད་སྦེ་ རྟས་ཐག་དང་ གསེར་གྱི་ཕོརཔ་གཉིས་ཆ་ར་ དྭཝ་བུཚ་
གིས་འབག་སྦེ་ཡར་སོ་ནུག། 

དྭཝ་བུཚ་འདི་ ནཱ་ལས་ཕར་འགྱོཝ་ད་ དོ་རུང་ ཕོ་རྒྱ་ལྕགས་
ཀྱི་ཐོཝ་འབག་མི་ཅིག་དང་ཕྱད་ནུག དྭཝ་བུཚ་གིས་ མི་དེ་ལུ་ 
ཁྱོད་ཀྱི་ལྕགས་ཀྱི་ཐོཝ་འདི་ ག་ཅི་འབད་བཏུབ་ཟེར་འདྲིཝ་ད་ མི་
དེ་གིས་ ཐོཝ་འདི་གིས་ ས་ཁར་ཚར་རེ་རྡུངམ་ད་ ཁྱིམ་ཐོག་རེ་
རྐྱབ་ཚུགསཔ་ཨིན་ཟེར་སླབ་སླབཔ་མས། དྭཝ་བུཚ་གིས་ ཧེ་མ་
བཟུམ་སྦེ་ར་ གསེར་གྱི་ཕོརཔ་དང་སོར། རྟས་ཐག་གིས་བསད་སྦེ་ 
ལྕགས་ཀྱི་ཐོཝ་དང་ རྟས་ཐག་ གསེར་གྱི་ཕོརཔ་དང་གསུམ་ཆ་ར་ 
དྭཝ་བུཚ་གིས་འབག་ཡར་སོ་ནུག། 

དྭཝ་བུཚ་ འདི་ནང་ལས་ཕར་འགྱོཝ་ད་ དོ་རུང་ ཕོ་རྒྱ་
ར་ལྤགས་འབག་མི་ཅིག་དང་ཕྱད་ནུག དྭཝ་བུཚ་གིས་ ཧེ་མ་
བཟུམ་སྦེ་ར་ ཁྱོད་ཀྱི་ར་ལྤགས་འདི་ ག་ཅི་བཏུབ་ཟེར་འདྲིཝ་ད་ 
མི་དེ་གིས་ ངེའི་ར་ལྤགས་འདི་ ཡར་དང་མར་ཨ་ཙི་རེ་གཡུགཔ་
ད་ ཆརཔ་ཨ་ཙི་རེ་རྐྱབཔ་ཨིན། ཨ་ཙི་མང་སུ་མང་སུ་གཡུགཔ་
ད་ ཆརཔ་གནམ་མེད་ས་མེད་ཤུགས་སྦེ་ རྐྱབཔ་ཨིན་ཟེར་སླབ་ད་ 
དྭཝ་བུཚ་གིས་ ཧེ་མ་བཟུམ་སྦེ་ར་ གསེར་གྱི་ཕོརཔ་དང་སོར། 

རྟས་ཐག་གིས་བསད་སྦེ་ ར་ལྤགས་འདི་ཡང་ དྭཝ་བུཚ་གིས་
འབག་ཡར་སོ་ནུག། 

དེ་ལས་ དྭཝ་བུཚ་དེ་གིས་ ཁོ་ར་གི་ཁྱིམ་ནང་སོང་ཞིནམ་
ལས་ ཨའི་འདི་ཡང་ཁྱིད་སྦེ་བཤལ་ཏེ་འགྱོཝ་ད་ ཡུདཔ་ཅིག་ཁ་
ལས་ རྒྱལ་ཁབ་གཞན་ཅིག་གི་ རྒྱལ་པོའི་ཕོ་བྲང་རྩ་བར་ལྷོད་
ལྷོདཔ་མས། རྒྱལ་པོའི་ཕོ་བྲང་གི་ལྟག་ལུ་ ས་ག་ནི་བ་ཉམས་
དགའཝ་ཅིག་ནང་སོང་སྟེ་ ཕྱི་རུ་ མི་ག་ར་ཉལ་ཚརཝ་ད་ ཁོ་གི་
ཐོཝ་འདི་ ཚར་དགུ་བརྡུངས་ཏེ་ ལྕགས་ཀྱི་ཁྱིམ་ཐོག་དགུ་འབད་
མི་ཅིག་རྐྱབ། ཡར་ཐོག་ཁར་ཁོ་ར་ཉལ། འོག་ཐོག་ལུ་ཨའི་ཉལ་
བཅུག་སྦེ་ བཞེས་སྒོ་ག་ཅི་དགོཔ་ གསེར་གྱི་ཕོརཔ་ནང་ལས་ཟ་སྦེ་
སྡོད་སྡོདཔ་མས། 

དེ་གི་ནངས་པ་དྲོ་པ་ རྒྱལཔོ་གིས་ ངེའི་གླིང་ག་ནང་ མི་ག་
ཡང་འོང་མི་ཆོག ལྕགས་ཀྱི་ཁྱིམ་ཐོག་དགུ་རྐྱབ་མི་འདི་ ག་ཨིན་
ན་ཟེར་ བལྟ་བར་བཏང་དཔ་མས། བློན་པོ་དེ་གིས་ དྭཝ་བུཚ་ མ་
སྨད་གཉིས་ཨིན་མས་ཟེར་ཞུཝ་ད་ རྒྱལཔོ་ གནམ་མེད་ས་མེད་

དགོངསམ་ཁྲེལ་ཏེ་ ཁྱིམ་དེ་མེ་སྤར་གཏང་ད་ ཟེར་བཀའ་གནང་
ནུག དེ་ལས་ བློན་པོ་གིས་ རྒྱལ་པོའི་མངའ་འོག་གི་མི་སེར་རེ་
ལས་ ཤིང་ཁུར་ཆ་རེ་བསྡུ་ཞིནམ་ལས་ དྭཝ་བུཚ་གི་ ལྕགས་ཀྱི་
ཁྱིམ་ག་ར་ཤིང་གིས་སྤུར་ཏེ་ མེ་སྤར་བཏང་ད་ནུག། 

དེ་ལས་ དྭཝ་བུཚ་གི་ ཁྱིམ་མེ་འབར་ཏེ་ འོག་ཐོག་ལུ་ ཨའི་
འཚིག་ནི་བཟུམ་འབད་རུང་ ཁོ་ར་ཐོག་ཁ་ལུ་ ཉལ་སྡོད་དེ་ གཉིད་
ར་མ་ཚོར་བས། ཡུདཔ་ཅིག་ཁ་ལས་ ཨའི་གིས་ བྱེལ་སྐད་དེ་ར་
རྐྱབ་ནི་འདི་གིས་ ཁོ་གཉིད་ཚོར་བལྟཝ་ད་ ཁོའི་ལྕགས་ཀྱི་ཁྱིམ་ 
མེ་གིས་འཚིག་ནི་བཟུམ་ འབདཝ་མས་ཟེར་ཨིན་མས། དེ་ལས་ 
ཁོ་གིས་ར་ལྤགས་འབག་སྟེ་ ལྕགས་ཀྱི་ཁྱིམ་ཐོག་དགུའི་ཐོག་ཁར་
འཛེགས་ཏེ་ ཤུགས་སྦེ་གསིགས་བཏང་ད་ནུག དེ་གིས་ གནམ་ཁ་
ལས་ཆརཔ་རྐྱབ་སྟེ་ ཁྱིམ་པད་སྐོར་འགྱིར་ཏེ་ འབར་མི་གི་མེ་ག་
ར་བསད་བཏང་ད་ནུག 

དོ་རུང་ ཁོ་གིས་ ར་ལྤགས་ཤུགས་སྦེ་གསིག་པའི་བསྒང་ལས་ 
ཆརཔ་གནམ་མེད་ས་མེད་རྐྱབ་སྟེ་ ལྕགས་ཀྱི་ཁྱིམ་ཐོག་དགུ་མ་

དེའི་འོག་ལས་མར་ ཆུ་རུད་སྦོམ་སྦེ་ཐོན་ཏེ་ རྒྱལ་པོའི་ཕོ་བྲང་ཡང་ 
ཆུ་རུད་ཀྱིས་འཕྱགས་བདའ་ཆི་ནུག དེ་ལས་ མི་ཚུ་གིས་ དྭཝ་བུཚ་
དེ་ གཡུས་དེ་ནང་གི་རྒྱལཔོ་བཀལ་སྦེ་ ཨའི་དང་བུ་གཉིས་ དགའ་
ཏོག་ཏོ་སྦེ་སྡོད་ནུག་གོ།   །།

སྦུལ་གྱི་དངོས་གྲུབ།

ཧེ་མ་ གཡུས་སྦོམ་ཅིག་ནང་ སྤྱང་ཀའི་བུམོ་ཅིག་དང་ ཕྱུག་པོའི་
བུམོ་ཅིག་ཡོདཔ་མས། སྤྱང་ཀའི་བུམོ་གི་མིང་འདི་ ཆོས་སྒྲོན་དང་ 
ཕྱུག་པོའི་བུམོ་གི་མིང་འདི་ གཡང་སྒྲོན་ཟེར་སླབཔ་ཨིན་མས། 
ནམ་གཅིག་འབདཝ་ད་ ཕྱུག་པོའི་བུམོ་དེ་གིས་ སྤྱང་ཀའི་བུམོ་
ལུ་ ནགས་སྐྱེས་བཅག་པར་འགྱོ་གེ་ཟེར་སླབ་ད་ སྤྱང་ཀའི་བུམོ་
དེ་གིས་ བཏུབ་ཟེར་སླབ་སྦེ་ ཁོང་གཉིས་ ནགས་སྐྱེས་བཅག་པར་
མཉམ་ཅིག་སོང་ནུག ཁོང་གཉིས་ སྤང་ཐང་སྦོམ་ཅིག་ནང་ལྷོདཔ་
ད་ ཐང་དེ་ནང་ལུ་ ནགས་སྐྱེས་ལེ་ཤ་འདུག་ཟེར་ཨིན་མས། དེ་



ཡང་ སྦུག་ལུ་ནགས་སྐྱེས་རྒྱགས་པ་ལ་ལེགས་ཤོམ་དང་ མཐའམ་
བདའ་སྟེ་ ནགས་སྐྱེས་ཕྱ་ཀྲིང་ཀྲི་སྦེ་སྐྱེས་ཏེ་ཡོདཔ་མས། 

དེ་ལས་ ཕྱུག་པོའི་བུམོ་དེ་གིས་ སྤྱང་ཀའི་བུམོ་དེ་ལུ་ མཐའ་
མ་ལས་བཅག་ཟེར་སླབ་སྟེ་ སྐྱོ་ས་ལས་བཅག་བཅུག་བཅུགཔ་
མས། སྤྱང་ཀའི་བུམོ་དེ་ ཁུར་ཆ་ལངས་ཏེ་ ལྟོ་ཟ་གེ་ཟེརཝ་
ད་ ཕྱུག་པོའི་བུམོ་གིས་ ངེའི་ཁུར་ཆ་ར་མ་ལང་ རུབ་སྟེ་བཅག་
ཟེར་སླབ་སྟེ་ བཅག་བཅུག་བཅུགཔ་མས། དེ་ལས་ ལྟོ་ཟ་ནི་སྦེ་ལྟོ་
སྟོནམ་ད་ སྤྱང་ཀའི་བུམོ་གི་ལྟོ་འདི་ ལྟེ་ཟས་དང་ ཕྱུག་པོའི་བུམོ་
དེ་གི་ལྟོ་འདི་ ལྟོ་དང་སྤགས་ཨིན་མས་ལོ། དེ་ལས་ ཕྱུག་པོའི་
བུམོ་དེ་གིས་ ང་བཅས་ར་གཉིས་ ལྟོ་གཅིག་ཁར་ མ་ཟ་གེ་ཟེར་
སླབ་སྟེ་ རང་རང་སོ་སོ་སྦེ་ཟ་དགོཔ་བྱུང་ནུག དེ་ལས་ ཁོང་གཉིས་
ནགས་སྐྱེས་འབག་སྦེ་ ཁྱིམ་ནང་ལོག་འགྱོཝ་ད་ ལམ་ཁ་ལུ་ ཕྱུག་
པོའི་བུམོ་ ཁུར་ཆ་མ་ཐེག་པར་ སྤྱང་ཀའི་བུམོ་གིས་ རུབ་འབག་
དགོཔ་ཐོན་སོ་ནུག། 

དེ་ལས་ དེ་གི་ནངས་པར་ དོ་རུང་ ཁོང་གཉིས་ནགས་སྐྱེས་
བཅག་པར་འགྱོཝ་ད་ ཕྱུག་པོའི་བུམོ་གིས་ ཁ་ཙ་གི་ནགས་སྐྱེས་
ཡོད་སར་ ང་འགྱོ་ནི་ཨིན། ཁྱོད་ར་ ས་ཆ་སོ་སོ་ཁར་ སོང་ཟེར་
སླབ་སྟེ་ སྤྱང་ཀའི་བུམོ་དེ་ ལམ་སོ་སོ་ཅིག་ཁ་ལས་ཕར་བཏང་
ནུག སྤྱང་ཀའི་བུམོ་དེ་ ནཱ་ལས་ཕར་འགྱོཝ་ད་ ལམ་ཁར་སྦུལ་
དཀརཔོ་སྦོམ་ཅིག་དང་ཕྱད་ནུག བུམོ་དེ་འདྲོགས་ཏེ་ མོ་ར་ཉི་མ་
གི་ལྟོ་སྦེ་འབག་མི་ ཨོམ་དམ་སྦྱིས་གང་འབད་མི་འདི་ཡང་ སྦུལ་
འདི་ལུ་འཐུང་བཅུག་ནུག དེ་ལས་ སྦུལ་དེ་གིས་ སྤྱང་ཀའི་བུམོ་
དེ་ ཆུ་ཅིག་གི་མཐའ་མར་ཁྱིད་སྦེ་ རྡོ་ཧོ་ཡུག་ཡུ་ གཞན་དང་མ་
འདྲཝ་ཅིག་བྱིན་ནུག།

བུམོ་འདི་ ནགས་སྐྱེས་ཡང་མ་འཚོལ་བར་ རྡོ་འདི་འབག་
སྦེ་ ཁྱིམ་ནང་ལོག་སོངམ་ད་ ཨཔ་དང་ཨའི་གིས་ བུམོ་འདི་ ད་
རིས་ ནགས་སྐྱེས་ཡང་འབག་འོང་ནི་མིན་འདུག ག་ཅི་འབད་དཔ་
སྨོ་ཟེར་དྲིས་ནུག བུམོ་གིས་ ད་རིས་ གཟུགས་ཅིག་ཡང་མ་བདེ་
ཟེར་སླབ་སྟེ་ རྡོ་འདི་ཡང་ མལ་ཆ་ནང་བཙུགས་སྦེ་ ཉལ་སྡོད་དཔ་

མས། ནངས་པ་དྲོ་པ་ གནམ་ནངསམ་ད་འབད་ཚེ་ མལ་ཆ་ནང་
གི་རྡོ་འདི་ ཕོ་རྒྱ་འཇའ་རིསམོ་ཅིག་ལུ་གྱུར། མོ་ར་ཉལ་སའི་ཁྱིམ་
འདི་ཡང་ རྒྱལ་པོའི་ཕོ་བྲང་ག་ནི་བ་ ཉམས་དགའ་ཏོག་ཏོ་ཅིག་ལུ་
གྱུར། རྒྱལ་པོའི་ཕོ་བྲང་ནང་ན་ རྒྱུ་ནོར་ལོངས་སྤྱོད་ག་ནི་ལས་ 
ཕུན་སུམ་ཚོགསཔ་སྦེ་ གྱུར་སྡོད་ནུག་ཟེར་ཨིན་མས།

དེ་གི་ནངས་པར་ ཕྱུག་པོའི་བུམོ་དེ་ ཕྲག་དོག་ལངས་ཏེ་ མོ་ 
འདི་བཟུམ་ག་དེ་སྦེ་གྱུར་སོཔ་ཨིན་ན་ ང་ལུ་ཡང་སླབ་གནང་ཟེར་
སླབ་ད་ བུམོ་དེ་གིས་ རྒྱས་ཤིང་རྒྱསཔ་སྦེ་སླབ་བྱིན་བྱིནམ་མས། དེ་
ལས་ ཕྱུག་པོའི་བུམོ་འདི་ཡང་ ཨོམ་དམ་སྦྱིས་ཅིག་འབག་སྦེ་ སྤྱང་
ཀའི་བུམོ་ ནགས་སྐྱེས་འཚོལ་བར་འགྱོ་སའི་ལམ་བདའ་སྟེ་ བལྟ་
བར་སོང་སོངམ་མས། ཡར་ ནགས་ཚལ་སྦུག་ནང་ལྷོདཔ་ད་ སྦུལ་
གནགཔོ་ཅིག་དང་ ཕྱད་ཅི་ཟེར་ཨིན་མས། མོ་གིས་ཡང་ ཨོམ་འདི་
འཐུང་བཅུགཔ་ད་ སྦུལ་གྱིས་ མོ་ཁྱིད་དེ་ ཆུ་ཅིག་གི་ནང་ན་ལས་ རྡོ་
གནགཔོ་ཅིག་ བཏོན་བྱིན་དེས་ཟེར་ཨིན་མས། དེ་ལས་ ཕྱུག་པོའི་
བུམོ་དེ་གིས་ དངོས་གྲུབ་ཐོབ་ཅི་མནོ་སྟེ་ ལོག་འོངས་སྦེ་ རྡོ་འདི་ 

མལ་ཆ་ནང་ན་བཙུགས་ཏེ་ ཉལ་སྡོད་སྡོདཔ་མས། ནུབ་ཕྱེད་དེ་ཅིག་
ཁར་ རྡོ་གནགཔོ་འདི་གིས་ སྦུལ་གནགཔོ་ཅིག་ལུ་གྱུར་ཏེ་ ཕྱུག་
པོའི་བུམོ་དེ་གི་གཟུགས་ཁར་དཀྱིས་ཏེ་ གཏང་མ་བཏུབ་པར་ དྲོ་པ་
འབདཝ་ད་ ཕྱུག་པོའི་བུམོ་དེ་ ཤི་སོ་ནུག་གོ།   །།

ཤིག་དང་ཀི་ཤིག

ཧེ་མ་ དུས་ཅིག་ལུ་ ཤིག་ ཁྲ་ཅུང་དལ་མོ་ཟེར་མི་ཅིག་དང་ ཀི་
ཤིག་ གནམ་མཆོང་རྒྱལ་མོ་ཟེར་མི་གཉིས་ ལྟོ་ཚང་བཟུང་སྟེ་སྡོད་
སྡོདཔ་མས། ཉིནམ་ཅིག་ ཁོང་གཉིས་ ཐུགཔ་རྫམ་གང་བསྐོལ་
སྦེ་ འཐུང་རནམ་ད་ ཀི་ཤིག་གིས་ཐུགཔ་འདི་ ཁོ་ར་རྐྱངམ་གཅིག་ 
འཐུང་ནིའི་གནས་སྐབས་འགྱིར་ཏེ་ ཤིག་ལུ་སླབ་ནུག དབའི་ 
ཁྲ་ཅུང་དལ་མོ་ ང་གིས་གནས་སྐབས་ཅིག་ཤེས་ཅི། ང་བཅས་ར་
གཉིས་ཀྱི་ ཐུགཔ་འདི་ ད་ལྟོ་མ་འཐུང་པར་ ངལ་བཅུག་གེ། ང་



25

25

བཅས་ར་གཉིས་ ཤིང་ཁུར་ཆ་རེ་ ལེན་པར་འགྱོ་ཞིནམ་ལས་ 
འཐུང་པ་ཅིན་ ཞིམ་ཟེར་སླབ་སླབཔ་མས། 

དེ་ལས་ ཁྲ་ཅུང་དལ་མོ་གིས་ཡང་ བཏུབ་ཟེར་ཁ་འཆམས་ཏེ་ 
གཉིས་ཆ་ར་ཤིང་ལེན་པར་ ཡར་སོ་ནུག དེ་ལས་ ཀི་ཤིག་གནམ་
མཆོང་རྒྱལམོ་གི་མནོ་བསམ་ལུ་ ད་རིས་འབདན་ ངེ་གི་གནས་
སྐབས་འདི་ གནམ་མེད་ས་མེད་ལེགས་ཤོམ་སོང་ཡི། ཁྲ་ཅུང་
དལ་མོའི་ གོམ་ཐེངས་ཁལ་ལྔ་གིས་ ངེ་གི་གོམ་པ་ཕྱེད་ཀ་ཡང་
མི་འོང༌། ང་གིས་ ཤིང་ཁུར་འབག་སྟེ་ ཧེ་མ་ལོག་འོངས་ཞིནམ་
ལས་ ཐུགཔ་རྫམ་གངམ་དེ་ ཧུམ་ཆི་ཆི་སྦེ་རྐྱབ་གེ་ནོ། དེ་ཅིག་ར་
ཨིན་ཟེར་མནོ་ནུག། 

དེ་ལས་ ཁོང་གཉིས་ཆ་ར་ ཤིང་ཁུར་ཆ་རེ་ཐོབ་ཞིནམ་ལས་ 
ལོག་འོངམ་ད་ གནམ་མཆོང་རྒྱལམོ་དེ་ ཤིང་ཁུར་འབག་སྟེ་ 
གནམ་ཁར་ཚར་རེ་མཆོངམ་ད་ ཤིང་ཁུར་ཚར་རེ་ལུག ད་རུང་ 
ཤིང་ཁུར་བསྡམས་ཏེ་ཚར་གཅིག་མཆོངམ་ད་ ད་རུང་ ཤིང་ཁུར་



ཚར་རེ་ལུག་སྟེ་ ཤིང་ཁུར་བསྡམས་ཡི་ར་འོངས་འོངསམ་མས། 
ཁྲ་ཅུང་དལ་མོ་གིས་ འགྲོས་ཀྱིས་བཏང་སྟེ་ ཤ་ར་ར་འོངསམ་ལས་ 
ཁྱིམ་ནང་ཧེ་མ་ལྷོད་དེ་ ཐུགཔ་འདི་ག་ར་ དྭངས་འཕྲོས་འཕྲོས་སྦེ་
འཐུངས། པྱེ་ཏ་ཡང་ལྕེ་གིས་བལྡགས་སྦེ་ ཕོཝ་ སྦོ་ལྡིར་ལྡིར་བཟོ་
སྟེ་ སྒོའི་སེར་གུ་ནང་ལས་ གཡིབས་བལྟཝ་ད་འབད་ཚེ་ གནམ་
མཆོང་རྒྱལ་མོ་ འཚབ་འཚབ་ར་འདྲཝ་སྦེ་འོང་དེས་ཟེར་ཨིན་མས། 

གནམ་མཆོང་རྒྱལ་མོ་དེ་ ཤིང་ཁུར་ ཁྱིམ་གྱི་གདོང་ཁར་ 
བཀོ་ལོང་ཡང་མེད་པར་བརྒྱུགས་ཏེ་ ཁྱིམ་ནང་བལྟ་བར་འགྱོཝ་ད་ 
ཐུགཔ་འདི་ ཨ་ཙི་ཅིག་ཡང་མ་བཞག་པར་ དྭངས་འཕྲོས་འཕྲོས་
བཟོ་ད་ནུག་ཟེར་ཨིན་མས། གནམ་མཆོང་རྒྱལ་མོ་ཙིགཔ་ཟ། ཞེ་
སྡང་མེ་བཟུམ་འབར་ཏེ་ ཐབ་ནང་ལས་མེ་མགལ་ཅིག་འཐུ་འབག་
འགྱོཝ་ཅིག་ སྒོའི་རྒྱབ་ཁར་ཁྲ་ཅུང་དལ་མོ་གི་ བྱང་ཏོ་གུ་ དབུར་
བཏང་ད་ནུག ཀི་ཤིག་གནམ་མཆོང་རྒྱལ་མོའི་གདུག་རྩུབ་ལུ་བལྟ་
སྟེ་ ཁྲ་ཅུང་དལ་མོ་ཡང་བཟོད་མ་ཚུགས་པར་ ཤིང་འཐུ་བར་འགྱོ་
ནིའི་ གྱོས་སྐོར་དང་པ་འཚོལ་མི་ཁྱོད་ར་ཨིན། ཚགས་ཁར་ཁྱོད་ར་

མ་ཚུད་པར་ སྡུག་ཚིག་ང་ལུ་ཟ་སྟེ་ ག་ཅི་སྨོ་ཟེར་ ཀི་ཤིག་གནམ་
མཆོང་རྒྱལ་མོ་འདི་ གནམ་ཁ་འཐུཝ་ཅིག་ ཐབ་ཁའི་ལྷ་ང་ནང་
བླུགས་ཏེ་ བརྔོ་བཏང་ད་ནུག།

དེ་གིས་སྦེ་ ད་ལྟོའི་བར་ན་ ཀི་ཤིག་གི་ཚོས་གཞི་ སྨུག་ནག་
སྦེ་འོང་དགོ་མི་འདི་ ཐབ་ཁའི་ལྷ་ང་ནང་ བརྔོཝ་ལས་བརྟེན་ཨིནམ་
དང་ ཤིག་གི་བྱང་ཏོ་གུ་ གནགཔོ་ཆུང་ཀུ་ཅིག་ཡོད་དགོ་མི་དེ་ མེ་
མགལ་གྱིས་འཚིགས་པའི་རྨ་ཤུལ་ ཨིན་ཟེར་སླབ་སྲོལ་ཡོདཔ་
ཨིན་ནོ།།  །།

སློབ་སྒོམ་ཆེན་དང་བྱ་བསོད་ནམས་
ཆོས་རྒྱལ།

ཧེ་མ་ གཡུས་ཅིག་ནང་ ནོར་རྫིཔ་གཉིས་ཡོདཔ་མས། ཉིནམ་
ཅིག་འབདཝ་ད་ ཁོང་གཉིས་ནོར་འཚོ་ས་ལུ་ གནམ་མེད་ས་མེད་
ལྟོཝ་བཀྱེས་ཏེ་ ཚལ་མ་ནང་ལུ་ ཟ་ནི་ཅིག་འཚོལ་བར་འགྱོཝ་ད་ 
བྱ་ཅིག་བཟུང་ཐོབ་ནུག བྱ་འདི་ གསད་ནི་འབདཝ་ད་ སྒོམ་ཆེན་
ཅིག་ལྷོད་ནུག སྒོམ་ཆེན་དེ་གིས་ བུཚ་གཉིས་ལུ་ ག་ཅི་འབདཝ་
སྨོ་ཟེར་སླབ་ད་ བུཚ་གཉིས་ཀྱིས་ ད་རིས་ང་བཅས་གཉིས་ གནམ་



29

29

ས་མེད་ལྟོཝ་བཀྱེས་ཏེ་ བྱ་འདི་ གསད་ཟ་ནི་སྦེ་ཨིན་ཟེར་སླབ་ནུག 
དེ་ལས་ སྒོམ་ཆེན་གྱིས་ དབའི་ ཁྱེད་གཉིས་ཀྱིས་ བྱ་འདི་མ་བསད་
པར་གཏང་ད་ ང་ལུ་ལྟོ་ཡོད་ ལྟོ་འདི་ ཁྱེད་གཉིས་ཟ་ཟེར་སླབ་ནུག

དེ་ལས་ ནོར་རྫིཔ་གཉིས་ཀྱིས་ བྱ་འདི་ མ་བསད་པར་ སྒོམ་
ཆེན་ལུ་བྱིན་ནུག སྒོམ་ཆེན་དང་བྱ་ དེ་ཁ་ལས་ཕར་འགྱོཝ་ད་ བྱ་
སྡོད་སའི་ཚང་ནང་ལྷོད་ལྷོདཔ་མས། དེ་ལས་ བྱ་དེ་གིས་ སློབ་
དཔོན་སྒོམ་ཆེན། ད་རིས་ ཁྱོད་ཀྱིས་ ངེའི་སྲོག་སྐྱབས་འབད་བྱིན་
ཏེ་ བཀྲིན་ཆེ་ཡི། ང་ ཨ་ནི་ཁར་སྡོདཔ་ཨིན། ངེའི་མིང་ བསོད་
ནམས་ཆོས་རྒྱལ་ཨིན། ནངས་པ་དྲོ་པ་ ཧ་སག་ལོངས་ཏེ་ ཁྱོད་ ང་
འབད་སར་ཤོག་སྨ་རེ་ཟེར་སླབ་ནུག། 

དེ་ལས་ སྒོམ་ཆེན་གྱིས་ དེ་གི་ནངས་པ་དྲོ་པ་ཧ་སག་ལོངས་ཏེ་ 
བསོད་ནམས་ཆོས་རྒྱལ་འབད་སར་ལྷོདཔ་ད་ བསོད་ནམས་ཆོས་
རྒྱལ་གྱིས་ དབའི་ སློབ་དཔོན་སྒོམ་ཆེན། ཁ་ཙ་ཁྱོད་ཀྱིས་ ང་སྲོག་
སྐྱབས་འབད་བའི་དགའ་ཚོར་ལུ་ ངེའི་ ཁོ་ཁ་རིག་པ་འདི་ བསྣམ་
བྱོན་ཟེར་སླབ་ནུག སྒོམ་ཆེན་གྱིས་ ཁོ་ཁ་རིག་པ་ཟེར་མི་འདི་གིས་ 



ག་ཅི་འབད་བཏུབ་ཟེར་འདྲིཝ་ད་ བསོད་ནམས་ཆོས་རྒྱལ་གྱིས་ 
ཁྱོད་ར་ག་ཅི་གནང་ཟེར་སླབཔ་ཅིག་ འདི་ཁ་ལས་ འབྱུངམ་ཨིན་
ཟེར་སླབ་ནུག སྒོམ་ཆེན་གྱིས་ ཁོ་ཁ་རིག་པ་འདི་འབག་འོངས་སྦེ་ 
ཁོ་ར་ག་ཅི་དགོཔ་ཅིག་ འདི་ལུ་གནང་ཟེར་སླབ་ཅི་ར་ཟ་སྡོད་ནུག། 

ཉིནམ་ཅིག་འབདཝ་ད་ སྒོམ་ཆེན་འདི་ བསོད་སྙོམས་ལྷང་
པར་འགྱོཝ་ད་ལུ་ ཁོ་ཁ་རིག་པ་འདི་ ཨང་རྒས་ཅིག་འབད་སར་
གཏམས་བཞག་ནུག ཨང་རྒས་ལུ་ ཁྱོད་ར་ག་ཅི་དགོཔ་ཅིག་ མིང་
བཏོན་ཏེ་གནང་ཟེར་སླབ་པ་ཅིན་ འདི་གིས་བྱིན་འོང་ཟེར་སླབ་སྦེ་
བྱོན་སོ་ནུག དེ་ལས་ ཨང་རྒས་ཀྱིས་ ཁོ་ཁ་རིག་པ་ལུ་ ལྟོ་དང་
ཚོདམ་གནང་ཟེར་སླབ་ཅི་ར་ ཟ་སྡོད་སྡོདཔ་མས། ཕྱི་རུ་ སློབ་
དཔོན་སྒོམ་ཆེན་ བསོད་སྙོམས་ལས་ལོག་ལྷོད་ཞིནམ་ལས་ དབའི་ 
ཨང་རྒས་ ངེའི་ཁོ་ཁ་རིག་པ་འདི་ ཀྭ་ལས་ཟེར་སླབ་ད་ ཨང་རྒས་
ཀྱིས་ ང་མི་ཤེས་ཟེར་སླབ་སྟེ་ ལོག་རེ་མ་སྟེར་བས།

དེ་ལས་ སྒོམ་ཆེན་འདི་ལོག་སྟེ་ར་ བསོད་ནམས་ཆོས་རྒྱལ་
འབད་སར་སོང་སྦེ་ ཁོ་ཁ་རིག་པ་བྱང་ད་ཡི་ཟེར་སླབ་ད་ བསོད་
ནམས་ཆོས་རྒྱལ་གྱིས་ ལུག་ཅིག་བྱིན་ནུག སྒོམ་ཆེན་གྱིས་ ལུག་

འདི་གིས་ ག་ཅི་བཏུབ་ཟེར་སླབ་ད་ བསོད་ནམས་ཆོས་རྒྱལ་
གྱིས་ ལུག་འདི་ལུ་ ལྟོ་ལེགས་ཤོམ་སྦེ་བྱིན་ཞིནམ་ལས་ དྲོ་པ་རེ་
ལུ་ མཆན་ལོགས་གུ་ མཛོ་ཕོག་རེ་དྲང་པ་ཅིན་ ལུག་གི་ཁ་ལས་ 
གསེར་ཀྲམ་ཤ་ར་ར་འཐོན་འོང་ཟེར་སླབ་སྟེ་ བྱིན་བྱིནམ་མས། དེ་
ལས་ སྒོམ་ཆེན་གྱིས་ ག་དགོ་མི་འདི་ལུ་ གསེར་ཀྲམ་རེ་ ལུག་
འདི་ལས་ བཏོན་ཡི་ར་སྡོད་སྡོདཔ་མས། 

དེ་ལས་ ཉིནམ་ཅིག་ བསོད་སྙོམས་ལུ་བྱོནམ་ད་ ལུག་འདི་
ཡང་ ཨང་རྒས་འབད་སར་གཏམས་བཞགཔ་ད་ ཨང་རྒས་ཀྱི་
མནོ་བསམ་ལུ་ ལུག་དེ་སྦེ་ར་བཞག་པ་ཅིན་ ཉིནམ་རེ་གསེར་ཀྲམ་
རེ་ར་ཨིན་མས། བསད་པ་ཅིན་ ཕོ་བའི་ནང་ གསེར་ཀྲམ་རྒྱགས་
ཚད་འོང་མནོ་སྟེ་བསད་ད་ནུག ལུག་བསད་ཚརཝ་ད་ ཕོ་བའི་ནང་ 
གསེར་ཀྲམ་གསུམ་ལས་བརྒལ་ཏེ་ མི་ནུག་ཟེར་ཨིན་མས། དེ་
ཅིག་བར་ན་ སློབ་དཔོན་སྒོམ་ཆེན་འདི་ ལོག་ལྷོདཔ་ད་ དབའི་ 
ཨང་རྒས་ ངེའི་ལུག་འདི་ ཀྭ་ལས་ཟེར་འདྲིཝ་ད་ ཨང་རྒས་ཀྱིས་ 
ང་མི་ཤེས་ཟེར་སླབ་ནུག།

དོ་རུང་ སློབ་དཔོན་སྒོམ་ཆེན་གྱིས་ བསོད་ནམས་ཆོས་རྒྱལ་
འབད་སར་སོང་སྦེ་ ལུག་འདི་ཤི་སོ་ཡི་ཟེར་སླབ་ད་ བསོད་ནམས་
ཆོས་རྒྱལ་གྱིས་ སྟ་གཡུ་ཅིག་བྱིན་ནུག ཁྱོད་ཀྱི་ སྟ་གཡུ་འདི་གིས་ 
ག་ཅི་བཏུབ་ཟེར་སླབ་ད་ ཁྱོད་ར་ དྲོ་པ་ཧ་སག་ལོངས་ཏེ་ སྟ་གཡུ་
འདི་ མཆོད་བཤམ་གུ་བཀལ་སྦེ་ ཕྱག་འཚལ་བ་ཅིན་ དངོས་གྲུབ་
ཐོབ་ཟེར་སླབ་ནུག སློབ་དཔོན་སྒོམ་ཆེན་གྱི་མནོ་བསམ་ལུ་ དངོས་
གྲུབ་མ་འདྲཝ་ཅིག་ར་ འཐོབ་ནི་འདྲ་བས་མནོ་སྟེ་ ཕྱག་འཚལ་
ད་ནུག ཕྱག་ཚར་ཅིག་འཚལཝ་ད་ལུ་ ཚར་ཅིག་སྤར་ནུག ཚར་
གཉིས་འཚལཝ་ད་ ཚར་གཉིས་སྤར་ནུག ཚར་གསུམ་འཚལཝ་ད་
ལུ་ སྟ་གཡུ་གིས་ སྒོམ་ཆེན་འདི་ ག་ཏེ་འགྱོ་རུང་མ་བཞག་པར་ 
ཤི་ཤི་ར་བརྡུངས་བྱིན་ད་ནུག།

དེ་ལས་ སློབ་དཔོན་སྒོམ་ཆེན་ ཉིནམ་ཅིག་བསོད་སྙོམས་
ལུ་བྱོནམ་ད་ སྟ་གཡུ་འདི་ཡང་ ཨང་རྒས་འབད་སར་གཏམས་
བཞག་ནུག དབའི་ ཨང་རྒས་ ངེའི་སྟ་གཡུ་འདི་ལུ་ ཕྱག་མ་
འཚལ་སྨ་རེ་ཟེར་སླབ་ད་ ལགས་སོ་ཟེར་ཞུ་ནུག ཨང་རྒས་ཀྱི་

མནོ་བསམ་ལུ་ ཕྱག་མ་འཚལ་བ་འདི་ འཚལ་བ་ཅིན་ལེགས་ཤོམ་
ཨིན་མནོ་སྟེ་ སློབ་དཔོན་སྒོམ་ཆེན་ རྒྱབ་ཐལཝ་ཅིག་ར་ ཨང་
རྒས་ཀྱིས་སྟ་གཡུ་འདི་ལུ་ ཕྱག་འཚལ་ད་ནུག ཕྱག་ཕོག་གསུམ་ 
འགྱོ་མ་འགྱོ་ཅིག་ཁ་ལས་ སྟ་གཡུ་འདི་གིས་ ཨང་རྒས་འདི་ ཞག་
ཞག་ར་དྲངས་སྦེ་ ཤི་ནི་བཟུམ་ར་བཟོ་ནུག་གོ།  །།

34

ནོར་རྫིཔ་དང་སྲིནམོ།

དང་ཕུའི་དུས་ལུ་ ང་བཅས་རའི་གཡུས་ཁ་ ཆོས་མ་དར་ནི་འདི་
གིས་ སྲིནམོ་ཚུ་ཡང་ འཕྲལ་འཕྲལ་ར་ མི་རེ་རེ་གཉིས་གཉིས་
སྦེ་སྡོད་ས་ལུ་ གནོདཔ་བཀལ་བར་འོང་དོ་ཡོདཔ་མས། ཚར་
ཅིག་འབདཝ་ད་ རི་ཁ་ལུ་ ནོར་རྫིཔ་ཅིག་ ནོར་འཚོ་ས་ལུ་ ཆ་
རོགས་ག་ཡང་མེད་པར་ ཁོ་ར་རྐྱངམ་གཅིག་སྦེ་ སྡོད་དགོཔ་ཐོན་
སོངམ་མས། ཕྱི་རུ་ཅིག་འབདཝ་ད་ སྲིནམོ་ཅིག་འོངས་ཏེ་ ལྟོཝ་
བཀྱེས་ཆི་ཡི། ཁྱོད་ཟ་དགོ་པས་ཟེར་སླབ་སླབཔ་མས། ནོར་རྫིཔ་
འདི་ འདྲོགས་པའི་ཤུགས་ཀྱིས་ ང་ ཟ་མ་ད་ ཨ་ལུ་ལེ་ཤ་གསོ་

ནི་ཡོད། ང་གིས་ ཁྱོད་ལུ་ནོར་ཤ་ ཀ་ལ་རྫམ་སྦོམ་གང་བཙོ་སྟེ་
བྱིན་གེ། ཁྱོད་ར་ དུམ་གྲ་ཅིག་ངལ་འཚོ་སྟེ་ སྡོད་ཟེར་སླབ་སླབཔ་
མས། སྲིནམོ་དེ་གི་མནོ་བསམ་ལུ་ ནོར་རྫིཔ་ ཁོ་ར་གཅིག་གིས་
མི་འགྲང་ནི་མས་ དང་པ་ཤ་བཙོ་བཙོཝ་ཟ། དེ་ལས་ ནོར་རྫིཔ་ཁོ་
ར་ཟ་གེ་མནོ་སྟེ་ བཏུབ་བཏུབ་ཟེར་སླབ་ནུག དེ་ལས་ སྲིནམོ་ངལ་
འཚོ་སྡོད་སར་གཉིད་ལོག་སོངམ་མས། 

སྲིནམོ་དེ་ ཕྱི་རུ་ཉལ་མི་འདི་གིས་ དྲོ་པ་གནམ་ མ་ནངས་ཚུན་
ཚོད་ར་གཉིད་མ་ཚོར་བས། དྲོ་པ་གནམ་ནངསམ་ཅིག་ ནོར་རྫིཔ་དེ་
གིས་ ཆུ་ཚན་གནམ་མེད་ས་མེད་འཁོལ་ཏེ་ཡོད་མི་འདི་ ཡར་འཐུ་
སྦེ་ དབའི་ དབའི་ཟེར་ སྲིནམོ་གི་མགུ་ཏོ་ཁར་བླུགས་བཏངམ་
ལས་ སྲིནམོ་མགུ་ཏོ་ཁ་གི་ སྐྱ་དང་པགས་ཀོ་ཚུ་ ག་ར་བཤུར་
བཏང་ད་ནུག སྲིནམོ་ དྲེགས་མ་ཚུགས་པར་སྐད་ར་ཤོར་ཏེ་ ནོར་
གྱི་བྱང་ས་ལས་ ཕྱི་ཁར་ཐོན་ཡར་སོ་ནུག ཕྱི་ཁ་ལས་ལོག་བལྟཝ་
ད་ དོ་རུང་ ནོར་རྫིཔ་དེ་གིས་ ཀ་ལ་རྫམ་འདི་ ལགཔ་གཉིས་ཆ་སྟེ་
བཤེད་སྦེ་ དབའི་ དབའི་ཟེར་སྐད་རྐྱབ་ད་ དོ་རུང་ ཆུ་ཚན་འབག་



འོངམ་འདྲས་མནོ་སྟེ་ སྲིནམོ་དེ་གིས་ ཁྱོད་ཁྱད་མེད་ ནངས་པར་
ཕྱད་གེ་སྨ་རེ་ཟེར་སླབ་སྟེ་ ལོག་སྟེ་ར་མ་བལྟ་བར་བྱོག་ཡར་སོ་
ནུག།

ནོར་རྫིཔ་འདི་ནི་ ནངས་པ་ག་དེ་སྦེ་ འབད་འོང་ག་མནོ་སྟེ་ 
གནམ་མེད་ས་མེད་འདྲོགས་ཆི་ནུག དེ་གི་ནངས་པ་དྲོ་པ་ ནོར་རྫིཔ་
དེ་ ཧ་སག་སྟེ་ར་ལོངས་ཞིནམ་ལས་ ཨོམ་ཚུ་བཞོ། ནོར་ཚུ་རྩྭ་
ཁར་བཏང༌། ནོར་རྫིཔ་ཁོ་ར་ཡང་ ལྟོ་འགྲངསམ་སྦེ་ཟ་ཞིནམ་ལས་ 
བྱང་སའི་སྦོ་ལོགས་ཁར་ མཚོའི་མཐའ་མར་ ཤིང་རིངམོ་ཅིག་ཡོད་
མི་དེ་གུ་ འཛེགས་སྦེ་སྡོད་ནུག ཡུདཔ་ཅིག་ཁ་ལས་ སྲིནམོ་ ཧེ་
མ་ཆུ་ཚན་གྱིས་བཤུར་མི་འདི་ དཔྱལ་ཐེ་ར་ལང་ལང་སྦེ་ སྣ་ཁྱིདཔ་
འབད་དེ་ སྲིནམོ་ཆ་རོགས་ལེ་ཤ་ཁྱིད་དེ་ ཁོ་འཚོལ་དེས་ཟེར་ཨིན་
མས། 

ཡུདཔ་ཅིག་ཁ་ལས་ སྲིནམོ་ཅིག་གིས་ཁོ་མཐོང་ནུག ཡར་
བལྟ་ཞིག་ ཤིང་གུ་མི་ཅིག་འདུག་ཟེར་སླབ་སྟེ་ སྲིནམོ་ཚུ་ ག་ར་ 
ཤིང་གི་རྩ་བར་སྤུངས་ཆི་ནུག དེ་བསྒང་ སྲིནམོ་ཚུ་གིས་ ཤིང་

གུ་འཛེག་མི་ཤེས་དོ་ཡོདཔ་མས། དེ་ལས་ སྲིནམོ་དཔྱལ་ཐེ་དེ་གིས་
སླབ་ནུག ད་ ང་བཅས་ཆ་ཁྱབ་ གཅིག་གིས་གཅིག་གུ་འཛེགས་ཏེ་ 
ཁོ་བཟུང་པ་ཅིན་དྲག་ཟེར་སླབ་ད་ སྲིནམོ་ཚུ་ ག་ར་ཁ་འཆམས་ཏེ་ 
ཧེ་མའི་སྲིནམོ་དེ་ར་འོག་ལུ་སྡོད། དེ་གི་གུ་ སྲིནམོ་ཚུ་ གཅིག་གིས་
གཅིག་གུ་འཛེགས་ཏེ་ ནོར་རྫིཔ་འདི་བདའ་ཟུན་ནི་བཟུམ་འབད་
ནུག ནོར་རྫིཔ་དེ་ནི་ གནམ་མེད་ས་མེད་འདྲོགས་པའི་ཤུགས་ཀྱིས་ 
ཤིང་གི་ཞལ་ལག་ཅིག་བཅག་སྦེ་ དབའི་ དབའི་ཟེར་སླབ་ད་ མར་
འོག་ལུ་ཡོད་མི་སྲིནམོ་དཔྱལ་ཐེ་དེ་ དབའི་ དབའི་ཟེར་སླབ་ད་ ད་
རུང་ ཆུ་ཚ་ཏོམ་བླུག་ནི་ཨིན་མས་མནོ་སྟེ་ བྱོག་འགྱོ་ནི་སྦེ་སྤརཝ་
ཅིག་ སྲིནམོ་ཚུ་ ག་ར་རྦོབ་རིལ་ཏེ་ ཤིང་གི་རྩ་བ་ལུ་ མཚོ་ཅིག་
ཡོད་མི་དེ་ནང་ བུད་དེ་ཤི་སོ་ནུག དེ་ལས་ཚུར་ ནོར་རྫིཔ་དེ་ཡང་ 
ཁོ་རའི་གནས་སྐབས་དེ་ལུ་ ངལ་རངས་ཏེ་ སེམས་དགའ་ཏོག་ཏོ་
སྦེ་ སྡོད་ནི་ཐོབ་ནུག་གོ།  །།

སྟག་དང་གླང་ཅུང་།

དང་ཕུ་དིང་ཕུ་ མི་ཚུ་ག་ར་ ནོར་ལུ་བརྟེན་ཏེ་ ཟ་དོ་ཡོདཔ་མས། 
མི་ཚུ་ སྡོད་སའི་ཁྱིམ་ཟེརཝ་ཡང་མེད་པར་ ནོར་དང་གཅིག་ཁར་ 
གཞིས་སྤོ་ཡི་སྤོ་ཡི་ར་སྡོད་དོ་ཡོདཔ་མས། ནམ་ཅིག་འབདཝ་ད་ 
ནོར་གྱི་རུ་ཁག་སྦོམ་ཅིག་ ནོར་གྱི་གླགས་གཞན་ཁར་གཞིས་སྤོ་སྟེ་
འགྱོཝ་ད་ རྒྱ་ཚམོ་ཅིག་ བོའུ་ཅུང་འཚར་ཏེ་ ལམ་འགྱོ་མ་ཚུགས་
པར་ འདི་ནང་ལུས་སོ་ནུག ཉིནམ་ཅིག་སྟག་ཕྱུ་གུ་ཡོད་མི་གི་ཨའི་ 
ན་འཐན་ལྟོཝ་བཀྱེས་མི་ཅིག་འོངས་ཏེ་ རྒྱ་ཚམོ་འདི་བསད་བཏང་ད་
ནུག དེ་ལས་ སྟག་གིས་ རྒྱ་ཚམོ་གི་ཤ་འདི་འབག་འགྱོཝ་ད་ བོའུ་

ཅུང་འདི་ ཨའི་འགྱོ་དོ་མནོ་སྟེ་ རྟིང་བདའ་ཏེ་ཡར་སོ་ནུག། 
དེ་ལས་ སྟག་ མོ་ར་གི་ཕྱུ་གུ་ཡོད་སར་ལྷོད་དེ་ ཕྱུ་གུ་ལུ་

ཨོམ་བྱིནམ་ད་ རྒྱ་ཚམོ་གི་བོའུ་ཅུང་ཡང་ བལྟ་སྟེ་སྡོདཔ་ད་ སྡི་ཆེ་
སྟེ་ བོའུ་ཅུང་ལུ་ཡང་ མོ་རའི་ཨོམ་འདྲན་འདྲ་བྱིན་སྦེ་གསོ་ད་ནུག 
ཉིནམ་ཅིག་སྟག་ཨའི་འདི་ ཤ་འཚོལ་བར་འགྱོཝ་ད་ ཤ་རོགསཔ་
ཅིག་གི་མདའ་ཕོག་སྟེ་ ཤི་ནི་གུ་ཐུགཔ་ད་ མོ་རའི་ཕྱུ་གུ་ལུ་སླབ་
སླབཔ་མས། ད་རིས་འབདན་ ང་ཤི་ར་ཤི་ནི་ཨིན་མས། ང་མེད་
པའི་ཤུལ་ལུ་ ཁྱོད་ཀྱིས་བོའུ་ཅུང་འདི་ མ་བསད་སྨ་རེ་ཟེར་སླབ་ད་ 
སྟག་གི་ཕྱུ་གུ་འདི་གིས་ བཏུབ་ཟེར་སླབ་སྟེ་ སྟག་ཨའི་འདི་ཤི་སོ་
ནུག།

དེ་ལས་ ཁོང་ཨའི་མེད་པའི་སྟག་གི་ཕྱུ་གུ་དང་ རྒྱ་ཚམོ་གི་
བོའུ་ཅུང་གཉིས་ཆ་ར་ག་ནི་ལས་ འཆམ་ཏོག་ཏོ་སྦེ་སྡོད་དོ་ཡོདཔ་
མས། ཁོང་གཉིས་ ཕྱི་རུ་ཡང་སྟག་ཚང་ནང་གཅིག་ཁར་ཉལ། དྲོ་
པ་ སྟག་ལོངས་ཏེ་འགྱོཝ་ད་ སྐད་ཚར་རེ་རྐྱབ་སྟེ་ ཤ་འཚོལ་བར་
འགྱོ། ཉིན་མར་ གླང་ཅུང་རྩྭ་ཟ་བར་འགྱོཝ་ད་ རྭཝ་གིས་ གད་



པ་ཚར་རེ་བསློགས་སྦེ་འགྱོ་དོ་ཡོདཔ་མས། ཉིནམ་ཅིག་འབདཝ་ད་ 
འ་དོམ་ཅིག་འོངས་ཏེ་ སྟག་དང་གླང་ཅུང་གཉིས་འཆམ་ཏོག་ཏོ་སྦེ་ 
རྩེདམོ་རྩེ་སྡོད་སར་མཐོང་སྟེ་ ཁོང་གཉིས་ཀྱི་བར་ན་དཀྲོགས་རྐྱབ་
ཞིནམ་ལས་ སྟག་གིས་ གླང་ཅུང་འདི་བསད་པ་ཅིན་ རྒྱུ་མ་ནང་
ཁྲོལ་ཚུ་ ག་ར་ཟ་ནི་ཐོབ་ཟེར་མནོ་ནུག།

དྲོཔ་ཅིག་ སྟག་གི་ཕྱུ་གུ་འདི་ སྟག་ཚང་ནང་ལས་ཐོན་འགྱོཝ་
ད་ འ་དོམ་གྱིས་རྟིང་ཤུལ་བདའ་སྟེ་ ཡར་སོ་ནུག ཆུ་ཅིག་ཡོད་
སར་ལྷོདཔ་ད་ འ་དོམ་འདི་ སྟག་གིས་གསད་ནི་འབདཝ་ད་ ང་མ་
བསད་ ཁྱོད་ལུ་བློ་ཅིག་ སླབ་ནི་ཡོད་ཟེར་སླབ་སླབཔ་མས། སྟག་
གིས་ ག་ཅི་སླབ་ནི་ཡོད་ སླབ་ཟེར་སླབ་ནུག འ་དོམ་འདི་གིས་ 
ཁྱོད་བཟུམ་མའི་སྟག་ གླང་ཅུང་དང་གཅིག་ཁར་སྡོད་དེ་ཨིན་མས། 
ནམ་ཅིག་གླང་ཅུང་འདི་གིས་ ཁྱོད་གསད་འོང༌། ཉིནམ་རིང་ཆད་
ར་ ཨག་རྩ་རྐྱབ་སྟེ་ རྭཝ་གིས་གད་པ་ལྷོག་མི་འདི་ ཁྱོད་གསད་
ནི་ཟེར་ སླབ་པའི་བརྡ་ཨིན་ཟེར་སླབ་སྟེ་ཡར་སོ་ནུག དོ་རུང་ གླང་
ཡོད་སར་སོང་སྦེ་ གླང་འདི་གིས་ འ་དོམ་འདི་བརྡུང་པར་འགྱོཝ་

ད་ ང་ལུ་མ་བརྡུང་ ང་གིས་ཁྱོད་ལུ་ བློ་ཅིག་སླབ་ནི་ཡོད་ཟེར་སླབ་
སླབཔ་མས། གླང་གིས་ ག་ཅི་སླབ་ནི་ཡོདཔ་སྨོ་ཟེར་སླབ་ད་ འ་
དོམ་གྱིས་ ཁྱོད་བཟུམ་མའི་གླང་ཅུང་ སྟག་དང་གཅིག་ཁར་སྡོད་དེ་
ཨིན་མས། ནམ་ཅིག་ཁྱོད་ སྟག་གིས་གསད་ཟ་འོང༌། སྟག་འདི་
དྲོ་པ་ཚར་རེ་འགྱོཝ་ད་ སྐད་ཚར་རེ་རྐྱབ་མི་འདི་ ཕྱི་ལས་ཤ་ཐོབ་པ་
ཅིན་ཨིན། མ་ཐོབ་པ་ཅིན་ ཁྱོད་གསད་ནི་ཨིན་ཟེར་བའི་ བརྡ་ཨིན་
ཟེར་སླབ་སྦེ་ཡར་སོ་ནུག། 

དེ་ཚེ་ཕྱི་རུ་ སྟག་དང་གླང་ཅུང་གཉིས་ཆ་ར་ ནང་ན་ལས་དོགས་
པ་ཟ་ཡི་ར་ གཅིག་ཁར་ཉལ་ནུག དེ་གི་ནངས་པ་དྲོ་པ་ ཧེ་མ་ར་ 
སྟག་འདི་གིས་ལོངམ་ཅིག་ སྐད་ཚར་ཅིག་རྐྱབ་ད་ གླང་འདི་གི་
མནོ་བསམ་ལུ་ རོགས་འ་དོམ་གྱིས་སླབ་མི་འདི་ བདེན་པས་ཟེར་
མནོ་ནུག དེ་གི་རྟིང་ཤུལ་ར་ གླང་འདི་གིས་ཡར་ལོངས་སྦེ་ ཨག་
རྩ་རྐྱབ་སྟེ་ས་ལྷོགཔ་ད་ སྟག་འདི་གི་མནོ་བསམ་ལུ་ཡང་ འ་
དོམ་གྱིས་སླབ་མི་འདི་ ཨིན་ར་ཨིན་མས་ཟེར་མནོ་སྟེ་ གཉིས་ཆ་
ར་འཛིངས་ད་ནུག ཉིནམ་གཅིག་ར་ རྒྱལ་ཕམ་ཕྱེ་མ་ཚུགས་པར་ 

འཛིང་འཛིང་འབད་བའི་མཐའ་མར་ ནཱ་འཐན་ར་བུང་འགམ་པའི་
ཤུགས་ཀྱིས་ ཕྱི་རུ་ཁོང་གཉིས་ཆ་ར་ འདྲན་འདྲ་ཤི་སོ་ནུག འ་
དོམ་འདི་ གླང་ཅུང་གི་རྒྱུ་མ་ནང་ཁྲོལ་ཟ་ནི་སྦེ་ སེམས་དགའ་སྟེ་ 
ཁོང་གཉིས་འཛིང་སར་སྦོ་ལོགས་ཁར་འོངས་ཏེ་ ཡར་ལས་བསྐོར། 
མར་ལས་བསྐོར་སྦེ་ ལྟདམོ་བལྟ་སྡོད་པ་ར་ སྟབས་མ་ལེགསཔ་
ཅིག་ལུ་ གླང་ཅུང་འགྱེལ་འགྱོཝ་ད་ འ་དོམ་འོག་ལུ་ཚུད་སྦེ་ སྤར་
མ་ཐལ་བར་ཤི་སོ་ནུག་གོ།  །།

ཕྱེམ་ལ།

ཧེ་མ་ གཡུས་ཅིག་ནང་ ཕོ་རྒྱ་པདྨ་ཟེར་མི་ཅིག་ཡོདཔ་ཨིན་མས། 
ཁོ་ཨ་རྟག་ར་ བཏགམ་བཞོགས་ཏེ་ རོགས་ལུ་བཙོངས་ཏེ་ཟ་དོ་
ཡོདཔ་མས། ནམ་ཅིག་ ཁོ་བཏགམ་གཞོག་སྟེ་སྡོདཔ་ད་ ཕྱེམ་
ལ་ཅིག་འོངས་ཏེ་ ཁོ་གི་རྒྱ་བོ་གུ་ ཚང་བཟོ་བཟོཝ་མས། ཁོ་གིས་ 
ཕྱེམ་ལ་འདྲོག་བཅུག་གེ་མནོ་སྟེ་ སྐད་ཤུགས་སྦེ་རྐྱབ་ད་ འཕརཝ་
ཅིག་གིས་གོ་སྟེ་ འཕརཝ་འདྲོགས་པའི་ཤུགས་ཀྱིས་ གླི་ཤིང་གུ་
འཛེགསཔ་ད་ གླི་ཅིག་བུད་དེ་ ཀ་ཤའི་མགུ་ཏོ་ཁར་ཕོག་ནུག དེ་
ལས་ ཀ་ཤ་འདྲོགས་ཏེ་བྱོག་འགྱོཝ་ད་ ཀ་ཤའི་རྐངམ་གིས་ སྦུལ་



ཅིག་གི་མགུ་ཏོ་བསྣད་ད་ནུག སྦུལ་འདི་ ན་ཟུག་གིས་དྲེགས་མ་
ཚུགས་པར་ བྱམོ་གི་སྒོང་རྡོག་ཟ་བཏང་ད་ནུག། 

དེ་ལས་ བྱམོ་ཙིགཔ་ཟ་སྟེ་ རྒྱལ་པོའི་སྐུ་མདུན་ལུ་བཅར་
ཏེ་ ངེའི་སྒོང་རྡོག་ སྦུལ་གྱིས་ཟ་བཏང་ད་ཡི་ཟེར་ཞུཝ་ད་ རྒྱལཔོ་
གིས་ སྦུལ་ནཱ་ཤོག་ཟེར་གསུངས་ནུག སྦུལ་ རྒྱལཔོ་བཞུགས་སར་
བཅརཝ་ད་ རྒྱལཔོ་གིས་ ཁྱོད་ བྱམོ་གི་སྒོང་རྡོག་ག་ཅི་སྦེ་ ཟཝ་
སྨོ་ཟེར་གསུངམ་ད་ སྦུལ་གྱིས་ ངེའི་མགུ་ཏོ་ ཀ་ཤའི་རྐངམ་གིས་
བསྣད་བྱིན་ཏེ་ དྲེགས་ར་མ་ཚུགས་པར་ཟ་ཡི་ཟེར་ཞུ་ནུག རྒྱལཔོ་
གིས་ ཀ་ཤ་ནཱ་ཤོག་ཟེར་གསུངས་ཞིནམ་ལས་ ཁྱོད་ག་ཅི་སྦེ་ སྦུལ་
གྱི་མགུ་ཏོ་བསྣད་དཔ་སྨོ་ཟེར་གསུངམ་ད་ ཀ་ཤ་གིས་ ངེའི་མགུ་
ཏོ་ཁར་ འཕརཝ་གིས་གླི་བླུགས་བྱིན་ནི་འདི་གིས་ འདྲོགས་ཏེ་
བྱོག་འགྱོཝ་ད་ རྐངམ་གིས་བསྣད་ཡར་སོང་ནུག་ལགས་ཟེར་
ཞུ་ནུག ད་རུང་ རྒྱལཔོ་གིས་ འཕརཝ་ཤོག་ཟེར་གསུངས་ཏེ་ 
འཕརཝ་ རྒྱལཔོ་བཞུགས་སར་བཅརཝ་ད་ རྒྱལཔོ་གིས་ཁྱོད་ག་ཅི་
སྦེ་ ཀ་ཤའི་མགུ་ཏོ་ཁར་ གླི་བླུགས་བྱིན་བྱིནམ་སྨོ་ཟེར་གསུངམ་

ད་ འཕརཝ་གིས་ བཏགམ་གཞོག་མི་ཨཔ་པདྨ་གིས་ ང་ལུ་སྐད་
ཤུགས་སྦེ་ རྐྱབ་སྟེ་འདྲོག་བཅུགཔ་ལས་ ང་འདྲོགས་པའི་ཤུགས་
ཀྱིས་ གླི་ཤིང་གུ་འཛེགསཔ་ད་ གླི་བུད་དེ་ ཀ་ཤའི་མགུ་ཏོ་གུ་ཕོག་
ཅི་ཟེར་ཞུ་ནུག། 

དེ་ལས་ རྒྱལཔོ་གིས་ ཨཔ་པདྨ་ཤོག་ཟེར་གསུངས་ནུག 
ཨཔ་པདྨ་ རྒྱལ་པོའི་སྐུ་མདུན་ལུ་བཅརཝ་ད་ རྒྱལཔོ་གིས་ ཁྱོད་
འཕརཝ་ལུ་སྐད་ཤུགས་རྐྱབ་སྟེ་ ག་ཅི་སྦེ་འདྲོག་བཅུག་བཅུགཔ་
སྨོ་ཟེར་གསུངམ་ད་ ཨཔ་པདྨ་གིས་ ང་གིས་འཕརཝ་འདྲོག་
བཅུག་ར་མ་བཅུག ཕྱེམ་ལ་གིས་ ངེའི་རྒྱ་བོ་གུ་ཚང་བཟོཝ་མས། 
ང་གིས་ ཕྱེམ་ལ་འདྲོག་བཅུག་ནིའི་དོན་ལུ་ སྐད་ཤུགས་སྦེ་རྐྱབ་
རྐྱབཔ་ཨིན་ཟེར་ཞུ་ནུག དེ་ལས་ རྒྱལཔོ་གིས་ ཕྱེམ་ལ་ཤོག་ཟེར་
གསུངས་ཏེ་ ཕྱེམ་ལ་རྒྱལཔོ་འབད་སར་བཅརཝ་ད་ རྒྱལཔོ་གིས་ 
ཁྱོད་ ཨཔ་པདྨ་གི་རྒྱ་བོ་གུ་ ག་ཅི་སྦེ་ ཚང་བཟོ་བཟོཝ་སྨོ་ཟེར་
གསུངམ་ད་ ཕྱེམ་ལ་ཞུ་ས་ག་ནི་ཡང་མེད་པར་ ང་ར་རང་རྫུན་ཟེར་
སླབ་སྟེ་ མེ་ནང་འཛུལ་སོ་ནུག དེ་འབད་ནི་འདི་གིས་ ད་རེས་ཡང་

ཕྱེམ་ལ་འདི་ མེ་ནང་ལུ་ར་མཆོང་མི་འདི་ ཧེ་མ་གི་རྫུན་པ་སེམས་
ཁར་དྲནམ་ལས་བརྟེན་ཏེ་ ཨིན་མས་གོ།།  །།



47

བུམོ་སྤུན་ཆ་གཉིས།

དང་ཕུ་ གཡུས་ཅིག་ནང་ལུ་ ཨམ་སྤུན་ཆ་གཉིས་ ཡོདཔ་ཨིན་
མས། ཁོང་གཉིས་ཆ་ར་གིས་ ཉིནམ་གཅིག་ལུ་ བུམོ་རེ་རེ་སྐྱེས་
སྐྱེསཝ་མས། ཨ་ཞེམོ་གི་བུམོ་གི་མིང་ མཚོ་མོ་དང་ ནུམོ་གི་བུམོ་
གི་མིང་ལུ་ ལྷ་མོ་ཟེར་སླབ་དོ་ཡོདཔ་མས། བུམོ་གཉིས་ བཟོ་
ལྟ་ཁམ་གསུམ་དང་ འབད་གཞག་བཅའ་གཞག་ག་ར་ ཅོག་ར་
འཐདཔ་ཡོད་རུང་ ཨམ་རྒན་ཤོསམ་འདི་ བང་ཆེ་ནི་འདི་གིས་ ཟ་
ནི་འཐུང་ནི་ཡོདན་ མོ་ར་དང་ མོ་རའི་བུམོ་མཚོ་མོ་ཟ། ལཱ་འབད་ནི་
ཡོདན་ ནུམོ་དང་ནུམོ་གི་བུམོ་ལྷ་མོ་ལུ་བཀོལ་ཏེ ཨ་ཞེམོ་མ་སྨད་



གཉིས་ཀྱིས་ ནུམོ་མ་སྨད་གཉིས་ མིག་ཁ་ར་བཀལ་ཏེ་བཞག་དོ་
ཡོདཔ་མས། དེ་འབད་རུང་ ནུམོ་མ་སྨད་གཉིས་ སེམས་ལེགས་
ཤོམ་ཡོད་ནི་འདི་གིས་ འདྲན་འདྲ་མ་འབད་བར་ བཟོད་དེ་ར་སྡོད་
དོ་ཡོདཔ་མས།

ཡུདཔ་ཅིག་ཁ་ལས་ བུམོ་གཉིས་ཀྱིས་ ལོ་༡༥ རེ་ལངསམ་
ད་ ནུམོ་ལྷ་མོ་གི་ཨའི་འདི་ ནད་ཅིག་བཏབ་སྟེ་གྱོངས་སོ་ནུག མོ་
གྱོངསམ་ད་ སེམས་མོ་རའི་བུམོ་ལུ་ཆགས་ནི་འདི་གིས་ འདི་འཕྲོ་
ལས་ར་ཁྱིམ་འདི་ནང་གི་ བ་དམརཔོ་ཅིག་ལུ་སྐྱེ་བ་ལེན་ཆི་ནུག 
ཁྱིམ་འདི་ནང་གི་ ནོར་འཚོ་བར་ ཁོང་བུམོ་གཉིས་ ཉིན་སྐོར་རྐྱབ་
སྟེ་ འགྱོ་དོ་ཡོདཔ་མས། ལྷ་མོ་ནོར་འཚོ་བར་འགྱོཝ་ད་ ནོར་
བསྐྱོར་ནི་ཚུ་ག་ར་ བ་དམརཔོ་འདི་གིས་འབད་དེ་ ལྷ་མོ་སྡོད་ས་
ལས་ ལོང་ར་མི་དགོ་དོ་ཡོདཔ་མས། མཚོ་མོ་ནོར་འཚོ་བར་འགྱོཝ་
ད་ བ་དམརཔོ་འདི་གིས་ ནོར་གཞན་ཚུ་ཡང་ ག་ཏེ་ཡང་སྡོད་མ་
སྟེར་བར་ ཁ་གཏོར་བཏང་སྟེ་ མཚོ་མོ་ཉིནམ་རིང་ཆད་ར་ བུང་
འགམ་བཅུག་དོ་ཡོདཔ་མས།

ཕྱི་རུ་ཅིག་འབདཝ་ད་ མཚོ་མོ་མ་སྨད་གཉིས་ཆ་སྟེ་ བ་
དམརཔོ་འདི་ གསད་ནི་གི་བསྟུན་གྲོས་འབད་ས་ལུ་ ལྷ་མོ་གིས་གོ་
ཆི་ནུག ལྷ་མོ་ དྲོ་པ་ཧ་སག་ལོངས་ཏེ་ ནོར་གྱི་ཨོ་ཀ་ནང་སོང་སྦེ་ 
བ་དམརཔོ་འདི་ལུ་སླབ་ནུག ཨའི་ཁྱོད་ར་ ཁོང་མཚོ་མོ་མ་སྨད་
གཉིས་ཀྱིས་ གསད་ར་གསད་ནི་ཟེར་སླབ་དེས། ག་དེ་སྦེ་འབད་རུང་ 
ཁོང་མ་སྨད་གཉིས་ཀྱི་ལག་པ་ལས་ སྤར་མ་ཐལཝ་ ཐད་རི་བ་རི་
ཨིན་མས་ཟེར་སླབ་ནུག བ་དམརཔོ་འདི་གིས་ མོ་རའི་བུམོ་ལུ་ 
ད་ ཁོང་གིས་ང་གསད་ད་རུང་ ཁྱོད་ར་ མྱ་ངན་ག་ནི་ཡང་འབད་མི་
དགོ། ངེའི་ཤ་ལྷམ་ཚངམ་སྦེ་འཐུ་སྟེ་ ཨེ་ཁུག་གི་འོག་ལུ་ རྡོ་ལེབ་
སྦོམ་ཅིག་ཡོད་མི་འདི་གི་འོག་ལུ་ ཨེབ་བཞག་སྨ་རེ་ཟེར་སླབ་ནུག 
དེ་སྦེ་སླབ་ཚརཝ་ཅིག་ ཁོང་མ་སྨད་གཉིས་ཀྱིས་ དམར་མཁནམ་
འབོ་སྦེ་ བ་དམརཔོ་འདི་བསད་ད་ནུག།

 དེ་ལས་ བུམོ་འདི་གིས་ མོ་རའི་ཨའི་གིས་ ག་སླབ་མི་འདི་ 
དམར་མཁནམ་ལུ་སླབ་སྟེ་ འབད་བཅུག་ནུག དེ་ལས་བ་དམརཔོ་
འདི་ འདི་འཕྲོ་ལས་ར་ ཁྱིམ་དེ་ནང་གི་ བྱམོ་ཅིག་ལུ་སྐྱེ་བ་ལེན་

ཆི་ནུག དེ་ལས་ ཉིནམ་དག་པ་ཅིག་གི་རྒྱབ་ལས་ གཡུས་དེ་ནང་
གི་ལོ་བསྟར་གྱི་ ལྟདམོ་སྦོམ་ཅིག་ སྟོན་རན་ནུག ལྟདམོ་དེ་ནང་ 
མཚོ་མོ་མ་སྨད་གཉིས་ ཆུ་བཤལ་རྐྱབ། གོ་ལ་ལེགས་ཤོམ་གྱོན་
སྦེ་འགྱོཝ་ད་ ལྷ་མོ་ལུ་ སྲནམ་བྱེ་གང་ སྤང་ནང་གཏོར་བཞག་
ཞིནམ་ལས་ སྲནམ་འདི་ཚུ་ག་ར་ བསྒྲོམ་བཞག་ཟེར་སླབ་སྦེ་ཡར་
སོ་ནུག།

དེ་ལས་ ལྷ་མོ་སྲནམ་བསྒྲོམས་སྡོདཔ་ད་ མོ་ར་གི་ཨའི་ བྱམོ་
ལུ་སྐྱེ་བ་ལེན་མི་འདི་འོངས་སྦེ་ སྲནམ་བྱེ་གངམ་འདི་ ཡུདཔ་
ཐེངས་ཅིག་ལུ་ བསྒྲོམས་བྱིན་སྦེ་ བུམོ་ཁྱོད་ར་ཡང་ ལྟདམོ་བལྟ་
བར་སོང༌། སྲནམ་འདི་ཡང་ གྱལ་བཤལ་རྐྱབ་སྟེ་བཏང་སྦེ་ཤོག་
ཟེར་སླབ་ནུག ལྷ་མོ་གིས་ ལྟདམོ་བལྟ་བར་འགྱོ་ནིའི་ གོ་ལ་མེད་
ཟེར་སླབ་ད་ བྱམོ་གིས་ ཁྱོད་ར་ ཨེ་ཁུག་འོག་གི་རྡོ་ལེབ་འདི་ཡར་
ལྷོག་སྟེ་ བལྟ་ཟེར་སླབ་ནུག བུམོ་འདི་གིས་ ཡར་ལྷོག་སྟེ་བལྟཝ་
ད་ གོས་ཆེན་གྱི་སྟོད་གོ། གོས་ཆེན་གྱི་དཀྱི་ར་ཚུ་མཐོངམ་ལས་ 
ལྷ་མོ་གིས་ དེ་ཚུ་གྱོན་སྦེ་ སྲནམ་བྱེ་གངམ་འདི་ཡང་ ལྟོ་རས་ནང་

བཅིངས་འབག་སྦེ་ ལྟདམོ་བལྟ་བར་ཡར་སོ་ནུག ཉིན་མར་ ལྟདམོ་
བལྟ་སྦེ་ ཕྱི་རུ་ལོག་འོངམ་ད་ སྲནམ་འདི་ཡང་ གྱལ་བཤལ་རྐྱབ་
སྟེ་བཏང་བཞག་སྦེ་ མཚོ་མོ་མ་སྨད་གཉིས་ལོག་མ་ལྷོདཔ་ལས་ 
མོ་ཁྱིམ་ནང་ལོག་ལྷོདཔ་སྦེ་འོངས་ནུག ལྷ་མོ་ཁྱིམ་ནང་གཡོག་
ལཱ་འབད་སྡོདཔ་ད་ མཚོ་མོ་མ་སྨད་གཉིས་ སྲནམ་གྱལ་བཤལ་
གཏང་མི་ བུམོ་དེ་ར་ལེགས་པས་ཟེར་ བློ་སླབ་ཅི་ར་འོང་དེས་ཟེར་
ཨིན་མས། 

དོ་རུང་ དེ་གི་ནངས་པ་ཡང་ ལྟདམོ་བལྟ་བར་ མཚོ་མོ་
མ་སྨད་གཉིས་ཀྱིས་ ཧེ་མ་འགྱོ་ ལྷ་མོ་གིས་རྟིང་ལས་ཁ་ཙ་
བཟུམ་སྦེ་ར་བཟོ་སྟེ་འགྱོཝ་ལས་ མོ་ཉིནམ་གཅིག་ལས་ཉིནམ་
གཅིག་བཟང་ཐོན་ཏེ་ ཉིནམ་གསུམ་འབདཝ་ད་ བུམོ་ལྷ་མོ་འདི་ 
གཡུས་དེ་ནང་གི་ རྒྱལ་པོའི་སྲས་འདི་གིས་ བཙུནམོ་སྦེ་ཁྱིད་
ཡར་སོ་ནུག དེ་ལས་ རྒྱལ་པོའི་སྲས་ ཐུགས་ག་ཅི་དེ་མཉེས་ཏེ་ 
ལོ་རྒྱུས་ཚུ་འདྲིཝ་ད་ མོ་གིས་ཧེ་མ་གི་ལོ་རྒྱུས་ཚུ་ ག་ར་དྭངས་
འཕྲོས་འཕྲོས་སྦེ་ རྒྱལ་སྲས་ལུ་ཞུ་ནུག དེ་ལས་ རྒྱལ་སྲས་ཀྱིས་ 

དེ་འབདན་ དང་པ་ར་ ང་བཅས་གཉིས་ ཁྱོད་ཀྱི་ཨའི་ལེན་པར་
འགྱོ་གེ་ཟེར་གསུངས་ཏེ་ ལྷ་མོ་གི་ཁྱིམ་ནང་བྱོན་ཞིནམ་ལས་ 
མོ་གི་ཨའི་གི་སྐྱེཝ་ བྱམོ་འདི་ཙེའུ་ནང་འདེགས་སྦེ་ ཕྱག་ཞུ་མི་
ཅིག་ལུ་བཀལ་ མོ་ར་དང་ རྒྱལ་སྲས་ཆིབས་གུ་འཆིབ། མཚོ་མོ་
མ་སྨད་གཉིས་ བྱ་རོགས་སྦེ་ཁྱིད་འོངས་ཏེ་ རྒྱལ་པོའི་ཕག་རྫིམོ་
སྦེ་ བཙུགས་བཞག་ནུག་གོ།  །།



53

ལྟོ་ཚང་བུ་དྲུག

ཧེ་མ་ གཡུས་ཚན་ཆུང་ཀུ་ཅིག་ནང་ དྲུང་འཚོའི་བུ་ཅིག་ རྩིས་པའི་
བུ་ཅིག་ ལྷ་བྲིས་པའི་བུ་ཅིག་ སྤྱང་ཀའི་བུ་ཅིག་ ཤིང་བཟོ་བོའི་
བུ་ཅིག་ རྡོ་བཟོ་བོའི་བུ་ཅིག་བཅས་ ཁོང་བུ་དྲུག་ ལྟོ་ཚང་བསྡོམས་
ཏེ་ཡོདཔ་ཨིན་མས། ཉིནམ་ཅིག་འབདཝ་ད་ ཁོང་དྲུགཔོ་ཆ་ར་ 
གཡུས་གཞན་ཁ་ལས་ཕར་ བཤལ་བར་འགྱོ་ནི་གི་ བསྟུན་གྲོས་
འབད་ནུག ཁོང་དྲུག་ལུངམ་ཅིག་ནང་ལྷོདཔ་ད་ མི་རེ་གིས་ ཤིང་
རེ་བཙུགས་བཞག་ཞིནམ་ལས་ ཁོང་བཤལ་བར་ ས་གནས་ག་ཏེ་
འགྱོ་རུང་ ལོ་གསུམ་གྱི་རྒྱབ་ལས་ ཉིནམ་དེ་ཁར་ ཤིང་བཙུགས་



ས་དེ་ནང་ ལོག་འཛོམས་དགོཔ་སྦེ་ ཁ་ཚིག་བཟོ་བཞག་སྟེ་ཡར་སོ་
ནུག།

ལོ་གསུམ་སོང་བའི་ཉིནམ་དེ་ཁར་ ལྟོ་ཚང་ཁོང་ལྔ་ ལོག་ལྷོད་
རུང་ སྤྱང་ཀའི་བུ་དེ་ ལོག་མ་ལྷོདཔ་ཨིན་མས། དེ་ལས་ རྩིས་
པའི་བུ་དེ་གིས་ ས་རིས་བསྒྱུར་ཏེ་བལྟཝ་ད་ སྤྱང་ཀའི་བུ་དེ་ རྡོ་
ཅིག་གི་འོག་ལུ་ཨེབ་སྟེ་འདུག་ཟེར་ རྩིས་ནང་ཐོན་ནུག ཁོང་ལྔཔོ་
ཆ་ར་ འཚོལ་བར་གྱོ་བའི་བསྒང་ སྤྱང་ཀའི་བུ་དེ་ རྡོ་སྦོམ་ཅིག་གི་
འོག་ལུ་ཡོད་མི་འདི་ རྡོ་བཟོ་བོའི་བུ་དེ་གིས་ རྡོ་སྦོམ་འདི་དཀྲུམས་
ཏེ་ བཏོན་ད་ནུག དྲུང་འཚོའི་བུ་དེ་གིས་ ཤིཝ་ལོང་པའི་སྨན་
བྱིནམ་ཅིག་ སྤྱང་ཀའི་བུ་དེ་དྲནམ་ལྷོད་དེ་ ཆ་རོགས་ཚུ་ལུ་ དེ་
སྦེ་སླབ་ནུག ང་ བཤལ་འགྱོ་ས་ལུ་ ཨམ་སྲུ་འཇའ་རིསམོ་ཅིག་
ཐོབ་སྟེ་ མོ་དང་དགའ་སྤྲོ་བཏོན་སྡོད་པའི་བར་ན་ར་ རྒྱལཔོ་གིས་ 
ངེའི་ཨམ་སྲུ་ཡང་འཕྱོག་ ང་ར་ཡང་ བཟོ་ལྟ་འ་ནེ་སྦེ་ བཟོ་ད་ཡི་
ཟེར་སླབ་ནུག། 

དེ་ལས་ ཁོང་དྲུག་བསྟུན་གྲོས་རྐྱབ་སྟེ་ ཨམ་སྲུ་དེ་ ལོག་
ལེན་པར་འགྱོ་ནི་སྦེ་ ཤིང་བཟོ་བོའི་བུ་དེ་གིས་ ཤིང་གི་བྱ་འཕུར་
བཏུབ་མི་ཅིག་བཟོ། དེ་ལུ་ ལྷ་བྲིས་པའི་བུ་དེ་གིས་ ཚོན་ཅིག་ཡང་
བཏང་སྦེ་ ཁོང་དྲུགཔོ་ཆ་ར་ བྱ་དེ་གི་ནང་ན་འཛུལ་ཏེ་ སྤྱང་ཀའི་
བུ་གི་ཨམ་སྲུ་འཕྱོག་མི་ རྒྱལ་པོའི་ཕོ་བྲང་ཁ་ཐུག་སོང་ནུག བྱ་དེ་
གིས་ ཕོ་བྲང་སྐོར་ར་རྐྱབ་ཅི་ར་ སྡོད་སྡོད་པའི་བར་ན་ རྒྱལཔོ་
གིས་གཟིགས་ཏེ་ ད་རིས་ ངེའི་ཕོ་བྲང་པད་སྐོར་ རྐྱབ་ཅི་ར་འཕུར་
མིའི་བྱ་འདི་ ནམ་ཡང་མ་མཐོང་པའི་བྱ་ གཞན་དང་མ་འདྲཝ་
ཅིག་ཨིན་མས། བཙུནམོ་ཁྱོད་ཀྱིས་ ཕོ་བྲང་ཐོག་ཁ་ལུ་སོང་ཞིནམ་
ལས་ བསང་ཅིག་གཏང་ཟེར་གསུངསམ་ལས་ བཙུནམོ་བསང་
གཏང་པར་འོངམ་ད་ལུ་ བྱ་དེ་གིས་ འཐུ་སྟེ་འབག་ཡར་སོ་ནུག།

ལོག་སྟེ་ ཁོང་རའི་གཡུས་ཁར་ལྷོདཔ་ད་ བུམོ་དེ་ གནམ་
མེད་ས་མེད་ འཇའ་རིསམོ་ཡོད་ནི་འདི་གིས་ ལྟོ་ཚང་ག་ར་སེམས་
ཤོར་ཏེ་ གཅིག་གིས་འབདན་ གཅིག་ལུ་དགོ་ཟེར་ ཁ་མ་འཆམས་
པར་འཐབ་སྡོདཔ་ད་ དོན་དག་གཙོ་བོ་ར་ ཨམ་སྲུ་དེ་གི་ཞོར་ཁ་

ལས་ཨིན་མས། དེ་བ་འདི་ ཨམ་སྲུ་དེ་མེདཔ་བཟོ་བ་ཅིན་ དྲག་ནི་
མས་མནོ་སྟེ་ ཨམ་སྲུ་དེ་བསད་བཏང་ད་ནུག ཤུལ་མ་ དེའི་སྐོར་
ལས་ རྒྱལཔོ་གིས་མཁྱེན་ཏེ་ ཁོང་ལྟོ་ཚང་དྲུགཔོ་ཆ་ར་ རྒྱལཔོ་
གིས་ཁྲིམས་བཏང་སྟེ་བསད་ད་ནུག དེ་འབད་ནི་འདི་གིས་ ད་ལྟོའི་
བར་ན་ཡང་ ཕོ་དྲུག་བྱེས་མི་འཁོར་ཟེར་ ཕོ་སྐྱེས་དྲུག་གཅིག་ཁར་
བསྡོམས་ཏེ་ འགྱོ་མི་བཏུབ་ཟེར་བའི་གཏམ་འདི་ཡང་ འ་ནཱི་ཁ་
ལས་ཐོན་ནུག་ཟེར་ཞུ་ནི་ཨིན་ལགས།།   །།

ཨ་ཞང་འདོད་པ་ཅན།

དང་ཕུ་དིང་ཕུ་ གཡུས་ཚན་ཅིག་ནང་ ཨ་ཞང་ཅིག་དང་ ཚ་བོ་ཅིག་
ཡོདཔ་མས། ཨ་ཞང་འདི་ ཕྱུགཔོ་སྦེ་ ནོར་སེམས་ཅན་ཡང་ ལེ་
ཤ་ཡོདཔ་ཨིན་མས། ཚ་བོ་དེ་ལུ་ བ་གཅིག་མ་གཏོགས་ གཞན་
ག་ནི་ཡང་མེདཔ་མ་ཚད་ སྡོད་ས་ཡང་ ཨ་ཞང་གི་ཁྱིམ་གྱི་སྒོ་ཁ་
ལུ་ སུག་མ་གིས་བཟོ་བཟོ་བའི་སྦ་སྒོར་ཅིག་ནང་ སྡོད་དོ་ཡོདཔ་
ཨིན་མས། ཉིནམ་ཅིག་ཚ་བོ་དེ་ རོགས་ཀྱི་ལཱ་སར་འགྱོ་ནི་འབདཝ་
ད་ ཁོ་གི་བ་འདི་ཡང་ ཨ་ཞང་གི་ནོར་ཚུ་དང་གཅིག་ཁར་ བཞག་
གནང་ཟེར་སླབ་སླབཔ་མས། ཨ་ཞང་གིས་ བཞག་ནི་གི་ཐད་ཁར་



ལྷོདཔ་ད་ བཞག་ནི་ར་རྨམ། ལྟ་མ་ ཁྱོད་ཀྱི་བ་འདི་ འབྱང་ད་པ་
ཅིན་ ང་ལུ་མ་སླབ་སྨ་རེ་ཟེར་སླབ་ནུག ཚ་བོ་འདི་གིས་ ཁྱོད་ཀྱི་
ནོར་ལེ་ཤ་གི་སྦུག་ལས་ ངེའི་བ་གཅིག་འདི་ མི་འབྱངམ་འོང་མེན་
ན་ཟེར་ སླབ་སྦེ་ཡར་སོ་ནུག།

ཚ་བོ་དེ་ ལཱ་སར་རྒྱབ་ཐལཝ་ཅིག་ ཨ་ཞང་གིས་ ཚ་བོ་དེ་གི་
བ་དེ་བསད། ཀོཝ་འདི་ ཁྱིམ་གྱི་ཐོག་ཁར་བཀལ་སྦེ་བཞག་ད་ནུག 
ཕྱི་རུ་ ཚ་བོ་ ལཱ་ས་ལས་ལོག་ལྷོད་དེ་ ཨ་ཞང་ལུ་ ངེ་གི་བ་ག་ཏེ་
ཡོད་ཟེར་འདྲིཝ་ད་ ཨ་ཞང་གིས་ ཁྱོད་ཀྱི་བ་འདི་ འཕརཝ་གིས་
ཟ་སྟེ་ ཀོཝ་རྐྱངམ་གཅིག་ལས་ མ་ལུས་པས་ཟེར་སླབ་ནུག ཚ་
བོ་གིས་ ཨ་ཞང་ཤོབ་རྐྱབ་འདྲས་མནོ་སྟེ་ པགས་ཀོ་དེ་ཡོད་རུང་ 
འབག་ཤོག་ཟེར་སླབ་ད་ ཨ་ཞང་གིས་ ཐོག་ཁར་བཀལ་བཞག་
ཡོད། ཁྱོད་ར་འཐུ་ཆི་ཟེར་སླབ་ནུག དེ་ལས་ ཚ་བོ་འདི་གིས་ འཐུ་
བར་འགྱོཝ་ད་ དོན་ལས་ར་ ཁོ་རའི་བ་གི་པགས་ཀོ་ཨིན་མས་ལོ། 
ཁོ་དབུགས་འགམ་པའི་ཤུགས་ཀྱིས་ ཀོཝ་འདི་འཐུ་སྦེ་ འབག་
ཡར་སོ་ནུག།

ཚ་བོ་འདི་ ག་ཏེ་འགྱོཝ་ཟེར་ཡང་མེད་པར་ དེ་སྦེ་ར་འགྱོ་བའི་
ལམ་ཁར་ ཤིང་ཅིག་གུ་ འཛེགས་སྡོད་དགོ་མནོ་ཆི་ནུག ཀོཝ་འདི་
ཡང་འབག་སྦེ་ ཤིང་ཅིག་གུ་འཛེགས་སྡོདཔ་ད་ ཨརཝ་གསུམ་
འོངས་སྦེ་ ཤིང་འདི་གི་རྩ་བར་སྡོད་དེ་ ཨརཝ་བརྐུ་བརྐུ་བའི་ཅ་ལ་
ཚུ་ བགོ་བཤའ་རྐྱབ་ནི་འབད་དེས་ཟེར་ཨིན་མས། ཁོ་གིས་ ཤིང་
མགུ་ལས་མར་ ནོར་གྱི་པགས་ཀོ་འདི་ བཀོ་བཏངམ་ད་ ཨརཝ་
གསུམ་པོ་ རྣམ་རྟོག་ར་ལངས་ཏེ་ ཁོང་ཚུ་ བདའ་མི་ཐོན་འོངས་
ནུག་ཟེར་ ཅ་ལ་ཚུ་ཡང་ག་ར་ འདི་ཁར་བཀོ་བཞག་སྦེ་བྱོག་ཡར་
སོ་ནུག།

དེ་ལས་ ཁོ་གིས་ ཤིང་མགུ་ལས་མར་བབས་སྦེ་ ཅ་ལ་ཚུ་
འབག་སྟེ་ ཁྱིམ་ནང་ལོག་ཡར་སོ་ནུག ཨ་ཞང་གིས་ ཅ་ལ་ཚུ་
མཐོངམ་ད་ དོ་རུང་ཕྲག་དོག་ལངས་ཏེ་ དབའི་ ཚ་བོ་ཁྱོད་ཀྱིས་ 
ཅ་ལ་ཚུ་ ག་དེ་སྦེ་ཐོབ་ཐོབཔ་སྨོ་ཟེར་དྲིས་ནུག ཚ་བོ་གིས་ཡང་ 
ཨང་ཞང་ལུ་ ལན་འཇལ་ནིའི་གནས་སྐབས་ཅིག་མཐོང་སྟེ་ དེ་
སྦེ་སླབ་ནུག ཨ་ཞང་ ང་ལུ་ བ་གཅིག་གི་པགས་ཀོ་ལས་བརྒལ་

མེད་ནི་འདི་གིས་ ཅ་ལ་ཨ་ཙི་ཅིག་ལས་བརྒལ་མ་ཐོབ། ནོར་ལེ་
ཤ་གི་པགས་ཀོ་བཙོང་ནི་ཡོད་པ་ཅིན་ ཅ་ལ་འདི་བ་ལེགསཔ་ ལེ་
ཤ་འཐོབ་ནི་ཨིན་མས་ཟེར་སླབ་སླབཔ་མས། དེ་ལས་ ཨ་ཞང་
གིས་ པགས་ཀོ་ཚུ་བཙོང་ས་ག་ཏེ་འདུག ག་དེ་སྦེ་ར་ འབད་དགོཔ་
འདུག་གོ་ཟེར་འདྲིཝ་ད་ ཚ་བོ་གིས་ ཁྱོད་ར་ པགས་ཀོ་ཚུ་འབག་
སྟེ་ ཤིང་གུ་འཛེགས་སྦེ་སྡོད་ཞིནམ་ལས་ ཤིང་འདི་གི་རྩ་བར་ མི་
ག་འོང་མི་དེ་ལུ་ པགས་ཀོ་འདི་ བཀོ་བཏང་དགོ་པས་ཟེར་སླབ་
ནུག དེ་ལས་ ཨ་ཞང་འདི་ ཚ་བོ་གིས་སླབ་དོ་བཟུམ་སྦེ་ ཁོ་ར་གི་
ནོར་ཁལ་ཅིགཔོ་འདི་བསད། པགས་ཀོ་དོ་ཅིག་འབག་སྟེ་ ཤིང་གུ་
འཛེགས་སྡོདཔ་ད་ དོ་འབག་མི་དག་པ་ཅིག་འོངས་ཏེ་ ཤིང་དེ་གི་
རྩ་བར་ ངལ་འཚོ་སྡོདཔ་ད་ པགས་ཀོ་འདི་ བཀོ་བཏང་བཏངམ་
མས། དེ་ལས་ མི་ཚུ་ག་ར་རུབ་སྟེ་ ཨ་ཞང་འདི་ བཟུང་ཞིནམ་
ལས་ ཞག་ཞག་ར་བརྡུངས་བཏང་ད་ནུག།

ཨ་ཞང་འདི་ ཚ་བོ་གིས་ མགོ་སྐོར་རྐྱབཔ་ཨིནམ་ཤེས་ཏེ་ 
ཁྱིམ་ནང་ལོག་སོང་ཞིན་ན་ སླབ་ལོང་བཅའ་ལོང་ ག་ནི་ཡང་མེད་

པར་ ཚ་བོ་འདི་ སྒྲོམ་ཅུང་ནང་བཙུགས། ནང་ན་ཆུ་མ་ཐལཝ་སྦེ་
བཟོ་ཞིནམ་ལས་ ཆུ་ནང་བཀོ་བཏང་ད་ནུག སྒྲོམ་ཅུང་ནང་ན་ ཆུ་
མ་ཐལ་ནི་འདི་གིས་ ཆུའི་ཁ་ལས་ཕར་ལྡིང་སྦེ་ འབག་འགྱོཝ་ད་
ལུ་ དོམ་ཅིག་ ཆུའི་མཐའ་མ་ལས་འོངམ་ཁ་ཐུག་རྐྱབ་སྟེ་  དོམ་
གྱིས་སྒྲོམ་འདི་བཟུང་སྦེ་ཁ་ཕྱེ་བཏང་ནུག དེ་ལས་ ཚ་བོ་འདི་ སྒྲོམ་
ནང་ལས་ཐོན་ཞིནམ་ལས་ དོམ་དང་གཅིག་ཁར་ལགཔ་མཐུད་
སྦེ་སྡོདཔ་ད་ མི་གཅིག་ ལུང་སེར་མའི་གོ་ཅིག་གྱོན། རྟ་ཕོ་ཆེན་
ཅིག་གུ་བཞོན། དཔའ་རྟགས་ཅིག་བཏགས་སྦེ་འགྱོ་མི་ཅིག་གིས་
མཐོང་ནུག མི་འདི་ཡ་མཚན་ཆེ་སྟེ་ དབའི་ ཁྱོད་དོམ་དང་གཅིག་
ཁར་ ག་ཅི་འབདཝ་ཟེར་དྲིས་དྲིསཝ་མས། ཚ་བོ་དེ་གིས་ དོམ་འདི་
དང་གཅིག་ཁར་ ལགཔ་མཐུད་དེ་སྡོདཔ་ད་ དོམ་གྱི་མཆན་ལོགས་
འོག་ལས་ གསེར་ཀྲམ་ཐོནམ་ཨིན་ཟེར་སླབ་སླབཔ་མས། མི་འདི་ 
དོན་ལས་ར་ཨིནམ་འདྲས་མནོ་སྟེ་ ཁྱོད་ཀྱི་དོམ་དང་ ངེའི་རྟ་དང་
ཅ་ལ་ཚུ་ སོར་ན་ཟེར་སླབ་སླབཔ་མས། ཁོ་གིས་ཡང་བཏུབ་ཟེར་
སླབ་སྦེ་ གོ་ལ་དང་ཅ་ལ་ཚུ་ག་ར་སོར་སྦེ་ མི་འདི་གི་ལགཔ་ དོམ་

གི་ལགཔ་དང་གཅིག་ཁར་སྦྲགས་ཏེ་བསྡམ་བཞག་སྦེ་ ཚ་བོ་དེ་ དེ་
ནང་ལས་རྟ་གུ་བཞོན་སྦེ་ལོག་སོ་ནུག། 

ཚ་བོ་འདི་ གཟབ་སྤྲོས་རྡིག་སྟེ་ ལོག་ཁྱིམ་ནང་ལྷོདཔ་ད་ ཨ་
ཞང་གིས་ དབའི་ མི་ཆུ་ནང་བསྐྱལ་བཏང་རུང་ དོ་རུང་ལོག་ཐོན་
འོངས་ནུག་ཟེར་སླབ་སླབཔ་མས། ཚ་བོ་གིས་ ཨ་ཞང་གིས་ ང་
ཆུ་ནང་བསྐྱལ་ཏེ་བཀའ་དྲིན་ར་ཆེ་ཡི། ཆུ་ནང་ལུ་ ང་བཅས་རའི་ 
ཧེ་མ་ཤི་མི་གི་ཕམ་དང་གཉེན་ཉེཝ་ཚུ་ གནམ་མེད་ས་མེད་ཕྱུགཔོ་
ཐལ་ཏེ་ མར་སྡོད་ནུག ང་ལུ་ རྟ་འདི་དང་གོ། དཔའ་རྟགས་ཚུ་
ལམ་འཇུག་རྐྱབ་བྱིན་དེས། ཟོང་ཆ་དོ་དང་ གཉེར་ཚང་ཚུ་འབག་
ཟེར་སླབ་དེས། ང་མི་ཕུད་རྡོག་ཅིག་ལུ་ དགོཔ་མེད་ཟེར་སླབ་སྟེ་
མ་ལེན། ཨ་ཞང་ཁྱོད་ར་ལྷོད་པ་ཅིན་ འདི་ལས་ལྷག་སྟེ་ འཐོབ་
ནི་མས་ཟེར་སླབ་སླབཔ་མས། ཨ་ཞང་སེམས་ཤོར་ཏེ་ ཁོང་འབད་
སར་ག་དེ་སྦེ་ འགྱོ་དགོ་པས་ག་ཟེར་འདྲིཝ་ད་ ཨ་ཞང་ཁྱོད་ཀྱིས་ 
ང་གཏང་དོ་བཟུམ་སྦེ་ར་ འགྱོ་དགོ་པས་ཟེར་སླབ་བྱིན་ནུག། 

དེ་ལས་ ཨ་ཞང་གིས་ དེ་སྦེ་ར་ཨིན་པ་ཅིན་ ང་ཡང་སྒྲོམ་ནང་
ལུ་ བཙུགས་གཏང་གནང་ཟེར་སླབ་སླབཔ་མས། ཚ་བོ་གིས་ ཨ་
ཞང་ཆུ་ནང་བསྐྱལ་ནིའི་སྒྲོམ་ནང་ན་ལུ་ ཆུ་འཛུལ་བཏུབཔ་བཟོ་
ཞིནམ་ལས་ ཨ་ཞང་འདི་ནང་བཙུགས་སྦེ་ ཆུ་ནང་བསྐྱལ་བཏང་ད་
ནུག ཡུདཔ་ཅིག་ཁ་ལས་ སྒྲོམ་ནང་ན་ཆུ་འཛུལ་ཏེ་ ཆུའི་གཤམ་
ལུ་ཐིམ་སྦེ་ ཨ་ཞང་ཤི་སོ་ནུག དེ་ལས་ ཨ་ཞང་གི་ཤུལ་འདི་ཚུ་ག་
ར་ ཚ་བོ་དེ་གིས་ བང་བཏབ་སྟེ་སྡོད་ནུག་གོ།  །།

63

63



64

བུ་རྩ་རྒས།

ཧེ་མ་ གཡུས་ཚན་ཆུང་ཀུ་ཅིག་ནང་ ཨམ་ཅིག་ལུ་ བུ་གཉིས་ཡདོཔ་
མས། བུ་སྦོམ་ཤོས་དེ་ སེམས་སྤྱང་དྲགས་ ངར་ཡེང་ཡེ་སྦེ་ཡོདཔ་
མས། ཁོ་གི་མིང་ལུ་ སྤྱང་སྤྲུ་ཟེར་སླབ་དོ་ཡོདཔ་མས། བུ་ཆུང་
ཤོསམ་དེ་ མནོ་རྒྱ་ཆུང་སུ་ཅིག་སྦེ་ ཡོད་ནི་འདི་གིས་ ཁོ་གི་མིང་
ཡང་ རྩ་རྒས་ཟེར་སླབ་དོ་ཡོདཔ་ཨིན་མས། བུ་རྒས་ཤོསམ་སྤྱང་
སྤྲུ་དེ་ བྱཝ་ཡང་ ཧེ་མ་འོང་ནི་འདི་གིས་ ཉིན་མར་ཉིན་མར་ ཤིང་
འཐུ་བ་ར་འགྱོ་དོ་ཡོདཔ་མས། བུ་ཆུང་ཤོསམ་ ལོ་ན་ཡང་ ཆུང་ནི་
འདི་གིས་ ཨའི་གི་ཆ་རོགས་སྦེ་ ཁྱིམ་ནང་ར་སྡོད་དོ་ཡོདཔ་མས། 

ནམ་ཅིག་འབདཝ་ད་ ཕོ་རྒནམ་སྤྱང་སྤྲུ་ན་སྟེ་ ཐབ་ཤིང་ལེན་
པར་འགྱོ་མ་ཚུགས་པར་ ཨའི་གིས་ བུ་རྩ་རྒས་ལུ་སླབ་སླབཔ་
མས། དབའི་ རྩ་རྒས་ ཁྱོད་ད་ལྟོ་ཚུན་ཚོད་ ཐབ་ཤིང་ལེན་པར་མ་
འགྱོ་སྨོ། ད་རིས་ ཁྱོད་འགྱོ་དགོ་ནི་མས། ག་ཅི་སྦེ་སྨོ་ཟེར་བ་ཅིན་ 
ཕོ་རྒནམ་ན་སྟེ་མ་དྲག་པས། ཁྱོད་སོང་སྨ་རེ་ཟེར་སླབ་ནུག ཁོ་
ཚལ་མ་ནང་འགྱོ་དགོ་མནོ་སྟེ་ ཨའི་གིས་སླབ་ཚརཝ་ཅིག་ སེམས་
དགའ་སྟེ་ འེང་འེ་ཨའི་ཟེར་སླབ་སྦེ་ སྟ་རི་དང་ཐགཔ་འབག་སྦེ་ 
ཚ་ངེར་བཏོན་ཏེ་ར་ཡར་སོ་ནུག ནགས་ཚལ་སྦོམ་ཅིག་གི་སྦུག་ནང་
སོང་སྟེ་ ཐབ་ཤིང་བཏོག་ནི་འགོ་བཙུགས་ནུག ཤིང་བཏོག་སྡོད་
པའི་བར་ན་ ཁོ་གི་སྦོ་ལོགས་ཁ་ལས་ ཀ་ཤ་ཅིག་གིས་ ཧོང་ཧོང་
ཟེར་སྐད་རྐྱབ་ནུག ཁོ་ཤིང་གི་རྒྱབ་ཁ་ལས་ གཡིབས་སྦེ་རྡོ་ཅིག་
འཐུ་སྟེ་ ཀ་ཤའི་མགུ་ཏོ་གུ་བླུགས་བྱིན་ནུག ཀ་ཤ་འདི་ ཤི་སོམ་
ལས་ ཁོ་གནམ་མེད་ས་མེད་སེམས་དགའ་སྟེ་ ཐབ་ཤིང་ཡང་བཀོ་
བཞག་སྦེ་ ཀ་ཤ་གི་ཤ་འབག་སྟེ་ ཁྱིམ་ནང་ལོག་སོ་ནུག། 



ཁྱིམ་ནང་ལྷོདཔ་ད་ ཁོ་གིས་ ཀ་ཤ་གི་ཤ་འདི་ ཨའི་ལུ་
སྟོནམ་ད་ ཨའི་གིས་ ངེའི་རྩ་རྒས་འདི་ར་དྲག་པས། ཕོ་རྒནམ་
ལུ་ ཤ་སྨན་ཅིག་ བཟོ་བྱིན་དགོ་པས་མནོཝ་ད་ ཀྲིག་ཀྲི་ར་བཏང་
ནུག ཁྱོད་ཀྱིས་ ཀ་ཤ་འདི་ ག་དེ་སྦེ་ཐོབ་ཅི་ཟེར་དྲིས་ནུག རྩ་
རྒས་ཀྱིས་ ཀ་ཤ་ཐོབ་པ་འདི་ འཇམ་ར་འཇམ་པས། ང་གིས་
སྟོན་བྱིན་གེ་ཨའི་ ང་དང་གཅིག་ཁར་འགྱོ་གེ་ཟེར་སླབ་ནུག ཨའི་
གིས་ བུའི་ཁ་ལུ་ཉན་ཏེ་ བུ་དང་གཅིག་ཁར་ ནགས་ཚལ་ནང་སོང་
ནུག ནགས་ཚལ་ནང་ལྷོདཔ་ད་ རྩ་རྒས་ཀྱིས་ ཨའི་ལུ་ ཨའི་ཁྱོད་
ར་ ཀ་ཤ་བཟུམ་སྦེ་སྡོད་དེ་ འ་ནཱི་ཁར་ ཧོང་ཧོང་ཟེར་སྐད་རྐྱབ་སྟེ་ 
སྡོད་ཟེར་སླབ་སླབཔ་མས། ཨའི་གིས་ ཀ་ཤ་བཟུམ་སྦེ་སྐད་རྐྱབ་
ད་ བུ་གིས་ མགུ་ཏོ་ཁར་རྡོ་བླུགས་བྱིན་ཏེ་ ཨའི་ས་ཁར་གྱེལ་སོ་
ནུག རྩ་རྒས་འདི་ ག་ཅི་འབད་ནི་ཨིནམ་མ་ཤེས་པར་ ཨའི་ནདཔ་
འདི་ འབག་སྟེ་ཁྱིམ་ནང་འགྱོ་ནུག ཁྱིམ་ནང་ལྷོདཔ་ད་ ཕོ་རྒནམ་
གིས་ ཨའི་ག་ཅི་འབད་ཡི་ཟེར་འདྲིཝ་ད་ ཁོ་ར་གིས་འབད་མི་ཚུ་ 
ཕྲང་སྟེ་ར་སླབ་བྱིན་ནུག།

ཕོ་རྒནམ་དབུགས་འགམ་སྟེ་ ཁྱོད་བཟུམ་མའི་རྩ་རྒས་ ག་ཏེ་
ཡང་མི་འོང་ ཨའི་ནདཔ་ར་བཏོན་ད་ནུག་ཟེར་ ཨའི་མལ་ཆ་ནང་
ཧལ་བཞག་སྦེ་ ནུ་གཅུང་ལུ་ ཁྱོད་ནཱ་སྡོད་ཞིནམ་ལས་ ཨའི་གི་
གདོང་གུ་ སྦྱངམ་འཁོར་མ་བཅུག ང་གིས་སྨན་ཁང་ནང་ སྨན་
ལེན་པར་འགྱོ་གེ་ཟེར་ སླབ་སྟེ་ཡར་སོ་ནུག དེ་ལས་ ནུ་གཅུང་
འདི་ ཨའི་བལྟ་སྟེ་སྡོདཔ་ད་ ཨའི་གི་ལྷ་པ་གུ་ སྦྱངམ་ཅིག་ཆགས་
སར་མཐོང་སྟེ་ སྦྱངམ་ལུ་ དབའི་ མི་འགྱོ་ག་ཟེར་སླབ་རུང་ འགྱོ་
མ་བཏུབ་པས། དོ་རུང་ སྐད་ག་དེ་སྦེ་རྐྱབ་རུང་ ཉན་མ་བཏུབཔ་
ལས་ ཙིགཔ་ཟ་སྟེ་ སྟ་རི་འབག་འོང་སྦེ་ སྦྱངམ་གུ་བླུགས་བྱིནམ་
ད་ སྦྱངམ་འཕུར་ཡར་སོ་སྦེ་ སྟ་རི་སྦྱངམ་གུ་མ་ཕོག་པར་ ཨའི་
གི་ལྷ་པ་གུ་ཕོག་སྟེ་ ཨའི་འདི་ནང་ར་ཤི་སོ་ནུག དེ་གི་དོན་དག་
འདི་ ཞན་པ་ལཱ་བཀོལན། མཐའ་མར་རང་སྡུག་ཟེར་ མ་ལྕོགས་
པའི་མི་ལུ་ རེ་བ་སྦོམ་སྐྱེ་ནི་མི་འོང་ ཟེར་བའི་དོན་དག་སྟོནམ་ཨིན་
མས་ ཟེར་ཞུ་ནི་ཨིན་ལགས།།

68

ཨོ་ལ་དང་བག་བྲོ།

ཧེ་མ་ ནགས་ཚལ་སྦོམ་ཅིག་ནང་ ཨོ་ལ་ཅིག་སྡོད་ཡོདཔ་མས། 
ཉིནམ་ཅིག་འབདཝ་ད་ ཨོ་ལ་འདི་ བྱ་བག་བྲོ་གི་ བྱི་ཅུང་ཟ་བར་
སོང་སོངམ་མས། བག་བྲོ་གིས་ ཁྱོད་ངེའི་བྱི་ཅུང་ཟ་དགོ་པ་ཅིན་ 
ཧེ་མ་ར་ ཁྱོད་ཀྱི་མཆོ་ཏོ་གནགཔོ་འདི་ ལེགས་ཤོམ་སྦེ་ཆུ་འཁྱུ་སྦེ་
ཤོག དེ་ལས་འབདན་ ངེའི་བྱི་ཅུང་འདི་ བྱིན་གེ་ཟེར་སླབ་ནུག དེ་
ལས་ ཨོ་ལ་འདི་ ཆུ་ཅིག་གི་མཐའ་མར་སོང་ཞིནམ་ལས་ མཆོ་
ཏོ་འཁྱུ་ནི་འབདཝ་ད་ ཆུ་གིས་ ཨོ་ལ་ཁྱོད་ཀྱི་ མཆོ་ཏོ་གནགཔོ་
འདི་ ངེའི་ནང་མ་བཙུགས། ཁྱོད་ཀྱི་མཆོ་ཏོ་འཁྱུ་ར་འཁྱུ་དགོ་པ་

ཅིན་ རྫམ་ཅིག་འབག་འོངས་ཞིནམ་ལས་ ཆུ་དབོག་སྟེ་ མཆོ་ཏོ་
རྫ་མའི་ནང་ བཙུགས་ཏེ་འཁྱུ་ཟེར་སླབ་ནུག དེ་ལས་ ཨོ་ལ་འདི་ 
ས་དམརཔོ་ཅིག་བརྐོ་སྟེ་ རྫམ་མཁནམ་འབད་སར་ རྫམ་ཅིག་
བཟོ་གནང་ཟེར་འགྱོཝ་ད་ རྫམ་མཁནམ་འདི་གིས་ ཁྱོད་ཀྱི་མཆོ་
ཏོ་གནགཔོ་གིས་ བརྐོ་བརྐོ་བའི་ས་འདི་གིས་ རྫམ་བཟོ་མི་བཏུབ། 
ཀ་ཤའི་རྭཝ་གིས་ བརྐོ་བརྐོཝ་གི་ ས་དགོ་ཟེར་སླབ་ནུག། 

དེ་ལས་ ཨོ་ལ་འདི་ ཀ་ཤའི་རྭཝ་འཚོལ་བར་འགྱོཝ་ད་ ལམ་
ཁར་ རོ་ཁྱི་ཨ་རྒས་ཅིག་དང་ཕྱད་ནུག ཨོ་ལ་གིས་ རོ་ཁྱི་འདི་ལུ་ 
ཁྱོད་ཀྱིས་ང་ལུ་ ཀ་ཤ་ཅིག་གསད་གནང་ཟེར་སླབ་ད་ རོ་ཁྱི་གིས་ 
ང་གནམ་མེད་ས་མེད་ ལྟོཝ་བཀྱེས་ཆི་ཡི། ཁྱོད་ར་ང་ལུ་ བ་གི་
ཨོམ་ཅིག་བྱིན་ཚུགས་པ་ཅིན་ ང་གིས་ཁྱོད་ལུ་ ཀ་ཤ་ཅིག་གསད་
བྱིན་འོང་ ཟེར་སླབ་ནུག ཨོ་ལ་ བ་གི་ཨོམ་འཚོལ་བར་སོངམ་
ད་ ལམ་ཁ་ལུ་ བ་ཨང་རྒས་ཅིག་དང་ཕྱད་ནུག ཨོ་ལ་གིས་ ང་ལུ་ 
ཨོམ་དུམ་གྲ་ཅིག་གནང་ཟེར་སླབ་ད་ བ་གིས་ཧེ་མ་ར་ ཁྱོད་ར་ ང་



ལུ་རྩྭ་འབག་ཤོག དེ་ལས་འབདན་ ང་གིས་ཁྱོད་ལུ་ ཨོམ་བྱིན་གེ་
ཟེར་སླབ་ནུག།

དོ་རུང་ ཨོ་ལ་འདི་ ཨོམ་དགོ་ནིའི་དོན་ལུ་ རི་ཁར་སོང་སྦེ་ 
མཆོ་ཏོ་གིས་ རྩྭ་བཏོགས་ཏེ་འབག་འོངས་ཞིནམ་ལས་ བ་ལུ་
བྱིན་ནུག བ་གིས་ ཁྱོད་ཀྱི་མཆོ་ཏོ་གནགཔོ་འདི་གིས་ བཏོགས་
བཏོགས་པའི་རྩྭ་ང་མི་ཟ། ཁྱོད་ར་ཨོམ་དགོ་ར་དགོ་པ་ཅིན་ དང་
པ་ར་ མགརཝ་འབད་སར་སོང་ཞིནམ་ལས་ དཔའ་རྟགས་ལེན་
ཏེ་ རྩྭ་བརྔ་སྦེ་འབག་ཤོག་ཟེར་སླབ་སླབཔ་མས། ཨོ་ལ་མགརཝ་
འབད་སར་སོངམ་ད་ མགརཝ་གིས་ ཁྱོད་ནཱ་ལུ་ ག་ཅི་འབད་བར་
འོངསམ་སྨོ་ཟེར་དྲིས་ནུག།

དེ་ལས་ ཁོ་གིས་ལོ་རྒྱུས་ཚུ་ ཆ་མཉམ་ར་ དྭངས་འཕྲོས་
འཕྲོས་སྦེ་སླབ་སྟེ་ དཔའ་རྟགས་ཅིག་གནང་ཟེར་སླབ་ད་ མགརཝ་
གིས་ དཔའ་རྟགས་ག་ཅི་བཟུམ་དགོ་ནི་སྨོ། དམརཔོ་དགོ་ནི། 
གནགཔོ་དགོ་ནི་ཟེར་འདྲིཝ་ད་ ཨོ་ལ་གིས་དམརཔོ་དགོ་ནི་ཟེར་
སླབ་ནུག ཨོ་ལ་གིས་སླབ་དོ་བཟུམ་སྦེ་ར་ མགརཝ་གིས་ དཔའ་

རྟགས་མེ་བཏང་སྟེ་བསྲེགས་ཞིནམ་ལས་ དམརཔོ་བཟོ་སྦེ་ ག་དེ་
སྦེ་འབག་ནི་སྨོ་ཟེར་འདྲིཝ་ད་ ཨོ་ལ་གིས་ སྒལ་ཏོ་ཁར་བཀལ་
ཏེ་ འབག་ནི་ཟེར་སླབ་ནུག མགརཝ་གིས་དཔའ་རྟགས་ དམརཔོ་
འདི་ ཨོ་ལ་གི་སྒལ་ཏོ་ཁར་བཀལ་བཏང་དཔ་ལས་ ལྕགས་མེ་ནང་
བསྲེགས་བསྲེགསཔ་ ཚ་ཏོམ་འབད་ནི་འདི་གིས་ ཨོ་ལ་གི་སྒལ་ཏོ་ 
བཤུར་བཏང་ད་ནུག ཨོ་ལ་ཙིགཔ་ཟ་སྟེ་ བག་བྲོ་གི་བྱི་ཅུང་ཚུ་ ཟ་
ར་ཟ་ནི་ཟེར་མནོ་སྟེ་ འཕུར་འགྱོ་ཞིནམ་ལས་ བག་བྲོ་གི་ཚང་ནང་
མཆོ་ཏོ་ ཤུགས་སྦེ་བླུགས་བྱིནམ་ད་ བྱི་ཅུང་ཚུ་ག་ར་ སྦོམ་སོང་སྟེ་
འཕུར་ཡར་སོངམ་ལས་ ཚང་སྟོང་མའི་ནང་ལུ་ བྱ་བག་བྲོ་གི་ཨ་
ཝ་ནང་ མཆོ་ཏོ་རྐྱབ་རྐྱབ་ས་ར་ ཨོ་ལ་ཁོ་ར་ འུ་སྡུག་ ཐང་ཆད་དེ་ 
ཤི་སོ་ནུག་གོ།  །།

71

71



72

ཨ་ལུ་བདུན་དང་སྲིནམོ།

ཧེ་མ་ ཨཔ་ཅིག་དང་ ཨམ་ཅིག་ལུ་ ཨ་ལུ་བདུན་ཡོདཔ་མས། 
ཨ་ལུ་ཚུ་ མང་ཤོས་ར་བུ་ཨིན་དོ་ཡོདཔ་མས། ཁོང་གི་མི་ཚན་
འདི་ སྤྱང་ཀ་ཅིག་ འབད་ནི་འདི་གིས་ ཟ་ནི་འཐུང་ནི་ག་ནི་ཡང་
མེདཔ་ལས་ ཨ་པ་གིས་ ཨ་རྟག་ར་ ཨ་ལུ་ཚུ་ ནགས་ཚལ་ནང་
ཁྱིད་སོང་ཡི་ར་ ཤིང་འབྲས་ཚུ་འཚོལ་ཏེ་ ཟ་བཅུག་དོ་ཡོདཔ་མས། 
ཉིནམ་ཅིག་འབདཝ་ད་ ནགས་ཚལ་སྦོམ་ཅིག་ནང་ལྷོད་དེ་ ཨ་པ་
གིས་ ཤིང་འབྲས་ཚུ་བཏོགས་ཏེ་ ཨ་ལུ་ཚུ་ལུ་ བགོ་བཤའ་རྐྱབ་
བྱིན་སྦེ་ ཨ་ལུ་ཚུ་ ནཱ་ར་སྡོད་སྨ་རེ། ཨ་པ་གིས་ དོ་རུང་ ཤིང་

འབྲས་འཚོལ་བར་འགྱོ་གེ་ཟེར་སླབ་སྦེ་ ཁོ་ར་ཨམ་སྲུ་འབད་སར་ 
ཁྱིམ་ནང་ཡར་སོང་ནུག ཁོང་ཨ་ལུ་ཚུ་ ནགས་ཚལ་ནང་ དེ་སྦེ་ར་
ལུས་སོ་ནུག། 

དེམ་ཅིག་གི་བར་ན་ གནམ་བསྲོ་སྟེ་ ཨ་ལུ་ཚུ་ ག་ཏེ་འགྱོ་ནི་
ཨིན་ན་ མ་ཤེས་པར་སྡོད་པའི་བར་ན་ ནགས་ཚལ་ནང་ལུ་ མེ་
འོད་ཆུང་ཀུ་ཅིག་མཐོང་ནུག ཁོང་ཚུ་གིས་ མེ་འོད་ཆུང་ཀུ་འདི་ 
འགྱིམས་ཏེ་འགྱོཝ་ད་ ཁྱིམ་ཅིག་ནང་ལྷོད་ནུག ཁྱིམ་དེ་ནང་
ལུ་ ཨ་རྒས་ཅིག་དང་ ཨང་རྒས་ཅིག་ བུམོ་ཅིག་འདུག་ཟེར་ཨིན་
མས། ཨ་ལུ་ཚུ་གིས་ ཨ་རྒས་དང་ཨང་རྒས་ལུ་ ད་རིས་ང་བཅས་
ཚུ་ གནསཔོ་ཅིག་བརྙ་དགོ་པས་ཟེར་སླབ་ད་ ཨ་རྒས་དང་ ཨང་
རྒས་ཀྱིས་བཏུབ་བཏུབ། སྡོད་ནི་ར་རྨམ། ནང་ན་ཤོག་ཟེར་སླབ་
ནུག ཁོང་ཨ་ལུ་ཚུ་ སེམས་དགའ་སྟེ་ ཁྱིམ་ནང་ན་འགྱོཝ་ད་ ཨ་
རྒས་ཨང་རྒས་ཀྱིས་ ཨ་ལུ་ཚུ་ག་ར་ ཁྱིམ་མའི་སྟེང་ཐོག་ལུ་ ཉལ་
བཅུག་ནུག ཁོང་ག་ར་ཉལ་ཚར་རུང་ ཨ་རྒས་དང་ཨང་རྒས་གཉིས་ 
འོག་ཐོག་ལུ་མ་ཉལ་བ་ར་སྡོད་དེ་ ཨ་ལུ་ཚུ་ཟ་ནིའི་སྐོར་ལས་ ཟ་



ཁན་མ་འཆམས་པར་ ཤགས་རྐྱབ་དེས་ཟེར་ཨིན་མས། ཨ་རྒས་
དང་ཨང་རྒས་གཉིས་ མི་མེན་པར་ སྲིནམོ་ཨིན་དོ་མས།

ཨ་ལུ་ཆུང་ཀུ་ཚུ་ འུ་སྡུག་པའི་ཤུགས་ཀྱིས་ གཉིད་ལོག་
རུང་ ཨ་ལུ་རྒན་ཤོསམ་དེ་ གཉིད་ལོག་མ་བཏུབ་པར་ ཁོང་གཉིས་
འགྱིམས་ཏེ་ར་བལྟ་སྡོདཔ་ད་ ཡུདཔ་ཅིག་ཁ་ལས་ སྲིནམོ་ཨཔ་
འདི་གིས་ དང་པ་ར་ ང་གིས་འགྱོ་གེ་ནོ་ཟེར་སླབ་སྟེ་ ཡར་ལོངས་
ཏེ་ ཐོག་ཁར་འཛེག་ནི་འབདཝ་ད་ རོ་ཁྱི་གིས་ཧབ་དཔ་ལས་ རོ་
ཁྱི་དེ་བསད་ཟ་སྦེ་ སྲིནམོ་ཁོ་ར་ལོག་སྟེ་ར་ ཉལ་ཡི་ཟེར་ཨིན་མས། 
ཡུདཔ་ཅིག་ཁ་ལས་ སྲིནམོ་ཨང་རྒས་ཡར་ལོངས་ཏེ་ ཐོག་ཁར་
འོང་ནི་གི་ ཨེ་ཁུག་གུ་འཛེགཔ་ད་ བྱཔོ་བྱམོ་ཚུ་གིས་ སྐད་རྐྱབཔ་
ལས་ སྲིནམོ་ཨང་རྒས་དེ་གིས་ བྱཔོ་བྱམོ་ཚུ་བསད་དེ་ཟ་ཞིནམ་
ལས་ ལོག་ཉལ་ད་ཡི་ཟེར་ཨིན་མས། ཨ་ལུ་སྦོམ་ཤོས་དེ་ གནམ་
མེད་ས་མེད་འདྲོགས་ཏེ་ ད་ལྟ་ར་ ང་བཅས་ཚུ་ག་ར་ ཟ་ནི་ཨིན་
མས་ཟེར་མནོ་སྟེ་ ནུ་གཅུང་ཚུ་ཡར་ལོང་བཅུག་སྟེ་ རེ་རེ་སྦེ་ སྒོ་

སྒྲིག་ནང་ལས་བཙར་ཏེ་ ཕྱི་ཁར་ཐོནམ་ཅིག་ ག་ཚུད་སྦེ་བྱོག་ཡར་
སོ་ནུག།

ཨ་ལུ་ཚུ་ ག་ཚུད་སྦེ་བྱོག་འགྱོ་ནི་འདི་གིས་ ཚང་མི་ཚང་བལྟ་
ལོང་མེད་པར་ ཨ་ལུ་ཆུང་ཤོསམ་བུམོ་འདི་ སྲིནམོ་གི་ཁྱིམ་ནང་ར་
ལུས་སོ་ནུག ཨ་ལུ་ཆུང་ཤོསམ་དེ་ གཉིད་ཚོར་བལྟཝ་ད་ ཨ་ལུ་
གཞན་ཚུ་མེད་པར་ སྲིནམོ་ཨང་རྒས་དེ་གིས་ ཁྱོད་ཟ་ནི་ཟེར་སླབ་
ནུག བུམོ་དེ་གིས་ ང་ མ་ཟ་བར་བཞག་གནང་ ཁྱོད་ཀྱིས་ག་ཅི་
སླབ་རུང་ ང་གིས་འབད་གེ་ཟེར་སླབ་ནུག སྲིནམོ་ཨང་རྒས་དེ་གི་
མནོ་བསམ་ལུ་ ད་ལྟོ་མ་ཟ་རུང་ ལྟ་མ་ཕྱི་རུ་ཟ་ནི་ཐོབ་མནོ་སྟེ་ དེ་
འབདན་བཏུབ་ས་ཟེར་སླབ་སྟེ་ མ་ཟ་བར་བཞག་ད་ནུག དེ་ལས་དྲོ་
པ་ གནམ་ནངས་པའི་བསྒང་ལས་ ཨ་རྒས་དང་ཨང་རྒས་གཉིས་
ཡང་ མི་ལུ་གྱུར་ཞིནམ་ལས་ ལཱ་འབད་བར་འགྱོཝ་ད་ བུམོ་དེ་ལུ་ 
ད་རིས་ ང་བཅས་གཉིས་ལཱ་ས་ལས་ལོག་འོངམ་ད་ ས་དོང་སྦོམ་
ཅིག་བརྐོ་བཞག་སྨ་རེ་ཟེར་སླབ་སྟེ་ ལྕགས་ངར་ཅིག་སྤྲོད་བཞག་
ནུག ཁོང་ར་ཨ་རྒས་དང་ ཨང་རྒས་ཀྱི་བུམོ་དེ་ལུ་ ལྟ་མ་ལྟོ་འབད་

རནམ་ད་ ཨ་ལུ་འདི་བསད་སྦེ་ ཚོདམ་བཙོ་སྨ་རེ་ཟེར་སླབ་བཞག་
བཞགཔ་མས།

དེ་ལས་ བུམོ་དེ་གིས་ ཁྱིམ་མའི་གདོང་ཁ་ར་ ས་དོང་མགུ་ཏོ་
ཤོངམ་ཅིག་བརྐོ་སྦེ་ མོ་ར་དེ་ནང་ མགུ་ཏོ་དཔག་ཅི་ར་ འདི་ནང་
ལས་བལྟཝ་ད་ སྟེང་ལྷ་ཡུལ་ཡང་མཐོང་མས། འོག་ཀླུ་ཡུལ་ཡང་
མཐོང་མས་ཟེར་སླབ་ད་ སྲིནམོ་གི་བུམོ་དེ་གིས་ཡང་ བལྟ་གེ་ཟེར་
སླབ་ནུག མོ་གིས་བཏུབ་ཟེར་སླབ་སྟེ་ སྲིནམོ་གི་བུམོ་མགུ་ཏོ་ས་
དོང་ནང་བཙུགསཔ་ཅིག་ ས་དོང་བརྐོ་ནིའི་ལྕགས་ངར་ ལྟག་ཀོ་གུ་
གསོབ་བྱིནམ་ད་ སྲིནམོ་གི་བུམོ་དེ་ བསད་བཏང་ད་ནུག་ དེ་ལས་ 
མོ་གིས་ སྲིནམོ་གི་བུམོ་དེ་གི་གོ་ལ་དང་ རྒྱན་ཆ་ཚུ་ཡང་འབག་སྦེ་ 
དེ་ཁ་ལས་བྱོག་སྟེ་ མོ་རའི་ཁྱིམ་ནང་སོང་སྦེ་ དགའ་ཏོག་ཏོ་སྦེ་སྡོད་
ནི་ཐོབ་ནུག་གོ།  །།

མི་རྒོད་དང་སྲིནམོ།

དང་ཕུ་ རྒྱལ་པོའི་ཕོ་བྲང་ཅིག་དང་ ཐག་མ་རིངམོ་ཅིག་ཁར་ ཁྱིམ་
ཅུང་ཅིག་ནང་ ཨམ་ཅིག་ཡོདཔ་མས། ནམ་ཅིག་འབདཝ་ད་ ཨམ་
འདི་གིས་ ཨ་ལུ་ཅིག་སྐྱེས་ནུག ཨ་ལུ་འདི་ ཕོཝ་ནང་ལས་སྐྱེསཝ་
ཅིག་ ཆུམ་ཕུད་ཏ་གང་གི་ ལྟོ་ཟ་ད་ཡི་ཟེར་ཨིན་མས། དེ་ལས་
ཚུར་ ཉིནམ་གཅིག་བ་ ཉིནམ་གཅིག་ ལྟོ་མང་སུ་མང་སུ་ཟ་ཟཝ་
མས། བུཚ་དེ་ ལོ་ལྔ་ལངསམ་ད་ ཨའི་གི་མནོ་བསམ་ལུ་ བུ་འདི་ 
ང་གིས་ གསོ་མི་ཚུགས་ནི་ཨིན་མས་ཟེར་མནོ་སྟེ་ ཁྱིམ་ནང་ལས་ 
བདའ་བཏང་ད་ནུག བུ་འདི་གིས་ ཚལ་མ་ནང་སོང་སྦེ་ དང་པ་ར་ 



ཤིང་གི་རྡོག་མ་ཚུ་བཏོགས་ཅི་ར་ཟ། ཡུདཔ་ཅིག་ཁ་ལས་ རི་ཁ་གི་
སེམས་ཅན་ཚུ་ཡང་ ཟ་སྡོད་དེ་ མི་རྒོད་ལུ་གྱུར་སོ་ནུག།

ཚར་ཅིག་འབདཝ་ད་ ཨའི་འདི་ ཁྱིམ་བསལ་ཏེ་འཕྱགཔ་ད་ 
མོ་ར་གི་བུ་འདི་གི་ལྟོ་ཟ་སའི་ ཕོརཔ་སྦོམ་འདི་མཐོང་ནུག དབའི་ 
ཕོརཔ་འདི་ ངེའི་བུ་འདི་གི་ཕོརཔ་ཨིན་མས། ཁོ་འབད་སར་ 
བསྐྱལ་བར་འགྱོ་དགོ་པས་མནོ་སྟེ་ དེ་གི་ནངས་པར་ ཨའི་རི་ཁ་
ལུ་ བུ་གི་ཕོརཔ་བསྐྱལ་བར་སོང་ནུག ཨའི་རི་ཁ་ལུ་ བུ་འཚོལ་
མ་ཐོབ་པར་ ཤིང་རིངམོ་ཅིག་གུ་འཛེགས་སྦེ་ བལྟ་སྡོདཔ་ད་ མི་
རྒོད་ཅིག་ རི་ཕག་བསད་པའི་ཤ་འབག་སྟེ་ ཤིང་འདི་གི་རྩ་བར་ 
འོངས་ཡི་ཟེར་ཨིན་མས། ཨའི་འདི་ མོ་རའི་བུ་ཨིནམ་མ་ཤེས་
པར་ འདྲོགས་པའི་ཤུགས་ཀྱིས་ སྒོག་ཕོར་འདི་ ལགཔ་ལས་
ཤོར་སོ་ནུག།

དེ་ལས་མི་རྒོད་དེ་གིས་ སྒོག་ཕོར་མཐོངམ་ད་ ཁོ་གི་སྒོག་ཕོར་
ཨིནམ་ཤེས་ཏེ་ ག་གིས་འབག་འོངས་འོངསམ་ཨིན་ན་མནོ། ཡར་
ཤིང་གུ་བལྟཝ་ད་ ཨའི་མཐོང་ཆི་ནུག ཁོ་གིས་ཨའི་ལུ་ དབའི་ ང་

ཁྱོད་ཀྱི་བུ་ཨིན། ཨའི་ཁྱོད་ ནཱ་ག་དེམ་ཅིག་སྦེ་ འོངས་འོངསམ་
སྨོ་ཟེར་འདྲིཝ་ད་ ཨའི་འདི་གིས་ ཨ་ལུ་ཁྱོད་ཀྱི་སྒོག་ཕོར་འདི་ ད་
རིས་ ཁྱིམ་ཕྱགསམ་འཕྱགཔ་ད་ཐོབ་སྟེ་ འདི་བསྐྱལ་བར་འོངས་
འོངསམ་ཨིན་ཟེར་སླབ་ནུག དེ་ལས་ བུ་དེ་གིས་ ཨའི་ལུ་ རི་
ཕག་གི་ཤ་དོ་ཅིག་ ཁྱིམ་ནང་འབག་སྟེ་ མེ་གཏང་ཟ་ཟེར་སླབ་སྦེ་ 
བསྐྱལ་བཏང་ད་ནུག། 

ཨའི་འདི་ སེམས་དགའ་སྟེ་ ཤ་འདི་ཁྱིམ་ནང་འབག་སྦེ་ མེ་
བཏང་ཟཝ་ད་ ཤ་མེ་བཏང་པའི་དྲིམ་འདི་ རྒྱལ་པོའི་ཤངས་ལུ་ཕོག་
སྟེ་ རྒྱལཔོ་གིས་ རྩིས་དག་གཏངམ་ད་ ཤ་མེ་གཏང་མི་ ཨམ་འདི་
ཨིནམ་མཁྱེན་ཆི་ནུག ཨམ་དེ་ལུ་ ཁྱོད་ཤ་ག་ཏེ་ལས་ཐོབ་ཐོབཔ་
སྨོ་ཟེར་འདྲིཝ་ད་ ཨམ་དེ་གིས་ མོ་རའི་བུ་གིས་ བྱིན་བྱིནམ་ཨིན་
ཟེར་ཕྲང་སྟེ་སླབ་ནུག རྒྱལཔོ་གིས་ དེ་འབདན་ ཁྱོད་ཀྱི་བུ་འདི་ 
ཁེ་ཀོ་སྦོམ་ཡོདཔ་མས། ངེའི་ཕྱག་ཞུ་མི་སྦེ་དགོ་པས། ཁོ་ ནཱ་ལུ་
ཤོག་ཟེར་ སླབ་ཟེར་གསུངས་གསུངསམ་མས། འདི་འཕྲོ་ལས་ར་ 
ཨམ་དེ་གིས་ བུ་འབོ་བར་འགྱོཝ་ད་ བུ་དེ་གིས་ ཤིང་གི་འདབ་

མ་ཅིག་བཏོགས་སྦེ་ རྒྱལཔོ་ལུ་ཞུ་ཡིག་ཅིག་བྲིས་སྦེ་ ཕུལ་བཏང་ད་
ནུག རྒྱལཔོ་གིས་ ཡི་གུ་འདི་གཟིགསཔ་ད་ ཁོ་རྒྱལ་པོའི་ཞབས་
སར་ འོང་དགོ་པ་ཅིན་ ཉིནམ་རེ་ལུ་ ལྟོ་རྫམ་དགུ་དགུ་རེ་དགོ། ལཱ་
ཡང་ག་ཅི་ར་ཡོད་རུང་ འབད་ཚུགས་ཟེར་བྲིས་ཏེ་ཡོདཔ་མས།

དེ་ལས་ རྒྱལ་པོའི་ཐུགས་བཞེད་ལུ་ གཡུས་འདི་ནང་ལུ་ 
གནོདཔ་བཀལ་མི་གི་སྲིནམོ་ཚུ་ བཏུལ་བར་གཏང་དགོ་པས་མནོ་
སྟེ་ ཁྱོད་ཀྱིས་སླབ་མི་འདི་ཀྲིག་ཀྲི་ཨིན། ཁྱོད་ར་མགྱོགས་པར་
ཤོག་ཟེར་ བཀའ་ཤོག་གནང་གནངམ་མས། དེ་ལས་ མི་རྒོད་
འདི་ཡང་ ཀྲིག་ཀྲི་སྦེ་འོངསམ་ལས་ ཨའི་གིས་ ཁྱིད་དེ་རྒྱལ་པོའི་
ཕྱག་དབང་བསྐྱལ་ནུག རྒྱལཔོ་གིས་ ཁོ་ལུ་དང་པ་ར་ ལྟོ་རྫམ་
དགུ་ཟ་བཅུག་སྦེ་ ཁྱོད་སྲིནམོ་གི་གཡུས་ཁར་ སྲིནམོ་བཏུལ་བར་ 
འགྱོ་དགོ་པས་ཟེར་གསུངམ་ད་ ཁོ་གིས་བཏུབ་ཟེར་ཞུ་ནུག ཁོ་ལུ་
སྲིནམོ་བཏུལ་ནི་གི་ཅ་ལ་ ལྕགས་ཀྱི་འཛིནམ་ཅིག ལྕགས་ཀྱི་ཐོཝ་
ཅིག ལྕགས་ཀྱི་ཐགཔ་ཅིག་དགོ་ཟེར་ཞུ་འབག་ཆི་ནུག།

མི་རྒོད་འདི་ སྲིནམོ་གི་གཡུས་ཁར་ལྷོདཔ་ད་ སྲིནམོ་གི་
དམག་མི་ཚུ་དང་གཅིག་ཁར་ དང་པ་ གཅིག་གིས་གཅིག་ལུ་ 
འཛིནམ་བཏབ་ནིའི་ཁྱད་འཇལ། གཉིས་པ་ ཐགཔ་བསྡམ་ནིའི་
ཁྱད་འཇལ། གསུམ་པ་ ཐོཝ་གིས་དྲང་ནིའི་ཁྱད་འཇལཝ་ད་ 
སྲིནམོ་ཚུ་གིས་ ཁོ་ལུ་འབད་ར་མ་ཚུགས་པར་ སྲིནམོ་གི་རྒྱལཔོ་
དང་ དམག་མི་ཚུ་ག་ར་ ལྕགས་ཀྱི་འཛིནམ་བཏབ་སྟེ་འཐེན། 
ལྕགས་ཐག་གིས་བསྡམས། ལྕགས་ཀྱི་ཐོཝ་གིས་བརྡུངས་སྦེ་ 
རྒྱལ་ཁ་མི་རྒོད་འདི་གིས་ཐོབ་ཆི་ནུག དེ་ལས་ མི་རྒོད་ ཁོ་ར་
སྲིནམོ་གི་རྒྱལཔོ་སྦེ་ ཁོ་རའི་ཨའི་དེ་ཡང་ སྲིནམོ་གི་གཡུས་
ཁར་འབོ་སྦེ་ ཨའི་འདི་ དངུལ་ཁྲི་གུ་བཞག་སྟེ་ དགའ་ཏོག་ཏོ་
སྦེ་སྡོད་ནི་ཐོབ་ནུག་གོ།  །།

རྒྱལཔོ་སྦ་སྒོར་གྲུབ་པ།

དང་ཕུ་ གཡུས་ཚན་ཅིག་ནང་ མི་སྤྱང་ཀ་ཅིག་ཡོདཔ་མས། ཁོ་
ཨ་རྟག་ར་ སྦ་སྒོར་ཆུང་ཀུ་ཅིག་ཡོད་མི་དེ་ནང་ལས་ ག་ཏེ་ཡང་
འགྱོ་ནི་མེད་ནི་འདི་གིས་ མི་ཚུ་གིས་ ཁོའི་མིང་ཡང་ སྦ་སྒོར་གྲུབ་
པ་ཟེར་བཏགས་ནུག ཁོ་ལུ་ཟ་ནི་དང་ འཐུང་ནི་ཟེར་རུང་ ལྡུམ་
ར་ཆུང་ཀུ་ཅིག་ལས་མེདཔ་མས། ལྡུམ་ར་དེ་ནང་ ཁོ་གིས་ ཤིང་
འབྲས་མ་འདྲཝ་ལེ་ཤ་བཙུགས་ཏེ་ བཞག་ཡོདཔ་ཨིན་མས། ཕྱི་
རུ་ཅིག་འབདཝ་ད་ སྤྱ་ཚུ་འོངས་ཏེ་ ཁོ་གི་ཤིང་འབྲས་ཚུ་ཟ་དཔ་
ལས་ ཁོ་གནམ་མེད་ས་མེད་ཙིགཔ་ཟ་སྟེ་ ལྡུམ་ར་ནང་ལུ་ ཧིང་

བཀལ་བཞག་བཞགཔ་མས། ནངས་པ་ཕྱི་རུ་ སྤྱ་ཨ་རྒས་ཅིག་ 
ཁོ་གི་ལྡུམ་ར་ནང་ ཤིང་འབྲས་ཟ་བར་འོངསམ་ད་ ཧིང་ནང་ཚུད་
སོ་ནུག། 

དེ་ལས་ སྦ་སྒོར་གྲུབ་པ་གིས་ ད་འབདན་ ང་གིས་ ཁྱོད་
གསད་ནི་ཨིན་ཟེར་སླབ་ད་ སྤྱ་གིས་ ང་མ་གསད་ ང་གིས་ཁྱོད་
ལུ་དྲིན་ལན་འཇལ་ཚུགས་ཟེར་སླབ་སླབཔ་མས། སྦ་སྒོར་གྲུབ་
པ་གིས་ ཁྱོད་ཀྱིས་དྲིན་ལན་འཇལ་ར་འཇལ་ནི་ཟེར་བ་ཅིན་ ང་
ལུ་ཨམ་སྲུ་ལེགས་ཤོམ་ཅིག་ འཁྱིད་ཤོག་ཟེར་སླབ་སླབཔ་མས། 
སྤྱ་དེ་གིས་ འཇམ་འཇམ་ཟེར་སླབ་སྟེ་ ཨམ་སྲུ་ལེགས་ཤོམ་ཅིག་
འཚོལ་བར་ཡར་སོ་ནུག སྤྱ་འདི་ དང་པ་ར་ གཡག་འཚོ་མི་ཅིག་
དང་ཕྱད་ནུག གཡག་འཚོ་མི་འདི་གིས་ ཟླཝ་སྤྱ་རྒས་ཟེར་སླབ་ད་ 
སྤྱ་དེ་གིས་ ང་ལུ་ ཟླཝ་སྤྱ་རྒས་ཟེར་སླབ་མི་ཚུ་ རྒྱལཔོ་སྦ་སྒོར་
གྲུབ་པ་གིས་ དམག་རྐྱབ་ནི་ལོ་ཟེར་སླབ་ད་ གཡག་འཚོ་མི་དེ་ཚུ་
གིས་ དབའི་ དེ་འབདན་ ང་བཅས་ག་དེ་སྦེ་ འབདཝ་དྲག་ག་ཟེར་
སླབ་སླབཔ་མས། ཟླཝ་སྤྱ་རྒས་ཀྱིས་ གཡག་དེ་ཚུ་ག་ར་ རྒྱལཔོ་



སྦ་སྒོར་གྲུབ་པ་གི་ཨིན་ཟེར་སླབ་པ་ཅིན་ དྲག་ཟེར་སླབ་ནུག དོ་
རུང་ སྤྱ་དེ་ཁ་ལས་ ཕར་འགྱོཝ་ད་ ཕགཔ་འཚོ་མི་ཅིག་དང་ཕྱད་
ནུག ཕགཔ་འཚོ་མི་འདི་ཚུ་གིས་ཡང་ ཁོ་ལུ་ཟླཝ་སྤྱ་རྒས་ཟེར་
སླབ་ད་ དོ་རུང་ སྤྱ་དེ་གིས་ ང་ལུ་ ཟླཝ་སྤྱ་རྒས་ཟེར་སླབ་མི་
ཚུ་ རྒྱལཔོ་སྦ་སྒོར་གྲུབ་པ་གིས་ དམག་རྐྱབ་ནི་ལོ་ཟེར་སླབ་སླབཔ་
མས། ཕགཔ་འཚོ་མི་དེ་ཚུ་གིས་ ང་བཅས་ག་དེ་སྦེ་ འབདཝ་
དྲག་ག་སྨོ་ཟེར་སླབ་ད་ ཟླཝ་སྤྱ་རྒས་ཀྱིས་ ཁྱེད་ར་གི་ཕགཔ་ཚུ་ 
རྒྱལཔོ་སྦ་སྒོར་གྲུབ་པ་གི་ཨིན་ཟེར་སླབ་པ་ཅིན་ དྲག་ཟེར་སླབ་སྦེ་
ཡར་སོ་ནུག།

དེ་ལས་ སྤྱ་དེ་ ཆུ་ཅིག་བརྒལ་ཞིནམ་ལས་ སྒོམ་ཆེན་ཅིག་
ཨིནམ་བཟོ་སྟེ་འགྱོཝ་ད་ རྒྱལཔོ་ཅིག་གི་ཕོ་བྲང་སྒོ་ཁར་ལྷོད་ནུག 
རྒྱལཔོ་ཁམས་སངས་བྱོནམ་ཁ་ཐུག་རྐྱབ་སྟེ་ རྒྱལཔོ་དེ་གིས་ སྒོམ་
ཆེན་ཁྱོད་ཀྱིས་ མོ་བཏབ་ཤེས་ག་ཟེར་འདྲིཝ་ད་ སྒོམ་ཆེན་གྱིས་ 
ཨ་ཙི་རེ་བཏབ་ཤེས་ཟེར་ཞུ་ནུག རྒྱལཔོ་གིས་ དེ་འབདན་བཏུབ་
པས། ངེའི་སྲསམོ་འདི་ ཤུགས་སྦེ་ན་སྟེ་ཡོདཔ་ཨིན། ཁྱོད་ཀྱིས་ 

མོ་ལུ་ མོ་ཅིག་བཏབ་དགོ་པས། ཕོ་བྲང་ནང་ན་ཤོག་ཟེར་གསུངས་
ཏེ་ སྒོམ་ཆེན་དེ་ལུ་ དང་པ་ར་ ལྟོ་འབད། སྤགས་བཙོ་སྦེ་གནང་
ནུག ལྟོ་ཟ་ཚར་ཞིནམ་ལས་ སྒོམ་ཆེན་དེ་གིས་ མོ་བཏབ་ནུག དེ་
ལས་ སྒོམ་ཆེན་དེ་གི་མོའི་ནང་ལུ་ རྒྱལ་པོའི་སྲསམོ་འདི་ བཅོ་
ཐབས་གཞན་ག་ཅི་ར་ འབད་རུང་མི་དྲག་ནི་མས། རྒྱལཔོ་སྦ་སྒོར་
གྲུབ་པ་གི་བཙུནམོ་འབད་བ་ཅིན་ ཤི་བ་སྲོག་ལུ་མི་ཐུག་ནི་མས་
ཟེར་ཐོན་ཐོནམ་མས།

དེ་ལས་ རྒྱལཔོ་དེ་གིས་ ངེའི་བུམོ་འདི་ ཤིཝ་སྲོག་ལུ་ཐུགཔ་
བ་འདི་ རྒྱལཔོ་སྦ་སྒོར་གྲུབ་པ་གི་ བཙུནམོ་སྦེ་ཨིན་རུང་ཕུལ་དགོ་
པས། ཁོ་ག་ཏེ་གི་རྒྱལཔོ་ཨིན་ན་ཟེར་འདྲིཝ་ད་ སྒོམ་ཆེན་གྱིས་ ང་
གིས་ཤེས་ཟེར་ཞུ་ནུག རྒྱལཔོ་དེ་གིས་ དེ་འབདན་ལེགས་ཤོམ་
མས། ག་དེ་སྦེ་ འབདཝ་དྲག་ག་ཟེར་གསུངམ་ད་ སྒོམ་ཆེན་དེ་
གིས་ སྲསམོ་དེ་ རྒྱལཔོ་སྦ་སྒོར་གྲུབ་པ་བཞུགས་སར་ཁྱིད་འགྱོ་བ་
ཅིན་ དྲག་ཟེར་ཞུ་ནུག དེ་ལས་ རྒྱལཔོ་གིས་ ཁྱོད་ཀྱིས་འཁྱིད་དེ་ 
འགྱོ་ཚུགས་ག་ཟེར་གསུངམ་ད་ སྒོམ་ཆེན་གྱིས་ཕྱག་ཞུ་དགོ་ཟེར་

ཞུ་སྟེ་ རྒྱལ་པོའི་སྲསམོ་དང་ ཕྱག་ཞུ་མི་བློན་པོ་དང་ ཅ་ལ་འབག་
མིའི་རྟ་དེ་ཚུ་ ག་ར་ཞུ་སྟེ་ཁྱིད་འགྱོ་ནུག དེ་ལས་ ལ་ཅིག་བརྒལ། 
ལུང་ཅིག་སྤུབ་ད་ ལུངམ་ཅིག་ ག་ར་ཕགཔ་གིས་གང་སྟེ་ ཡོད་ས་
ལུ་ལྷོདཔ་ད་ བློན་པོ་གིས་ ཕགཔ་ཚུ་ག་གི་སྨོ་ཟེརཝ་ད་ ཕགཔ་
འཚོ་མི་གིས་ དམག་འོངམ་འདྲས་མནོ་སྟེ་ རྒྱལཔོ་སྦ་སྒོར་གྲུབ་
པ་གི་ཕགཔ་ཨིན་ཟེར་སླབ་ནུག དེ་ལས་ ལ་ཅིག་བརྒལཝ་ད་ 
ལུངམ་ཅིག་ག་ར་ གཡག་གིས་གང་སྟེ་ཡོད་སར་ལྷོད་དེ་ བློན་པོ་
གིས་འདྲིཝ་ད་ གཡག་རྫིཔ་ཚུ་གིས་ཡང་ རྒྱལཔོ་སྦ་སྒོར་གྲུབ་
པའི་གཡག་ཨིན་ཟེར་ཞུཝ་ད་ བློན་པོ་དང་རྟ་བདའ་མི་ཚུ་ ག་ར་
ཧ་ལས་ནུག།

དེ་ལས་ སྦ་སྒོར་གྲུབ་པ་གི་ སྦ་སྒོར་ནང་ལྷོད་ནི་འབདཝ་ད་ 
སྒོམ་ཆེན་གྱིས་ ད་ ནཱ་ལས་ཡར་ རྒྱལཔོ་སྦ་སྒོར་གྲུབ་པ་གི་ སྒོ་
སྲུང་དམག་མི་ཚུ་གི་གླིང་ཡོདཔ་ལས་ ཉེན་ཁ་སྦོམ་ཡོད། སྲསམོ་
དང་ང་མ་གཏོགས་ གཞན་ག་ཡང་འགྱོ་མི་ཆོག ཁྱོད་ར་ག་ར་ ནཱ་
ལས་ལོག་བྱོན། ཉིནམ་དག་པ་ཅིག་ལས་ སྲས་མོའི་ཡབ་ཡུམ་

འབད་སར་ ཕྱག་དབང་འཐོན་འོང་ཟེར་སླབ་སྦེ་ གཞན་ཚུ་ག་ར་
ལོག་བཏང་ད་ནུག དེ་ལས་ རྒྱལ་པོའི་སྲསམོ་འདི་ སྦ་སྒོར་གྲུབ་པ་
གི་མནའམ་སྦེ་བཙུགས། རྒྱུ་ནོར་ལོངས་སྤྱོད་ཚུ་ སྦ་སྒོར་ནང་ཤོང་
མ་ཤོང་སྦེ་བཙུགས་ཏེ་ དྭཝ་བུཚ་སྦ་སྒོར་གྲུབ་པ་འདི་ དོན་ལས་ར་ 
རྒྱལཔོ་བཟུམ་སྦེ་སྡོད་ནི་ཐོབ་ནུག་གོ།  །།

ཤ་རོགསཔ་སེམས་ཅན་གྱི་སྐད་ཧ་གོ་མི།

ཧེ་མ་ ནགས་ཚལ་སྦོམ་ཅིག་ནང་ ཤ་རོགསཔ་ཅིག་ ཤ་བདའ་
སྡོདཔ་ད་ མི་དཀརཔོ་ཅིག་ གཟུགས་ཁ་ལས་རྔུལ་ནག་ར་ཐིགས་
ཐིགས་བཏང་སྟེ་ བྱོག་འོང་དེས་ཟེར་ཨིན་མས། ཤ་རོགསཔ་
འབད་སར་ལྷོདཔ་ད་ མི་དཀརཔོ་དེ་གིས་ ཁོ་ སྦ་བཞག་གནང་
ཟེར་སླབ་སླབཔ་མས། ཤ་རོགསཔ་གིས་ ང་གིས་ ཁྱོད་ག་ཏེ་ལུ་
སྦ་ནི་ཟེར་སླབ་ད་ མི་དཀརཔོ་དེ་གིས་ ང་ མདའ་ལུ་སྤྲུལ་ཏེ་ སོ་
རས་ནང་འཛུལ་སྡོད་གེ་ཟེར་སླབ་སླབཔ་མས། ཤ་རོགསཔ་དེ་གིས་ 
བཏུབ་ཟེར་སླབ་སྟེ་ སོ་རས་ནང་བཙུགས་བཞག་ནུག དེམ་ཅིག་གི་

བར་ན་ར་ མི་དམརཔོ་འདྲོག་སི་སི་ཅིག་ ཐོན་འོངས་ཡི་ཟེར་ཨིན་
མས། ཤ་རོགསཔ་མཐོངམ་ཅིག་ མི་དཀརཔོ་ཅིག་ མ་མཐོང་ག་
ཟེར་འདྲིཝ་ད་ ཤ་རོགསཔ་དེ་གིས་ མ་མཐོང་ཟེར་སླབ་སྟེ་ མི་
དམརཔོ་འདི་ ལོག་བཏང་ནུག།

དེ་ལས་ མི་དཀརཔོ་དེ་ སོ་རས་ནང་ལས་ཐོན་སྦེ་ ཤ་རོགསཔ་
དེ་ལུ་ ད་རིས་ ཁྱོད་ཀྱིས་ ང་ལུ་ཕན་སྦོམ་སྦེ་ར་ཐོགས་ཅི། བཀྲིན་
ཆེ། དེ་གི་དགའ་ཚོར་ལུ་ ཁྱོད་ཀྱིས་སེམས་ཅན་ ག་ཅི་གི་ཁ་ཡང་ 
ཤེས་ཚུགསཔ་བཟོ་བྱིན་གེ། དེ་འབདཝ་ད་ ཁྱོད་ཀྱིས་ མི་ག་གི་
གདོང་ཁ་ཡང་སླབ་ནི་མི་འོང༌། སླབ་པ་ཅིན་ ཁྱོད་ར་ཤི་འོང་ཟེར་
སླབ་སྦེ་ ཤ་རོགསཔ་དེ་ལུ་ སྔགས་ཅིག་བཏབ་བཞག་སྦེ་ མི་
དཀརཔོ་དེ་ལོག་བྱོན་སོ་ནུག དེ་ལས་ ཤ་རོགསཔ་དེ་གིས་ཡང་ ལོ་
རྒྱུས་དེ་ཚུ་ ག་གི་གདོང་ཁ་ཡང་མ་སླབ་པར་བཞག་བཞགཔ་མས། 

དེ་ལས་ སླབཔ་སླབ་ས་ར་ ཤ་རོགསཔ་དེ་གིས་ སེམས་ཅན་
ག་ཅི་གི་ཁ་ཡང་ ཧ་གོཝ་མས་ཟེར་ཨིན་མས། དེ་ལས་ཚུར་ ཁོ་
ཤ་བདའ་བ་ཡང་མ་འགྱོ་བར་ བཤལ་ཡི་ར་སེམས་ཅན་ཚུ་ བློ་ག་



ཅི་སླབ་དོ་ག་ ཉན་ཏེ་ར་སྡོད་དོ་ཡོདཔ་མས། ཉིནམ་ཅིག་འབདཝ་
ད་ ཤ་རོགསཔ་དེ་བཤལ་འགྱོཝ་ད་ གླང་གཉིས་བློ་སླབ་སར་གོ་
ནུག གླང་གཅིག་གིས་ མི་དེ་ཚུ་གིས་ ང་བཅས་ཀྱི་ཁ་ཤེས་པ་ཅིན་ 
དང་ཕུ་ ང་གཡུས་ཚན་འདི་ནང་གི་ དཔོན་འབད་དེ་སྡོདཔ་ད་ ང་
གིས་གསེར་སྤོག་ཏོ་གང་ ཨ་ ཡ་གི་ཤིང་གི་རྩ་བར་ ས་དོང་བརྐོ་
སྟེ་བཙུགས་བཞག་ཅི་ཟེར་སླབ་ད་ གླང་གཅིག་གིས་ དེ་འབདཝ་
ད་ ཁོང་ག་གིས་ཡང་ ང་བཅས་རའི་ཁ་མི་གོ་ཟེར་ སླབ་དེས་ཟེར་
ཨིན་མས། དེ་ལས་ ཤ་རོགསཔ་དེ་གིས་ ཤིང་གི་རྩ་བར་བལྟ་བར་
འགྱོཝ་ད་ སླབཔ་སླབ་ས་ར་ གསེར་སྤོག་ཏོ་གང་མཐོང་སྟེ་ ཁྱིམ་
ནང་འབག་འོངས་སྦེ་བཞག་ནུག།

ཚར་ཅིག་འབདཝ་ད་ གཡུས་དེ་ནང་གི་ རྒྱལཔོ་དེ་གིས་ མི་
སེར་ཚུ་ལུ་ ཁྱེད་ཆ་ཁྱབ་ལས་ ངེའི་ཕོ་བྲང་གི་ མཐའ་མར་ཡོད་མི་
དོང་སྦོམ་འདི་ རྟ་ཁར་བཞོན་ཏེ་ མཆོང་ཐེངས་གཅིག་ལུ་ བརྒལ་
ཚུགས་མི་ཡོད་པ་ཅིན་ རྒྱལཔོ་བཀལ་ནི་ཨིན་ཟེར་ བཀའ་ཤོག་
བཀྲམ་བཀྲམཔ་མས། ཤ་རོགསཔ་དེ་གིས་ཡང་ བཀའ་ཤོག་

ཐོབ་སྟེ་ ཁོ་ཡང་ རྟ་ཅིག་འཚོལ་བར་སོང་སོངམ་མས། རྟ་ཁྲོམ་
སྦོམ་ཅིག་ནང་ ལྷོད་བལྟཝ་ད་ མི་ཚུ་ག་ར་ རྟ་ ངར་ཡེང་ཡེ་ དོད་
རིལ་རི་ ལེགས་ཤོམ་ཡོད་མི་ཚུ་ ག་ར་བསལ་ཏེ་ གསོ་སྐྱོང་འཐབ་
མས་ཟེར་ཨིན་མས། རྟ་རས་ཟུར་ཅིག་ཁར་ རྟ་རྐངམ་ཞ་བོ་གཅིག་ 
ག་གིས་ཡང་མ་དགོ་པར་བཞག་ནུག་ཟེར་ཨིན་མས། ཁོ་ དེའི་རྩ་
བར་ལྷོདཔ་ད་ རྟ་རྐངམ་ཞ་བོ་དེ་གིས་ སླབ་དེས་ཟེར་ཨིན་མས། 
ཨ་ནཱི་མི་དེ་ཚུ་གིས་ ངེའི་ཁ་ཧ་གོ་བ་ཅིན་འབདན་ ངེའི་རྐང་མར་ 
ལྕགས་གཟེར་ཅིག་འཛུལ་ཏེ་ཡོད་ འདི་བཏོན་སྦེ་གསོ་སྐྱོང་འཐབ་
པ་ཅིན་ ང་ནི་ས་ཁ་ལས་འགྱོ་རུང་ གནམ་ཁ་ལས་འགྱོ་རུང་ རྟ་ག་
གིས་ཡང་ ང་ལུ་འབད་མི་ཚུགས་ཟེར་ སླབ་དེས་ཟེར་ཨིན་མས།

དེ་ལས་ ཤ་རོགསཔ་དེ་གིས་ ཁ་ཧ་གོ་སྟེ་ རྟ་འདི་ཉོ་སྦེ་ 
ལྕགས་གཟེར་དེ་འབལ། རྩྭ་དང་ཆག་བྱིན་ཏེ་གསོ་ནུག ཉིནམ་
དག་པ་ཅིག་ནང་ དོང་མགུ་ལས་མཆོང་ནི་གི་ དུས་ཚོད་རན་ཏེ་ ཤ་
རོགསཔ་དེ་གིས་ཡང་ རྟ་འདི་གུ་བཞོན་སྦེ་ མི་གཞན་ཚུ་གི་གྱལ་
མཇུག་ལུ་སོང་སྡོད་ནུག ཁོ་གི་ཧེ་མ་གི་རྟ་ཚུ་མཆོངམ་ད་ མཆོང་

མ་ཚུགས་པར་ དོང་ནང་འཛག་སྦེ་ ལ་ལུ་ཤི། ལ་ལུ་ནདཔ་ཐོན་
སོ་ཡི་ཟེར་ཨིན་མས། ཤ་རོགསཔ་དེ་གིས་མཆོངམ་ད་ རྟ་དེ་གིས་ 
གནམ་ཁ་ལས་འཕུར་དོ་བཟུམ་མཆོངས་ཏེ་ དོང་འདི་ཁ་ལས་ལྷག་
སྟེ་ མཆོང་ཚུགས་ཚུགསཔ་མས། དེ་ལས་ རྒྱལཔོ་དེ་གིས་ ཤ་
རོགསཔ་འདི་ རྒྱལཔོ་བཀལ་སྦེ་ ཁོ་གི་མི་ཚེ་ལུ་ དགའ་ཏོག་ཏོ་སྦེ་ 
སྡོད་ནི་ཐོབ་ནུག་གོ།  །།

ཨ་ཁུ་དོམ།

དང་ཕུ་ གཡུས་ཅིག་ནང་ ཨཔ་དང་ ཨའི་གཉིས་ལུ་ བུ་ཅིག་ཡོདཔ་
མས། ཨཔ་དེ་ ཤ་བདའ་ནི་ལུ་ གནམ་མེད་ས་མེད་མཁས་དྲགས་
ཅིག་ཡོདཔ་མས། ཉིནམ་ཅིག་ ཨཔ་དེ་ ཤ་བདའ་བར་འགྱོཝ་ད་ 
བུ་དེ་ཡང་ ཤིང་འཐུ་བར་ཁྱིད་ འགྱོ་འགྱོཝ་མས། ལུང་པའི་ཕུ་
ལུ་ ནགས་ཚལ་ཅིག་ནང་ལྷོདཔ་ད་ ཨཔ་དེ་གིས་ བུ་ཁྱོད་ར་ ནཱ་
ཕར་ཚུར་ཤིང་འཐུ་སྟེ་ སྡོད་སྨ་རེ་ཟེར་སླབ་སྟེ་ ཨཔ་ཁོ་ར་ནི་ དེ་
ཁ་ལས་ཕར་ ཤ་བདའ་བར་སོང་སོངམ་མས། 



དེ་ལས་ བུ་དེ་ ཤིང་འཐུ་སྟེ་སྡོདཔ་ད་ བུ་གི་གདོང་ཁར་ དོམ་
ཅིག་འོངས་ཏེ་ ཟ་བར་འགྱོཝ་ད་ བུ་གིས་ ང་ཟ་བ་ཅིན་ ངེའི་ཨ་པ་
ཤ་རོགསཔ་ཨིན། ཁྱོད་ར་ གསད་འོང་ཟེར་སླབ་སླབཔ་མས། དེ་
ལས་ དོམ་གྱིས་ དེ་འབདན་ ཁྱོད་ར་ ང་གིས་ ག་སླབ་ཉན་པ་ཅིན་ 
ཁྱོད་ མ་ཟ་བར་བཞག་གེ་ ཟེར་སླབ་སྡོད་པའི་བར་ན་ར་ ཨཔ་དེ་
གིས་ ཐག་རིང་ས་ལས་ བུའི་གདོང་ཁར་ སེམས་ཅན་བཟུམ་ཅིག་ 
ཡོདཔ་མཐོང་སྟེ་ དབའི་ ཟེར་སྐད་རྐྱབ་སྟེ་ ཁྱོད་ཀྱི་གདོང་ཁར་
ཡོད་མི་ ག་ཅི་སྨོ་ཟེར་དྲིས་དྲིསཝ་མས། དོམ་གྱིས་ བུ་ལུ་ ཤིང་
གི་ར་ཏོ་ཨིན་མས་ ཟེར་སླབ་ཟེར་སྟོན་བྱིན་ནུག།

དེ་ལས་ བུ་གིས་ཡང་ ཨ་པ་ལུ་ དབའི་ ཨ་པ། ཤིང་གི་
ར་ཏོ་ཨིན་མས་ཟེར་སླབ་ད་ ད་རུང་ ཨ་པ་དེ་གིས་ ཤིང་གི་ར་ཏོ་
ཨིན་པ་ཅིན་ བྱང་ཏོ་དཀརཔོ་ འོང་ག་ཟེར་འདྲིཝ་ད་ ད་རུང་ དོམ་
གྱིས་བུ་ལུ་ ཤིང་ཁར་ཤ་མུ་སྐྱེས་ནུག་ ཟེར་སླབ་ཟེར་སྟོན་བྱིན་ནུག 
བུ་གིས་ ཨ་པ་ལུ་ ཤིང་གི་ར་ཏོ་ཁར་ ཤ་མུ་སྐྱེས་ནུག་ཟེར་སླབ་
ནུག དེ་ལས་ ཨ་པ་གིས་ ཤིང་གི་ར་ཏོ་གུ་ ཤ་མུ་སྐྱེས་ཏེ་ཡོད་

པ་ཅིན་ སྟ་རི་ཐེངས་ཕོག་ཅིག་ བླུགས་ཟེར་སླབ་ད་ དོམ་གྱིས་ སྟ་
རི་གིས་ འགྲོས་ཀྱིས་སྦེ་བླུགས་ཟེར་སླབ་ད་ བུ་གིས་ཡང་ འགྲོས་
ཀྱིས་སྦེ་རྐྱབ་དོ་བཟུམ་སྦེ་ དོམ་གྱི་བྱང་ཏོ་ཁ་ སྟ་རི་ཐེངས་ཕོག་ཅིག་ 
བླུགས་བྱིནམ་ད་ དོམ་དེ་ ས་ཁར་གྱེལ་སོ་ནུག། 

དེམ་ཅིག་གི་བར་ན་ར་ ཨ་པ་འོངས་ཏེ་ བུ་ཁྱོད་ ང་ལུ་ག་ཅི་སྦེ་ 
ཤོབ་རྐྱབ་སྨོ་ཟེར་སླབ་ད་ བུ་གིས་ གཞན་ག་ནི་ཡང་མ་སླབ་པས། 
དོམ་འདི་ ནང་ན་མ་ཤི་རུང་ ཕྱི་ཁ་ལས་ ཤི་རྫུ་བཏབ་སྟེ་ སྤར་
ར་མ་སྤར་བར་ སྡོད་སྡོདཔ་མས། ཨ་པ་གི་མནོ་བསམ་ལུ་ དོམ་
འདི་ ཤི་ནུག་ཟེར་མནོ་སྟེ་ཕྲང་ཕྲང་ར་ དོམ་འདི་ ཁྱིམ་ནང་འབག་
སོང་སྟེ་ ཤ་དྲ་དགོ་པས་མནོ་སྟེ་ ལྟག་ཀོ་གུ་བཀལ་སྦེ་ ཁྱིམ་ནང་
འབག་སོང་སོངམ་མས།  ཁྱིམ་ནང་ལྷོདཔ་ཅིག་ དོམ་གྱིས་ཡར་
ལོངས་ཞིནམ་ལས་ སྒོ་བཅད་སྦེ་ ད་འབདན་ ཁྱེད་ཆ་ཁྱབ་དྲག་པ་
ཅིན་ ང་གསད། ང་དྲག་པ་ཅིན་ ཁྱེད་ཆ་ཁྱབ་གསད་དེ་ ཟ་ནི་ར་
ཨིན་ཟེར་སླབ་སྟེ་ ཕྲང་ཕྲང་ར་མཆོངས་ཏེ་འོངམ་ད་ དང་པ་ར་ ཨ་
པ་བསད་བཏང་ནུག།

དེ་ལས་ བུ་ཡང་ ནདཔ་བཏོན་ཞག་ནུག ཨམ་འདི་ གསད་
པར་འགྱོཝ་ད་ ཨམ་འདི་གིས་ ང་མ་གསད་པར་བཞག་གནང་ ང་
གིས་ཁྱོད་ལུ་ དྲིན་ལན་འཇལ་གེ་ཟེར་སླབ་སླབཔ་མས། དོམ་གྱི་
མནོ་བསམ་ལུ་ ཨམ་དེ་ ཨམ་སྲུ་སྦེ་ བཞག་དགོ་པས་ཟེར་མནོ་
སྟེ་ མ་བསད་པར་བཞག་ཞིནམ་ལས་ དོམ་གྱི་ཨམ་སྲུ་སྦེ་ བཞག་
བཞགཔ་མས། ཨམ་དེ་གིས་ ནང་ན་ལས་ དོམ་གསད་ནིའི་གནས་
སྐབས་ར་ འཚོལ་ཏེ་སྡོད་རུང་ དོམ་འདི་གསད་མ་ཚུགས་པས།

དེ་ལས་ བུ་འདི་ཡང་དྲག་སྦེ་ ཨམ་དང་བུ་ དེ་ལས་ ཨ་ཁུ་
དོམ་གསུམ་ བཟའ་ཚན་གཅིག་ཁ་སྦེ་ སྡོད་ནི་འདི་གིས་ ད་ལྟོའི་
བར་ན་ཡང་ དོམ་ལུ་ཨ་ཁུ་དོམ་ཟེར་ སླབ་དགོ་མི་འདི་ བུ་འདི་
གི་ཨ་ཁུ་ དོམ་འབད་ནི་འདི་གིས་ཨིན་ཟེར་ སླབ་སྲོལ་ཚུདཔ་ཨིན་
མས་གོ།   །།

ཨམ་བུ་དད་ཅན།

ཧེ་མ་ གཡུས་ཅིག་ནང་ ཨཔ་ཅིག་དང་ ཨམ་ཅིག་ཡོདཔ་མས། 
ཁོང་གཉིས་ལུ་ ཨ་ལུ་གཅིག་ཡང་མེདཔ་ལས་ ཨམ་དེ་རོགས་ཀྱི་
ཨ་ལུ་མཐོངམ་ད་ སེམས་ཤོར་ཡི་ར་ སྡོད་དོ་ཡོདཔ་མས། ནམ་
ཅིག་འབདཝ་ད་ ཨཔ་དེ་ ན་སྟེ་ ལཱ་འབད་བར་འགྱོ་མ་ཚུགས་པར་ 
ཨམ་དེ་ ལཱ་སར་སོང་སོངམ་མས། ཨམ་དེ་ ལཱ་འབད་སྡོདཔ་ད་ 
འབུཔ་ཅིག་མཐོང་ནུག ཨམ་དེ་གིས་འབུཔ་དེ་ ཨ་ལུ་བཟུམ་སྦེ་
མཐོང་སྟེ་ འདི་འཕྲོ་ལས་འཐུ་སྟེ་ ཧེམ་ཅུ་ནང་བཙུགས་སྦེ་ ཁྱིམ་



ནང་འབག་འོངས་ནུག ཨམ་འདི་ཁྱིམ་ནང་ལྷོདཔ་ད་ ཨཔ་དེ་ཡང་ 
ཨ་ཙི་ཅིག་དྲག་སྟེ་ཡོདཔ་མས། 

དེ་ལས་ ཨཔ་དེ་གིས་ དབའི་ ད་རིས་ཁྱོད་སེམས་དགའ་
དགའ་ར་འདྲཝ་སྦེ་འོང་དེས་ ག་ཅི་སྨོ་ཟེར་སླབ་ད་ ཨམ་དེ་གིས་  
ང་ ད་རིས་སེམས་དགའ་མི་འདི་ ཁྱོད་དྲག་ནི་འདི་གིས་ཨིན་ཟེར་
སླབ་སྦེ་ འབུཔ་འབག་འོང་མིའི་ ལོ་རྒྱུས་མ་སླབ་པས། དེ་གི་
ནངས་པ་ལས་ ཨཔ་དེ་ཡང་ ཧིང་སང་ས་སྦེ་ར་དྲག་སྟེ་ ལཱ་སར་ 
ཧེ་མ་བཟུམ་འགྱོ་ཚུགསཔ་ཐལ་སོ་ནུག དེ་འབདཝ་ད་ འབུཔ་
དེ་གིས་ ཨམ་དེ་གི་ཨོམ་འཐུང་ནི་འདི་གིས་ ཨམ་འདི་ ཉིནམ་
གཅིག་བ་ཉིནམ་གཅིག་ ཕྱ་ཀྲིང་ཀྲི་འགྱོ་དོ་ཡོདཔ་མས། ཨཔ་དེ་
གིས་ ཁྱོད་ ཉིནམ་གཅིག་བ་ཉིནམ་གཅིག་ ཕྱ་ཀྲིང་ཀྲི་ར་འགྱོཝ་
མས། ག་ཅི་འབད་དཔ་སྨོ་ཟེར་འདྲིཝ་ད་ ཨམ་དེ་གིས་ གསང་
བཞག་སྟེ་ ག་ཅི་ཡང་མ་འབད་ཟེར་སླབ་ནུག།

ཉིནམ་ཅིག་འབདཝ་ད་ ཨཔ་འདི་ ལཱ་སར་འགྱོ་རྫུ་བཏབ་
ཞིནམ་ལས་ ཁྱིམ་ཐོག་ཁར་གཡིབས་ཏེ་ ཨམ་འདི་ ག་ཅི་འབདཝ་

ཨིན་ན་ར་ བལྟ་སྡོད་སྡོདཔ་མས། ཨམ་དེ་གིས་ ཨཔ་རྒྱབ་ཐལཝ་
ཅིག་ མོ་ར་གི་ གོ་ལའི་ནང་ན་ལས་ འབུཔ་སྦོམ་ཅིག་བཏོན་སྦེ་ 
ཨོམ་བྱིན་སར་མཐོང་ནུག མོ་ཕྱ་ཀྲིང་ཀྲི་འགྱོ་མི་འདི་ འབུཔ་ལུ་ 
ཨོམ་བྱིན་ནི་འདི་གིས་ ཨིན་མས་ཟེར་མནོ་སྟེ་ ཨཔ་འོངསམ་ཅིག་ 
འབུཔ་འདི་བསད་བཏང་ད་ནུག དེ་ལས་ ཨམ་དེ་ ཨཔ་ལུ་བལྟ་སྟེ་ 
གནམ་མེད་ས་མེད་ཙིགཔ་ཟ་སྟེ་ ལྟོ་ཡང་མ་ཟ། འབུཔ་གི་མནོ་
བསམ་བཏང་སྟེ་ སྔུ་ཡི་ར་སྡོད་སྡོདཔ་མས། ཉིནམ་ཅིག་ ཨཔ་ 
ལཱ་སར་འགྱོ་སའི་ལམ་སྦུག་ལུ་ སྤྱ་ཅིག་ཉལ་སྡོདཔ་མཐོང་ནུག 
ཨཔ་དེ་གི་མནོ་བསམ་ལུ་ སྤྱ་འདི་ ངེའི་ཨམ་ལུ་སེམས་གསོ་སྦེ་ 
བྱིན་དགོ་པས་མནོ་སྟེ་ སྤྱ་དེ་ ཁྱིམ་ནང་འབག་འོངས་ཞིནམ་ལས་ 
བུ་ཚབ་ཨ་ནཱི་འབད་ཟེར་སླབ་སྟེ་ ཨམ་དེ་ལུ་བྱིན་བྱིནམ་མས།

དོ་རུང་ ཨམ་དེ་གིས་སྤྱ་མཐོངམ་ད་ གནམ་མེད་ས་མེད་
སེམས་དགའ་སྟེ་ བུ་ཚབ་སྦེ་གསོ་ནུག ཉིནམ་ཅིག་ ཨཔ་དང་ཨམ་
གཉིས་ཆ་ར་ ཕྱི་ཁར་ལཱ་འབད་བར་སོང་སྟེ་ ཕྱི་རུ་ ལོག་སྟེ་ཁྱིམ་
ནང་འོངསམ་ད་ ཁྱིམ་ནང་ལུ་ བཞེས་སྒོ་ཚུ་ ཚ་ཏོག་ཏོ་སྦེ་འབད་

བཞག་ནུག་ཟེར་ཨིན་མས། ཨཔ་དེ་གིས་ དབའི་ ང་བཅས་ཀྱི་
ཁྱིམ་ནང་ མི་ནི་ག་ཡང་མེད་ བཞེས་སྒོ་ག་གིས་འབདཝ་ཨིན་
ན་སྨོ་མནོ་སྟེ་ ནངས་པ་དྲོ་པ་ ཨཔ་དང་ཨམ་ གཡིབས་སྦེ་
བལྟ་སྡོདཔ་ད་ སྤྱ་གིས་ གསོབ་འདི་བཤུབ་བཞག་པའི་བསྒང་
ལས་ བུམོ་འཇའ་རིསམོ་ཅིག་ཐོན་ཏེ་ ཐབ་གཡོག་འབད་ནི་ འགོ་
བཙུགས་དེས་ཟེར་ཨིན་མས། ཨམ་འདི་ སེམས་དགའ་བའི་
ཤུགས་ཀྱིས་ འདི་འཕྲོ་ལས་ སྤྱ་གི་གསོབ་འདི་མེ་བཏང་དཔ་ལས་ 
ཨཔ་དང་ཨམ་གཉིས་ལུ་ བུམོ་འཇའ་རིསམོ་ཅིག་ཐོབ་ཆི་ནུག དེ་
ལས་ ཨམ་འདི་ཡང་སེམས་ཁར་ མནོ་མིའི་དོན་དག་འདི་ གྲུབ་
ཚུགས་ནི་འདི་གིས་ གནམ་མེད་ས་མེད་སེམས་དགའ་སྟེ་ སྡོད་
ནུག་གོ།  །།

བསྐོས་པའི་ལཱ་ལས་བྱོག་མི་ཐལ།

ཧེ་མ་ཧེ་མ་ གཡུས་ཚན་ཅིག་ནང་ལུ་ ཕོ་སྐྱེས་ཅིག་སྡོད་སྡོདཔ་
མས། ཁོ་འདི་ རྒྱུ་ཕྱེད་ཀྲམ་དང་ སམ་ས་གཞི་ག་ཅི་ར་འབད་རུང་ 
ཕྱུགཔོ་སྦེ་ཡོདཔ་མས། ཚར་ཅིག་འབདཝ་ད་ ཁོ་ར་ལུ་ མནའམ་
ཅིག་ཡང་བཙུགས་སྦེ་ གཉེན་རྐྱབ་སྟེ་ ལོ་གཉིས་འགྱོ་བའི་ཤུལ་
ལས་ བུ་ཅིག་སྐྱེས་ནུག ཕོ་སྐྱེས་འདི་ སེམས་དགའ་སྟེ་ གཡུས་
འདི་ནང་གི་མི་ག་ར་ལུ་ མཛར་ཅུམ་བྱིན་ཏེ་ དགའ་སྟོན་སྦོམ་འབད་
ནུག དེ་ལས་ ཉིནམ་དག་པ་ཅིག་གི་རྒྱབ་ལས་ ཨ་ལུ་འདི་གི་སྐྱེས་
སྐར་བལྟཝ་ད་ སྐྱེས་སྐར་འབྲི་མི་རྩིསཔ་འདི་གིས་སླབ་ནུག ཁྱེད་



གཉིས་ཀྱི་བུཚ་དེ་ ལོ་ཉི་ཤུ་ལངསམ་ཅིག་ སེམས་ཅན་སྟག་གིས་ཟ་
སྟེ་ ཤི་ནི་ཨིན་མས་ཟེར་སླབ་ནུག།

དེ་ལས་ ཕམ་གཉིས་གནམ་མེད་ས་མེད་ སེམས་སྡུག་སྟེ་ 
བླམ་སྦོམ་ཞུ་སྟེ་ རིམ་གྲོ་འབད། བུཚ་དེ་ ཕར་དང་ཚུར་ ག་ཏེ་
ཡང་མ་བཏང་པར་ ཁྱིམ་ནང་ར་བཞག་དོ་ཡོདཔ་མས། དེ་ལས་ 
བུཚ་འདི་ ལོ་ན་སྦོམ་ལངས་ཞིནམ་ལས་ མནའམ་ཅིག་བཙུགས་
དགོ་པས་ཟེར་ བུམོ་འཇའ་རིསམོ་ཅིག་ འཚོལ་ཏེ་ཁྱིད་འོངསམ་ད་ 
བུཚ་གིས་ཡང་ མོ་ལུ་དགའ། བུམོ་དེ་གིས་ཡང་ ཁོ་ལུ་ག་ཅི་དེ་ 
དགའ་བས་ཟེར་ཨིན་མས།

ཁོང་གཉིས་ གཉེན་རྐྱབ་ནི་གི་གཟའ་སྐར་འདི་ བུཚ་འདི་གི་
ལོ་ ༢༠ ཀྲིག་ཀྲི་འཁོར་བའི་ཉིནམ་འདི་གུ་ ཕོག་སྟེ་ཡོདཔ་མས། 
ཨཔ་འདི་གིས་ བུ་འདི་ལོ་ ༢༠ ལངསམ་ད་ སྟག་གིས་གསད་ནི་
ཨིན་ཟེར་མི་འདི་ སེམས་ཁ་ར་ ཡོད་ནི་འདི་གིས་ འདི་ཚེ་ཕྱི་རུ་ བུ་
དང་བུམོ་གཉིས་ཆ་ར་ ཨཔ་གིས་ སྒྲོམ་སྦོམ་ཅིག་ནང་ བཙུགས་
བཞག་བཞགཔ་མས། ཁྱིམ་གྱི་ཕྱི་ཁ་ལུ་ཡང་ ཕོ་སྐྱེས་ཚུ་མདའ་

དང་ ཀྲིང་ཀ་འབག་སྟེ་ སེམས་ཅན་སྟག་ བསྲུང་བཅུག་སྟེ་བཞག་
བཞགཔ་མས།

དེ་ལས་ བུ་དང་བུམོ་གཉིས་ སྒྲོམ་ནང་སྡོདཔ་ད་ བུམོ་འདི་
གིས་ ང་བཅས་གཉིས་ སྒྲོམ་ནང་ན་ག་ཅི་སྦེ་ བཞགཔ་སྨོ་ཟེར་
འདྲིཝ་ད་ བུཚ་གིས་ ང་ ལོ་ཉི་ཤུ་ལངས་ཡི། ལོ་ཉི་ཤུ་ལངསམ་ད་ 
སྟག་གིས་ཟ་འོང་ཟེར་ ངེའི་སྐྱེས་རྩིས་ནང་ལས་ཐོན་ནུག དེ་འབད་
ནི་འདི་གིས་ ང་བཅས་གཉིས་ སྒྲོམ་ནང་བཙུགས་བཞགཔ་ ཨིན་
མས་ཟེར་སླབ་ནུག མོ་གིས་སྟག་ཟེར་མི་འདི་ ག་ཅི་བཟུམ་འོང་ནི་
སྨོ་ཟེར་སླབ་ད་ ཁོ་གིས་ཡང་ ཨ་ནཱི་བཟུམ་འོང་ཟེར་  ཤོག་ཀུ་
ཅིག་གུ་ སྟག་གི་པར་ཅིག་བྲིས་སྦེ་ བུམོ་དེ་ལུ་ སྟོན་སྟོནམ་མས། 
བུམོ་དེ་ སྟག་གི་པར་ལུ་བལྟ་སྡོད་སྡོད་པ་ར་ འདི་ཁ་ལས་ སྟག་ངོ་
མ་སྦེ་ཐོན་ཏེ་ འུང་ཟེརཝ་ཅིག་ བུཚ་དེ་སྒྲོམ་ནང་ན་ར་ སྟག་གིས་
ཟ་ད་ནུག བསྐོས་པའི་ལཱ་ལས་ བྱོག་མི་ཐལ་ཟེར་བའི་དོན་དག་
འདི་ འ་ནེ་སྦེ་ཨིན་མས་གོ།  །།

མ་ཧེ་ཚྭ་སྒྲུབ་མི།

ཧེ་མ་ རྒྱ་གར་གྱི་གཡུས་ ཧ་ར་ར་ཟེར་ས་ལུ་ མ་ཧེ་གཉིས་ཡོདཔ་
མས། ཁོང་གཉིས་ ཆ་རོགས་ག་ཅི་དེ་ འཆམ་ཏོག་ཏོ་སྦེ་སྡོད་མི་
ཅིག་ཨིན་མས། ཁོང་གཉིས་ ག་ཅི་ཐོབ་རུང་ བགོ་བཤའ་འདྲན་
འདྲ་སྦེ་ རྐྱབ་སྟེ་ཟ་དོ་ཡོདཔ་ཨིན་མས། ཁོང་གཉིས་ཀྱི་གཟུགས་
ཁ་ལུ་ སྤུ་རིངམོ་སྦེ་ཡོདཔ་མ་ཚད་ རྭཝ་ཡང་ གནམ་མེད་ས་མེད་
རིངམོ་ཡོདཔ་མས། སེམས་ཅན་ཆུང་ཀུ་ཚུ་ ཁོང་གཉིས་མཐོང་པའི་
བསྒང་ལས་ འདྲོགས་ཏེ་བྱོག་འགྱོ་དོ་ཡོདཔ་ཨིན་མས། སེམས་
ཅན་སྦོམ་དང་ཕྱད་རུང་ ཁོང་གཉིས་གཅིག་གིས་གཅིག་ལུ་ རོགས་
རམ་འབད་དེ་ ཁོང་གཉིས་ར་ རྒྱལ་དོ་ཡོདཔ་མས།

དེ་འབད་རུང་ ཁོང་གཉིས་ཆུ་འཐུངམ་ད་ ཚྭ་ཟ་ནི་མེད་པར་ ཚྭ་
ཅིག་ག་དེ་སྦེ་ བསྒྲུབ་པ་ཅིན་དྲག་ག་ཟེར་བའི་ མནོ་བསམ་འདི་ར་
གཏང་དོ་ཡོདཔ་མས། ཉིནམ་ཅིག་འབདཝ་ད་ མ་ཧེ་གཅིག་གིས་ 
ལྟོ་ཚང་མ་ཧེ་གཞན་མི་འདི་ལུ་སླབ་ནུག དབའི་ ང་བཅས་ལྟོ་ཚང་
གཉིས་ གཞན་ག་ཅི་ཡང་ ང་བཅས་ར་གཉིས་ཀྱིས་ལྕོགས་པས། 
ཚྭ་ཅིག་ཟ་ནི་མེད་པར་ མགྱོགས་པར་ གཟུགས་སྟོབས་ཉམས་ཏེ་
འགྱོ་ནི་མས། ང་གིས་ ཡར་བོད་ལུ་ ཚྭ་ཅིག་བསྒྲུབ་པར་འགྱོ་གེ་ 
མེན་ན་ཟེར་སླབ་ད་ ལྟོ་ཚང་མ་ཧེ་གཞན་མི་གིས་ཡང་ བཏུབ་པས་
ཟེར་སླབ་ནུག དེ་ལས་ བོད་ལུ་འགྱོ་མིའི་མ་ཧེ་འདི་གིས་ ཡར་
བོད་ལུ་ ས་བསིལ་ས་ཨིན་ཟེརཝ་མས། གནམ་མེད་ས་མེད་གྱང་
མས་ལོ། ཁྱོད་ ནཱ་ཚ་ས་ལུ་འབད་ནི་འདི་གིས་ སྤུ་འདི་བྱེལ་མི་
ནུག ཁྱོད་ཀྱི་གཟུགས་ཁའི་སྤུ་ཡང་ ང་ལུ་གནང༌། ང་ བོད་ལས་
ལོག་ལྷོདཔ་ད་ ཁྱོད་ར་ལུ་ ལོག་བྱིན་འོང་ཟེར་སླབ་སྦེ་ མ་ཧེ་ཆ་
རོགས་ཀྱི་སྤུ་ཚུ་ཡང་ ལྟོ་ཚང་འདི་གིས་ གཟུགས་ཁར་དཀྱིས་སྦེ་ 
བོད་ལུ་ ཚྭ་བསྒྲུབ་པར་ལོག་སོ་ནུག།



དེ་ལས་ མ་ཧེ་འདི་ ཟླཝ་གསུམ་དེ་ཅིག་ལམ་འགྱོཝ་ད་ བོད་
ལུ་ལྷོད་ནུག བོད་ལུ་ལྷོད་ཞིནམ་ལས་ ཚྭ་འཚོལ་ཏེ་ བདུན་ཕྲག་
གསུམ་དེ་ཅིག་འགྱོཝ་ད་ ཤ་རོགསཔ་ཅིག་གིས་མཐོང་ནུག འདི་
འཕྲོ་ལས་ར་ ཤ་རོགསཔ་འདི་ ཁྱིམ་ནང་སོང་སྦེ་ ད་རིས་ ང་
བཅས་རའི་རི་ཁར་ སེམས་ཅན་གཞན་དང་མ་འདྲཝ་ གཟུགས་
ཁ་ལུ་སྤུ་གི་རྒྱན་ཆ་བཏགས་བཏགསཔ་ཅིག་འདུག སེམས་ཅན་
ཚུ་གི་ལྷ་འོང་ནི་མས། ང་བཅས་རའི་གཡུས་ཁར་ ཞུ་བཞག་གེ་
མེན་ན་ཟེར་ གཡུས་ཁའི་མི་ཚུ་ལུ་སླབ་སླབཔ་མས། མི་ཚུ་ག་ར་
སེམས་དགའ་སྟེ་ མི་རེ་རེ་གིས་ ཐགཔ་རེ་རེ་འབག་སྟེ་ གཟུང་
པར་འགྱོཝ་ད་ སེམས་ཅན་དེ་ གནམ་མེད་ས་མེད་བྱོག་འགྱོ་སྟེ་ 
གཟུང་མ་ཚུགས་པས། 

དེ་ལས་ མི་དེ་ཚུ་གིས་ ཧིང་བཀལ་བཞག་ནི་འདི་གིས་ ནངས་
པ་མི་ཚུ་ ལོག་ནགས་ཚལ་ནང་འགྱོ་སྟེ་བལྟཝ་ད་ སེམས་ཅན་
དེ་ ཧིང་ནང་ཚུད་ནུག་ཟེར་ཨིན་པས། དེ་ལས་ མི་ཚུ་གིས་བཟུང་
སྟེ་ བདག་འཛིན་འབད་བཞག་ད་ནུག མི་ག་ར་ ལྟདམོ་བལྟ་བར་

106

106



འཛོམས་ཏེ་ དབའི་ དེ་མའི་སེམས་ཅན་ ཡག་མི་ཡག་ཟེར་སླབཔ་
ལས་ མིང་ཡང་ གཡག་ཟེར་བཏགས་ད་ནུག དེ་ལས་ མི་ཚུ་གིས་ 
གཡག་དེ་ལུ་ ཚྭ་དང་ལྟོ་ལེགས་ཤོམ་སྦེ་བྱིན། ས་ཡང་བསིལ་ཏོང་
ཏོ། སྤང་དང་རྩྭ་ཆུ་ ག་ནི་ལས་གཙང་ཏོག་ཏོ། འབོལ་ཆི་ཆི་ནང་
ལུ་ ཉམས་དགའ་ཏོག་ཏོ་སྦེ་ སྡོད་ནི་ཐོབ་སྟེ་ ཁོ་རྒྱ་ལུ་ ལོག་འགྱོ་
ནིའི་དཔྱད་རིག་མ་བཏང་པར་ བོད་ལུ་ར་ལུས་སོ་ནུག།

དེ་འབད་ནི་འདི་གིས་ རྒྱ་ལུ་ གཡག་མེད་མི་དང་ བོད་ལུ་མ་
ཧེ་མེད་དགོ་པའི་ རྒྱུ་མཚན་འདི་གིས་ཨིནམ་མ་ཚད་ དུས་ད་ལྟོའི་
བར་ན་ཡང་ རྒྱ་གར་གྱི་མ་ཧེ་ཚུ་ ཆུ་འཐུངམ་ད་ར་ ཚར་རེ་ལྟག་
ཀོ་ གནམ་ཁར་སེང་སྟེ་བལྟ་དགོ་མི་འདི་ བོད་ལས་ཚྭ་འབག་འོང་
མི་འོང་ བལྟ་བའི་ཚུལ་ཨིན་ཟེར་སླབཔ་མས། དེ་ལས་ མ་ཧེའི་
གཟུགས་ཁར་སྤུ་མེད་མི་དང་ གཡག་གི་གཟུགས་ཁར་ སྤུ་
འཐེབ་ལེ་ཤ་ཡོད་མི་ཡང་ འདི་ལས་བརྟེན་ཏེ་ ཨིན་ཟེར་སླབ་སྲོལ་
ཡོདཔ་ཨིན་ནོ།།  །།

